
        
            
                
            
        

    
	Ж. ГАЛ

	 

	ГОВЬ ХӨВЧИЙН ДОМОГ

	(Дунд ангийн хүүхдэд зориулсан уран зөгнөлт адал явдалт тууж)

	 

	“БНМАУ. Ардын боловсролын яамны хэвлэл” Улаанбаатар хотноо 1977 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	Нэгдүгээр хэсэг

	ХӨВЧИЙН ГҮНЖ

	 

	 


ЭХЛЭЛ 

	 

	Шинжилгээний бяцхан анги дээр сайн сэтгэлт хагас зэрлэг хүн Дэрсу Узала хүрч ирэх тэр сонирхолтой хэсэг дээр очоод байтал Даваа гуай орж ирлээ. Түүнээс номоо нуух гэж оролдсон боловч хараахан завдсангүй. Даваа гуай ердийн заншлаараа гарын сарвуу өвдтөл чанга атгаж мэндлээд: — Арьсеньев шив дээ? Сайн байна. Эрдмийн мөр хөөх хүнд, иймэрхүү юм огт илүүдэхгүй. Сонин! Маш их сонин! Ер нь л ховорхон ном доо. Эрдэм судлалын ажилд тохиолддог бэрхшээл, аюул осол, адал сонин явдал бүгдийг үнэн зөв бичсэн нэгэн өвөрмөц маягийн сурах бичиг юм. Чи үүнийг дахин дахин унш. Одоо хөдөө явахдаа хамаагүй аваад яв гэж ярих зуураа «Уссур хязгаарын тайгад» гэсэн тэр номыг эргүүлэн тойруулан үзээд миний өмнө цочтол чанга тавилаа. Зааж өгсөн шинжилгээний арга зүйн номуудаа уншсангүй гэж зэмлэх байх хэмээн айсан маань эндүүрэл болж. Гэвч энэ төдийлөн гайхалтай хэрэг биш байв. Харин түүний ярианд «Одоо хөдөө явахдаа» гэсэн үг хавчуулагдсаныг гайхахгүй байж чадсангүй. Тэгээд асуух байдлаар эгцэлж харвал, 

	— Харин тиймээ. Чи одоо хөдөө явна. Хэд хоног амарч, ойр зуурын ном зохиол уншиг гэсэн чинь болдоггүй байж. Яая гэх вэ жил ийм байна. Энэ үг намайг санаснаас тун их догдлуулсан билээ. Арав хүрэхгүй хоногийн өмнө оюутны ширээнд сууж байсан малчны хүү одоо нэгэнт сэтгэл татсан тэр ажилдаа явах болжээ. Би догдлолоо нууж ядан байж, чухам хэзээ, хаашаа, ямар ажилд явах зэргийг лавлав. Тэгээд ердөө ганц хоногийн дараа «Туулын усны горимыг» судлах нэгдсэн аянд ургамалчаар оролцох болсноо мэдсэн юм. 

	Хугацаа давч байсан болохоор бид хоёр тэр дороо судалгааны удирдамж зохиож, аж ахуй, багаж хангамжийн зүйлээ базааж эхлэв. Мөн өдрийн орой гэхэд маргааш гарсан ч болохоор өвч бэлтгэлээ хийж амжчихсан шиг санагдаж байв. Харин Даваа гуай миний бэлтгэлийг шалгаад сонирхолтой мөртөө, сургамжтай яриа үүсгэсэн юм. 

	— Чи ойд төөрчээ гэж саная. Тэнэж мунгинасаар байтал чинь шөнө болчихлоо. Хааш ч харав битүү, ой. Өмнө чинь уул байна уу, ус байна уу мэдэх аргагүй болно. Магадгүй чоно ульж, баавгай хархирч байж мэднэ. Ой хөвч зэлүүд нутаг гэдэг чинь хотын гудамж, айлын гэр биш шүү дээ. Чиний энэ бэлтгэлээр ийм үед юу юу дутаж байгааг бод доо гэв. Би дутуу зүйлүүдийг тоочиж эхэллээ. 

	— Компас1

	— Байх ёстой. 

	— Буу

	— За яах вэ. 

	Гэтэл цааш хэлэх юм олдож өгсөнгүй. Даваа гуай миний мухардсаныг харж үнэн голоосоо чанга инээгээд

	— Зүг чигээ мэдэхийн тул компасаа харах хэрэгтэй. Тас харанхуй байхад зүү нь үзэгдэхгүй шүү дээ. Цахилгаан цахиж, тэнгэр дуугарахыг хүлээх үү? Аль эсвэл мод үрж, өвөг дээдсийн гал гаргах уу?

	— Чүдэнз авах юм байна! гэхдээ би инээдээ барьж ядаж, шүднийхээ завсраар арай чамай дуугарахчаа боллоо. 

	— За тийм байж. Тэгээд түүнийгээ хаанаа хийж явах вэ?

	— Халаасандаа. 

	— Хөвчид бороо үргэлж асгарч байна шүү дээ. Нойтон чүдэнз тус болох уу?

	— Тэгвэл гар чийдэн авч явъя л даа. 

	— Зөв л санаа. Гэхдээ чүдэнз авах хэрэгтэй. Гар чийдэн гал гаргахад туслахгүй шүү. Чүдэнзээ ус нэвтрэхгүй юманд боож яв. За цааш нь осолдож шарах сорви олох, өвдөх зовох үе таарахыг хэн байг гэхэв. Ойр зуурын эм олж ав. Товчоор хэлэхэд хээрийн шинжилгээний ажилд юм бүхэн хэрэгтэй. Өчүүхэн дутуу зүйл, хайнга хандлага бүх зүйлийг баллаж болно.. Дор хаяад утас, зүү модонд өлгөөтэй байхгүй шүү дээ. Энэчлэнгээр дутуу зүйл зөндөө гарч ирсэн бөгөөд тэр бүхнийг гүйцээн аяны уутандаа хийсэн хойноо л сая сэтгэл амрав. 

	Гарах өдөр усан бороо асгаад зэврүүн байлаа. Гэсэн ч шинжилгээний бяцхан ангийнхан битүү резин хувцас, усны гутал сэлтээ өмсөж машин дээрээ суусан байв. Бусад маань цөм надаас ахмад, буурь суурьтай эрс бөгөөд энэ тэрийг хөөцөлдөн тоглоом шоглоом болцгоож, би л ганцаараа элдвийн бодолд автан дуугүй суулаа. Манай аяныг газар зүйч Цэрэн даргалах ёстой байв. Тэр гуч хэвийж яваа болов уу гэмээр насны шөрмөслөг туранхай эр бөгөөд саравчтай малгай дороос санчгийн нь буурал үс сөрвийн цухуйжээ. Цэрэн хашир хянамгай хүн болох нь харахад илт аж. Тэр гарааш, аж ахуй орчмоор эргэлдэн энэ тэр ажлаа гүйцээж явна. Харахад яарсан шинж огт алга. Цаг уурын мэргэжилтэн Бадам тэсэж ядсан бололтой:

	— Хөөе Цэрэн! Хүүгээ хуурайлж дуусав уу? Хоол ширгэчихлээ! гэж хашхирахад цөм инээдэм ханиадам болцгоов. Төв музейн ажилтан Рэгдэн:

	— Амгалан дайрч сайн хоол цохихоо мартаа юу, ажлаа л сайн амжуулж авсан нь дээр. Гарлаа л бол гүйцээ шүү дээ гэсээр дээгүүр харан тамхиа сорж байв. Түдэлгүй Цэрэн гуай ирж машины тэвш рүү өнгийн ачаагаа харах зуураа бэлэн эсэхийг хүн бүрээс дараалан асуугаад дотор орж суулаа. 

	Биднийг Баянгол гэгдэх газрын хот айлд очиход бүрэнхий болчихсон байв. Мөнгөн морьтын сургуульд багш байж нутгийнхантай сайн танил болсон Рэгдэнгийн зааснаар Баасанжав гэдэг айлд буулаа. Бид орсон, дарааллаараа баруун талыг нь барин сууцгаав. Тэднийх нэлээд дорвилог айлын шинжтэй. Гэрийн эзэн Баасанжав найрсаг зочломтгой хүн аж. Тэр идээ ундаа, энэ тэр юманд биечлэн оролцох завдаа яриа хөөрөө үл тасална. Тэр бээр миний зүг харж

	— Энэ жаал хүү бас хамт яваа юм уу? гэв. 

	— Тиймээ ургамал судлалын мэргэжилтэн гэж манайхны нэгийг хариулахад тас тас хийтэл чанга инээж (сурсан авир нь бололтой)

	— Ээ хөөрхий, миний хотод байдаг хүүгээс ялгаа алга. Одоо удахгүй ирнэ. Би морины нь дэлийг засаад л... Тэр харахгүй юу. Эмээлийг нь хүртэл гаргаад тавьчихсан гээд баруун хаяанаа байгаа ясан хяртай, боржгин эмээлийг заалаа. Түүнд, намайг хүүтэйгээ ямар нэг талаар адилтган үзэх үндэс байх шиг байв. Миний зүг өрөвдөнгүй харж:

	— За тэгээд хүү минь аль нутгийн хүн билээ? гэв. 

	— Говь-Алтайнх. 

	— Говь гэнэ үү. Ээ зайлуул. Тэгээд яаж энэ хангайн хөвчид тэнэнэ дээ. Гэвч хашир улсуудтай яваа хойно юу алзах вэ. Ах нь ч эндхийнх биш. Цэрэгт байхад мод хийж, сал татаж яваад энэ эхнэртэйгээ танилцаж, Туулын нэг тохойд уягдчихсан юм. 

	Гэтэл ясархаг өндөр биетэй, бүрэг зөөлөн байрын зантай авгай, Баасанжав гуай өөд зэмлэнгүйгээр хялам хийхэд тэр хариуд нь тачигнатал инээж:

	— Тэгээд ах нь энд хорь гаран жил сууж байна. Төр түмэн хоёрын буянд сайхан л амьдарч явна. Ер нь манай Мөнгөнморьт ус ургамал сайтай, ан гөрөө элбэгтэй, өлзийтэй нутаг байгаа юм. Энэ. Рэгдэн андахгүй дээ. Та нар одоо хөвчид гараад л мэднэ гээд түр дуугүй болоход нь манай шинжилгээний ангийн дарга түүний нь овжиноор ашиглаж яриаг өөр тийш нь шилжүүлэв. 

	— За Баасанжав гуай! Нэгдүгээрт бидэнд уул усанд сайн, турьтай хад шиг долоон морь хэрэгтэй байна. Бас газар сайн мэдэх хашир томоотой хүн олмоор байдаг. Та л тусална даа. Хөлс мөнгөний хувьд бид гомдоохгүй ээ. 

	— Ажил чинь амжиж байвал, хөлс мөнгө гайгүй шүү дээ та минь. Морийг амь хүнээс авбал дээр байх. Би ч гэсэн амины хэд гурваасаа өгье л дээ. Харин газарчин гэдэг чинь хаашаа байна даа гээд тамхиа асаалаа. 

	— Нанзад өвгөнийх хаана вэ? гэж Рэгдэнгийн асуухад

	— Тиймээ. Нанзад гуай л таарах хүн. Энүүхэнд байгаа гэж тэр олзуурхан өгүүлэв. 

	Манай аяллын удирдагч Цэрэн ярианд оролцож:

	— Яасан сайн хэрэг вэ? Одоохон очиж тохиръё хэмээн өндөлзөв. 

	Өглөө. 7-р сарын 22. Тэнгэр цэлмэг. Налгар сайхан өдөр болжээ. Манай аяллын шинэ гишүүн болох өндөр биетэй, буриад өвгөн Нанзад эртлэн ирж, эмээл, хазаар ногт чөдөр сэлбэж эхэллээ. Бага үдийн хэрд айлууд адуугаа хурааж, уналга ачаанд буриад маягийн 7 сайхан морь барилаа. Морьдоос хонь шиг номхон хар хээр морь надад ноогдож билээ. Шуудран гарах хүртэл бидний ажил 22-ны өдөртөө арай гэж амжлаа. 23-ны өглөө манай бяцхан анги Туул голын эх авсан Хан сарьдгийн зүг хөдөллөө. 

	Энэ богино аялал миний хойшдын ажилд том сургууль болсон учраас ч тэр үү, эсвэл Хан Хэнтийн нуруу, Хатан туулийн эх, харж ханашгүй, бахдаж баршгүй гайхам сайхан болоод ч тэр үү эргэн санахад таатай байдаг. Тэгээд ч уудам чөлөөт эх орныхоо эрдэнэ баялгийн санг уудлах хувьтай төрсөн уншигч олонтойгоо өдрийн үл мартагдах дуртгалуудыг хуваалцах гэж тэмдэглэлийн хуучин дэвтрээ сэтгэл хөдлөн сөхөж байна. 

	 

	АНХНЫ БУУДАЛ

	 

	Бид Баян голын айлуудаас хөдлөөд шулуун явж, оройдоо хар мод сийрэгхэн ургасан нэргүй даваа өөд өгслөө. Бараг хяр дээр нь гарахын даваанд ар араасаа цувран явсан манай бяцхан цуваа эмх замбараагүй боллоо. Энэ нь ачаатай явсан шар хээр морь туйлснаас гарсан хэрэг юм. Тэр морь хамаг ачаагаа газрын нэг хийж аваад санаа амарсан бололтой идээшилж гарахад бид эвийг нь олж барьсан билээ. 

	Тэгээд миний унаж явсан хар хээрт түүний ачааг шилжүүлж шар хээрийг би унав. Энэ нь түүнд их л шударга хэрэг болсон бололтой бүхэл аяны туршид намайг бараг гомдоогоогүй юм. Давааны хяр дээр гарахад ойр орчмын газрын төрх сайн харагдах ажээ. Энгэр талаараа бараг модгүй шахам намхан мөлгөр толгодын дунд, бидний давж яваа халзан даваа арай өндөр нь байв. 

	Морины амьсгаа дарж түр амрах завд бид тэмдэглэлийн дэвтэртээ энэ тэрийг бичиж зарим нэг маань ойр зуурын хэмжилт хийцгээв. Би давааны ар талын өтгөн модны дунд орж хэдэн ургамал аваад хавтсандаа хийж баглаж суутал дэргэд шахам модны чөлөөгөөр гур, зүр хоёр гарч ирээд зог туслаа. Бид тэднийг үзэх яг тэр агшинд тэд ч намайг үзсэн бололтой гарч ирсэн шигээ год үсрээд мод руу орчихлоо. 

	Давааны ар нь өврөөсөө огцом, мод ихтэй байсан тул бид морио хөтөлцгөөв. Намд нь буухад гүн жалга байх бөгөөд түүний дагууд айлын өвөлжөө харагдана. 

	Цааш бас хэд хэдэн хамар даваад гол руу ирлээ. Энд өвс ургамал нь мэдэгдэхүйц сайжирч, хар модон ой нь хус модон сийрэг ойгоор солигдлоо. 

	Энэ нь бидний очих Галттай голын салбар бяцхан горхины ам ажээ. Биднийг Галттай-Туулын бэлчирт ирэхэд оройн 8 цаг болчихсон байв. Бид яг хоёр голын уулзвар дээр майхнаа шааж, түлш бэлдэх, морь малаа янзлах ажлаа яаран амжуулав. Учир нь тэнгэр бүрхэг бороо орж болзошгүй байсан билээ. Манайхан мах авч гараагүй болохоор, хоёр маань оройн хоолонд хэрэглэх мах базаахаар явж, Нанзад гуай цайгаа чанаж бусад нь өөр өөрийн ажлаар оролдоцгоов. Галттайн ам орчмоос цөөн ургамал авч, цуглуулгадаа нийлүүлээд, голын урд ар дахь хар модон ойд очиж бичиглэл хийж эхлэв. Намайг дөнгөж бичлэгээ дуусгаж байхад бороо орсон тул би майхны зүг яаран гүйв. 

	Нанзад гуай бугын арьсан даалингаасаа том модон аягаа гаргаж, гараараа арчих зуураа миний зүг хараад. 

	— Ашгүй хүү минь чи ирэв үү? За цайгаа уу! Майхандаа л битгий хүрээрэй. Аягүй бол бороо шөнөжин орно гэлээ. Бид дөрвийг цайгаа ууж суутал анд явсан хоёр маань бүдүүн гур үүрсээр орж ирэв. Буд Нанзад гуайд хандаж:

	— Энэ болох уу? Аль эсвэл дахиад явах уу гэж тоглож асуувал:

	— Баян хангайн хишиг багаддаггүй юм хүүхэд минь гэж мань өвгөн сургамжлаад, хуучин хийцтэй том хутгаа гарган, сурмаг нь аргагүй хуулж эхлэв. Удалгүй бороо ч тогтов. Олонхын саналаар хоолоо гадаа хийх нь зүйтэй гэж үзэв. Нанзад гуай надад хандан: За ургамлын хүү минь хүнхээл түүгээд ир гэв. Би хоолондоо хүрэлцэхүйц хэмжээний хүнхээл түүж аваад хоёр голын бэлчир тушаа, хаялгын зөөлөн элсэн дээр сониучлан харж зогслоо.. 

	Голуудын нийлсэн цэг орчимд огцом тохой үүсэж, урсгал нь нэгэн хэсэг эргүүлэг татан дугуйрчээ. Чулуу хаяж үзэхэд их л гүнзгий бололтой. Мэлэрсэн усан гадаргуу дээгүүр загасны толгой шомбосхийн далд орно. Заримдаа аюулаас биеэ хамгаалах гэж ядсан бололтой, жижиг загас бүр ил гаран үсэрч, дахин доош шумбан далд орно. Голын хойд эрэг нь нөгөө талаа бодвол нэлээд огцом бөгөөд, хариугүй усанд туугдан алдсан нүсэр том улиас, хар моднууд арай ядан тогтох ажээ. 

	Бид майхандаа хуваагдан хонов. Томд нь Бат, Наран Нанзад гуай бид дөрвүүл байрлалаа. Манай майхны хамгийн дуу шуу ихтэй нь цаг уурч Бат байв. Тэр зэргэлдээ майхныхныг өдөн тоглоом тохуу хийж, биднийг элдэв зугаатай яриагаар баясгана. 

	Бороо шөнө дөлийн хэрд хэсэг орсноо, өглөө болоход тэнгэр цэлмэн, занал хийлэх мэт зангирч байсан усархаг хар үүлнээс малгайн чинээ ч үлдээгүй байлаа. Босмогц л бид сайхан өдөр болсонд дор бүрнээ баясацгаав. Бороо манай бяцхан ангийн хүсүүштэй зүйл огт биш байлаа. Ус үерлэж аюул нэмэгдэхийн дээр ажил явдалд саад болно, ялангуяа миний ажилд бүр ч их хохирол учруулна. Ургамлын цуглуулгууд маань харлан муудахаас эхлээд хавчих цаас чийг дааж хатаах бололцоогүй болно. 

	Онцын үйл явдалгүйгээр бид арван цагийн орчимд аян замаа үргэлжлүүлэн хөдөллөө. Энэ өдөр төлөвлөгөө ёсоор, Туул голын бас нэг томоохон цутгал болох Хэрхэрүүгийн адаг хүрэх ёстой байв. 

	 

	АНХНЫ БААВГАЙ

	 

	Өнгөрөгч шөнийн борооны чийг, өглөөний нарны алтан шаргал туяатай хослон хатан Туулын үзэсгэлэнт хөндий түүний хоёр талын уулсын өнгө жавхааг улам нэмжээ. Энэ өглөө хүн, амьтан, байгаль цөм сэргэлэн цовоо, хөнгөн гавшгай болсон мэт. 

	Аглаг нутгийн сэрүүн тунгалаг агаар үзэсгэлэнт байгальд мал, хүнгүй зохих төлөвтэй. 

	Бид голын хөндийг шигүү хучиж ургасан хус, бургас, тавилгын бутны ширэнгэн дундуур арай ядам урагшилж байв. Би ургамал цуглуулахын тулд эсвэл нөхдөөсөө түрүүлэх, эсвэл хоцрох хэрэг үргэлж гарна. Иймээс хөтөлгөө морио Нанзад гуайд шилжүүлэв. 

	— Нанзад гуай цулбуурыг авах зуураа:

	— Чи бас л түрүүлэх нь үү, хүүхээ! Хэт холдоод явчхаж болохгүй шүү! Одоо мод навчилсан, баавгайн хөөцөлдөөн (ороо) дуусаагүй шахам байгаа үед тийм амар биш. Санаандгүй явж байгаад идүүлж мэднэ шүү гэлээ. Би энэ үгнээс санаа авч нөхдөөсөө нэг их хоцорч түрүүлэлгүй ургамлаа цуглуулж явлаа. Гэвч ажилдаа улайрсаар бага үдийн хэрд нэлээн түрүүлж явснаа сая мэдсэн юм. Тэгээд морио чөдөрлөж идүүлэх санаатай бяцхан цоорхойд бууж нөхдөө хүлээлээ. Энэ нь голын хойд талын огцом өндрийн ёроол руу түрж орсон хар модон ой болон намхан бут бүхий, ширэнгийн хооронд орших цоорхой байсан юм. 

	Тэнд үет ургамал, элдэв өвс холилдон ургажээ. Шар хээр морь маань нугын чийглэг өтгөн ногоог шижигнүүлэн зулгааж их л ховдоглон зажлахад хазаарын амгай дуугарна. 

	Миний цуглуулгын хавтсанд сул цаас үлдээгүй болохоор түүнийгээ засаж сайн гэгч нь чанга боочхоод нөхдөө харах санаатай хойд өндөр өөд ялимгүй авирч зогслоо. 

	Нөхөд маань бараагүй л байлаа. Тэндээс өтгөн шугуй дундуур тахиралдан үзэсгэлэнтэйеэ урсах голын ус нь ив илхэн харагдана. 

	Гэтэл дэргэд шахам мод дуугарч, их ойн захыг эмжин ургасан зулзаган төгөл дундуур дөрвөн том буга давхин гарч ирээд, нэг зог туссанаа газрын руу хар эрчээрээ дүүлэн бууж ширэнгэд далд орлоо. Тэдний байдлыг харахад ямар нэгэн юмнаас үргэж цочсон нь илт байв. Ийм учраас ямар боловч сэрэмжлэх нь зүйтэй гэж бодоод морь руугаа яаран очлоо. Намайг очиход шар хээр морь маань хамраа дуугарган чихээ сортолзуулан их л сүрхий харна. Саяны бугууд морийг маань сочоож гэж боджээ. 

	Гэвч тэр хойд өндөр өөд миний толгой дээгүүр харж байлаа. Би сэрдхийн эргэж тэр зүг харвал надаас барагцаагаар 100 орчим метрийн зайд байх модны хаяанд нэг том хар юм харагдлаа. 

	«Баавгай!» гэсэн бодол аяндаа төрж бие арзайх шиг боловч сайн харвал тэр араатан, миний зүг биш өөр зүг рүү анхаарлаа хандуулан голын урд өндөр өөд ширтэн, хойд хоёр хөл дээрээ оцойн сууж байгаа харагдлаа. Тэр баавгай хоёр минут хэртэй сууснаа босож, намайг үзээгүй юм уу, үзсэн ч тоогоогүй юм уу газар шиншлэн дороо эргэлдэж эхлэв. Би түүний хөдөлгөөн бүрийг хичээнгүйлэн ажиж байлаа. Морь маань хамраа дуугарган тогтож ядна. Гэтэл нөгөө гайхал огло үсрэн, газрын руу хар чадлаараа харайлгалаа. Тэр надаас 50—60 орчим метрийн зайтай голын ширэнгэ рүү далд орлоо. Бодвол манай нөхдийн барааг харсан бололтой. Би богд резин хувцас хоёроо эмээл дээрээсээ авч хаяад мориндоо мордон, хойд өндрийн хормой өөд харайлгав. 

	Нэлээд өгсөөд баавгайн далд орсон зүг харвал бараа алга. Харин манай Рэгдэн, гол өгсөн давхиж харагдлаа. Удалгүй бусад нөхөд маань ч гарч ирэв. Би малгайгаараа тэднийг даллахад Рэгдэн миний зүг морио гуядан давхиж ирээд:

	— Ачаатай морь туйлаад аа! Чиний өнөө боодолтой ургамал чинь золтой л ус руу уначихсангүй гэв. Золтой уначихсангүй гэдгийг дуулаад дотор онгойж:

	— Сая ийшээ нэг том баавгай орчихсон гээд голын зүг заав. Мань эр нэг их тоосон шинжгүй алаг мориныхоо дал руу урсах хөлсийг гараараа шувтран унагааж:

	— Баавгай гэнээ? Хэр том юм бэ?

	— Том л юм шиг санагдсан. 

	— Баавгай энэ хавьд баймааргүй дээ. Ядаж хагийн ам өнгөрвөл горьдлоготой. Юу ч гэсэн жаахан өгсөөд харъя даа гээд морио чүү гэж давиран өндөр өөд мацуулав. Би даган хөдөллөө. 

	Бид хоёрыг арван алхам яваагүй байтал голын цаад талын хусан төгөлийн зах дээр нөгөөх маань гараад ирлээ. Рэгдэн мориныхоо амыг огцом эргүүлж:

	— Эндээс бүр ил юм. Цаад хашрыг чинь яая даа байз. За ерөөсөө ингэе. Чи эндээ хүлээж бай. Би ойртож буудъя. Замдаа тэд нарт хэлээд морь малыг нь бөхлүүлье гэв. Ингэж намайг захирч орхиод эгц өндөр рүү мориныхоо гүйхээр орж явчихлаа. Гэтэл гай болоход эмээл нь морины хүзүү рүү шувтрав. Том алаг морь эхлээд Рэгдэнгээ, дараа нь эмээлээ унагаад айсуй байгаа сүүлчийн хэсэгтэй очиж нийлэв. Рэгдэн шалавхан эмээлээ аваад газрын уруу гүйсээр буулаа. 

	Хээрийн амьтан тэсэхээргүй дуулиантай болсон хэдий боловч мань баавгай тоосон шинж алга. 

	Хойд хөл дээрээ босон хэдэнтээ харснаа, дахиад л шоргоолжны үүр шиншлэн орчин тойрондоо идэш эрж эхэллээ. Рэгдэн нөхөд дээрээ очуут морио эмээллэж мордоод миний зүг харав. Би «байна» гэснийг дохиогоор мэдэгдэв. Тэр голоор гарч морио модонд далдлан уяад, шаламгайлан гүйж баавгайн байсан чөлөөнд ойртлоо. 

	Энэ хооронд баавгай хуучин газраа л байсаар. Манай нөхдөөс Наран явгаар авирч миний дэргэд ирэв. 

	Бид хоёр энэ бүхнийг сонирхон баавгай анчин хоёрын хөдөлгөөн бүрийг ширтэж байлаа. 

	Герман винтовын дуу хавь ойрыг цуурайтуулан тасхийж хэнэггүй зогссон хүрэн баавгай дугуй хадан өнхрөх зуур баруун бөөрнийхөө орчим сумны шархыг ноцно. Таван секундийн хугацаа өнгөрөөлгүй түүнийг нэрмэн буудлаа. Гэсэн ч оносонгүй. Баавгай аймшигтай муухай орилоод босон харайж, өмхөрч ялзарсан модны хожуулыг бут алгадаад, хүчиндээ цаана нь ойчив. Тэр босохыг завдан чээжээ өндийлгөж ирэвч эс чадна. Рэгдэн гурав дахь удаагаа буудаж нам алжээ. Баавгай алж сурсан хашир эр яардаггүйчлэн мань хүн буугаа шагайсан хэвээр хэдэн хором хүлээлээ. Дараа нь тамхиа асааж аваад биднийг даллав. Хөвчийн энэ нүсэр араатныг анх үзэж байгаа би хэн бүхнээс илүү сонирхов. Энэ нь зулзагатай эм баавгай байсан бөгөөд гуужиж дуусаагүй тохмын чинээ ноолуур ар зоон дээр нь даахиран үлджээ. Нанзад гуай түүнийг харуутаа:

	— Ээ хөөрхий, арьс яс хоёр л юм шив дээ. 

	Хуулах уу? Аль донтийг нь аваад л гүйцэх үү гээд бид бүхнийг тойруулан харна. Би чухамдаа энэ ярианд ямар нэг шийдвэрлэгчийн үүрэгтэй оролцож огтхон ч чадахгүй боловч хуулаасай гэж бодож байлаа. Рэгдэн за яасан ч яах вэ. Ямар дахиад баавгай тааралдахгүй юм биш гэх байрын юм хэлэхэд харин Цэрэн:

	— Энэ сайхан амьтныг яаж зүгээр орхих вэ. Арьс толгой хоёрыг нь ч болсон авалгүй дээ гэлээ. Бид тэр дороо хувцсаа тайчиж хаялаад, нүсэр ангаа өвчиж төхөөрөх ажилд орлоо. Түүнээс хээрийн араатан бүрийн адил ямар нэг аягүй үнэр гарна. Гэвч

	— Ай даа тарган бол хэд сайхан чанаж идэх сэн хэмээн Нанзад гуайн хорхойсон хэлэхийг сонсоод төдийлөн зэнзийлээд хэрэггүй юм гэж би шийдлээ. Өвчөөд тавьчихсан байхыг харахад хэлбэр төрх нь эвгүй сэтгэл төрүүлмээр. Нэг харахад арьсыг нь хуулсан тарвага шиг, нэг харахад нохой шиг. Нанзад гуай буриад хийцтэй том хутгаараа баавгайн гэдсийг өрцнөөс нь нимгэн цавийг нь хүртэл хүү дараад элгийг нь гаргаж ирлээ. Тэгээд цөсийг нь нямбайлан огтолж авлаа. Баавгайн цөс хэмжээ хэлбэрээрээ үхрийнхтэй тун төстэй ажээ. Хүн бүхний эрхэм эрдэнэ мэт үздэг тэр зүйлийг бүр найдвартай хадгалахын тулд үнхэлцгийнх нь хальсаар давхар бүрж морины сүүлээр боогоод Нанзад гуай санаа амарсан мэт холдон сууж тамхиа нэрлээ. 

	Баавгайн идэш тэжээлийн онцлогийг мэдэхийн тулд би түүний ходоодыг хагалахаар шийдлээ. Тэгээд ходоодыг нь салгаж хавтгай чулуун дээр аваачив. Миний энэ байдалд Нанзад гуай яггүй дургүйцсэн бололтой ярвайж 

	— Яасан олхиогүй юм хийдэг золиг вэ? Тэрүүгээр яах чинь вэ? Хая, хая! гэнэ. 

	— Нэгэнт л энэ амьтны чинь махыг иддэг юм хойно алсан малынхаа ходоодыг цэвэрлэхтэй адил бус уу гэж би түүнийг сэнхрүүлбэл: — Үгүй нээрэн ч тийм юм даа золиг. Ингэхэд би өдий хүртлээ баавгайн гэдэс дотор иддэгийг мэдэхгүй юм гэж нэлээд эвлэрэнгүй өгүүлэв. 

	Баавгайн ходоодны дотор гол нь шоргоолж, шоргоолжны өндөг, мэхээрийн үр болон бусад ургамлын гаралтай тэжээлийн үлдэгдэл байлаа. Ямар боловч энэ баавгай шийдсэн махчин биш гэдэгт түүний ходоодны доторхоос тодорхой байв. Гэвч тэндээс нэг хатуу цул зүйл олдов. Эхлээд юу болох нь мэдэгдсэнгүй. Усанд сайн угаагаад харвал тал талаасаа хонхойж ууссан том гэгчийн бүлх байв. Түүнийг бид цөм гар дамжуулан үзсэн боловч чухам юуны бүлх болохыг нь тайлсангүй. 

	Харин Нанзад гуай:

	— Тэмээний хараацай бүлх бол нэг энэ|хэрийн байж болох юм даа гэж их л итгэл муутайхан хэллээ. Тэгэхэд нь Бат түүнийг цаашлуулж:

	— Нанзад гуай! Таны хэдэн тэмээ хөвчид гүйж самар иддэг юм гэлүү? гээд бөөн инээдэм болгочхов. Үнэхээр бидний алсан баавгай дотроо ч гаднаа ч үзэгдэх өөх байсангүй. Түүний булчин шөрмөс гоц товойн харагдана. Ялангуяа дөрвөн мөч, хүзүү, эрүүний хэсгийн булчингийн хөгжлөөр туйлын хүчирхэг амьтан ажээ. Бид баавгайн арьс толгой хоёрыг ачаандаа даруулж бөхлөөд хэт орой болчихоос өмнө Хаг-Туулын бэлчир хүрэх гэж яаран хөдөллөө. Хагийн гол Туулын баруун гарын томоохон цутгалуудын нэг бөгөөд эхэндээ олон тооны горхинуудыг нэгтгэсэн учир элбэг устай билээ. 

	 

	ХӨВЧИЙН ГҮНЖИЙН ДОМОГ ИНГЭЖ ЭХЛЭВ

	 

	Бидний баавгай агнасан газраас өөд Хагийн голын ам хүргэл 22 км орчим байлаа. Мориор яваа улсад энэ тийм хол газар биш боловч хүн бүхэн тус тусынхаа ажлаар хөөцөлдөх тул амар урагшлахгүй байв. Өгсөх тутам голын хөндийн ургамал өтгөрч улиас бургасан шугуй нь дан цагаан хус, хар модон төгөлүүдээр солигдсоор байв. Голын урьд талын аглаг өндрүүдийн зарим хэсэг модгүй нүцгэн, ой нь ерөнхийдөө хойд талыгаа бодвол мэдэгдэхүйц сийрэг үзэгдэнэ. Мөн энэ талаас цутгах гол горхины тоо цөөн ажээ. Туулын хөндий өгсөх тутам нарийсах тул олон дахин түүнийг гатлахад унаа биед бас ч тийм амар биш байлаа. Таван цагийн хэрд Нанзад гуай Рэгдэн хоёр ачаа морьдоо хөтлөөд боломжийн газар шилж буухаар түрүүллээ. Биднийг гүйцэж очиход тэр хоёр маань аль хэдийнээ төвхнөж орхисон төдийгүй нэг гахай алсан их л догь сууж байлаа. Тэр багавтар зулзаган гахай байсан боловч идэх өөхтэй тун догь байж билээ. Бид морь малаа тавьж идүүлээд, цайгаа ууцгаав. Энэ хооронд Нанзад гуай гахайн махан хорхог хийх гээд тун ч завгүй байх аж. Хоол болохоос өмнө бид тус тусынхаа тэмдэглэлийг хөтөлж суулаа. Гэтэл Нанзад гуай:

	— Хүүе Рэгдэн, үгүй хаачив аа чи! Хүүе хүүхээд, сүйд боллоо гэж нэлээд тэвдэн хашхирах сонстов. Бид ч юу болсныг үзэх гэж Нанзад гуайн дэргэд гүйлдэн очив. Мань өвгөн 10 литрийн-бетон тарлаан дээр өвдөглөөд суучихсан яг Хагийн аман тушаа урд өндөр өөд нэг гараараа зааж байв. Гэр зүг харвал модот өндрийн оройгоос өтгөн цэнхэр утаа эгц дээшээ суунаглаж байна. 

	— Юун утаа вэ? 

	— Түймэр! 

	— Үгүй ээ хүн гал түлж байна 

	— Ямар сонин юм бэ гэхчлэн бид ам амандаа шуугилдаж байв. 

	Цэрэн дурангаа гарган харвал тэр нь ойн түймэр ажээ. Хэдийгээр эхэлж байгаа боловч бид хэдэд дийлэгдэхгүйгээр түргэн газар авч байв. Нанзад гуай түүнийг өөрийнхөө яндан дурангаар сайн харахын тулд надад савны таглаа дарах ажлаа даалгав. Улайссан чулууны хүчинд саван доторх мах сүртэй шуугин буцалж халуун хийний түлхэлт намайг өргөөд шидчихэд дөхнө. Хүнхээлтэй хорхгийн өвөрмөц таатай үнэр хамар цоргих нь хорхой хүргэх гоц чадалтай. Би зэрлэг гахайн мах бараг анх удаа идсэн маань тэр билээ. Амттай зөөлөн ер нь тун догь санагдсан юм даг. Хэдэн минутын дотор түймэр уулын оройг бараг тэр аяар нь хамарч бөөн утаа оволзлоо. Чухам яагаад түймэр гарсныг бид өөр өөрийнхөөрөө тайлбарлах гэж оролдоцгоов. Хэдийгээр ойр хавь хүн байхгүй боловч энэ түймрийг хүн тавьсан гэдэг дээр ихэнхийн санал нийлж байв. Наран зажилж байсан махаа залгиж амжилгүйгээр:

	— Хүүе та минь ээ. Тэр хясааны орой дээр хоёр морьтой... гэв. Үнэхээр түймэр гарч байгаа өндрийн харалдаа голын урд хясааны орой дээр хоёр морьтой хүн зогсож харагдана. Биднийг дурандаа хүрч амжаагүй байтал нөгөөх «морьтнууд» эгц өндөр рүү эрчээрээ дэгдүүлэн буух нь тэр. Тэд бол түймрээс дайжсан хоёр том хандгай байсан аж. Хандгайнууд голын зах дээр зог тусуут хүчтэй үсэрч яг дунд нь буугаад цааш түвэггүй сэлж гарна. Тэд биднээс 50-иад метрийн зайтай гарав. Тэгээд эргэж бид болон түймрийн зүг харж зогсоно. Дахиад л яг нөгөөх хандгайн гарч ирсэн хясааны оройгоор арав орчим буга гарч ирээд гол руу орлоо. 

	Энэчлэнгээр түймрээс дүрвэсэн амьтад тэр оройжин хойшоо гатлан нүүхийг бид үзсэний дотор нэг булиа том баавгай бараг манай майхны хаяаг гишгэн алдаад өнгөрч билээ. Орой болоход түймрийн гал улам сүртэй дүрэлзэн хүнгэнэсэн дуу гарна. Энэ түймрийг зүгээр хараад сууна гэдэг маш хэцүү байсан боловч дэмий л санаа зовохоос цааш хэтэрч даан ч чадахгүй байлаа. Гол найдвар бороо орох төлөвтэй бүрхэг тэнгэрт байсан боловч түймэр бороо хоёрын аль аль нь бидний хүсэл эрмэлзлэгээс огтхон ч шалтгаалахгүй гэдэгт хамаг гай нь оршино. Чухам тийм учраас ч хэрэв маргааш өглөөний 5 цаг гэхэд тэнгэр цэлмэг байвал 2 хүнийг аль сайн морио унуулж Мөнгөн морьтын зүг хэл хүргүүлэхээр илгээх болсон билээ. 

	Цаг уурын мэргэжилтэн Батаас бид:

	— Бороо орох нь уу? гэж асуухад

	— 30 минутын дараа. Та нар цагаа хараад л тавтай хэвтэцгээж бай! хэмээн хэнэггүй хариулж байв. Үнэхээр 30 минут хэртэй болоод майхны даавуун дээр борооны том том дуслууд бөмбөр дэлдэх адил унаж эхлэхэд цөм туйлаас баярлаж билээ. 

	— Бороо бүр ширүүсэн орж эхлэхэд Нанзад гуай санаа нь амарсан байдалтай тайван хажуулж:

	— Хөвчид яваа улс ингэтлээ бороо хүсэх гэж байдаг юм байжээ хэмээн өөртөө ярьж байгаа юм шиг намуухан өгүүлэв. Түймэр унтрах нь лавтай болсон боловч хэн түймэр тавив? гэдэг асуудал манайхныг тавгүй байдалд оруулж эх захгүй яриа үүсгэх гогцоо боллоо. Хүн бүхэн л дуулсан үзсэнээ эвлүүлж ярина. Энд Нанзад гуайн яриа л сонин байв. Түүний яриагаар бол оргож дүрвэсэн элдэв бусын хүн энэ эзгүй хөвчид байх бүрэн үндэстэй аж. Хэрэв үнэхээр байвал морь, мал, буу, зэвсэг хулгайлах зорилгоор бололцоо тааруулан бидэнд халдаж болох гэнэ. Үнэхээр ч эзгүй газар яваа буурай улс сонор соргог байх нь эрхбиш чухал гэж үзээд энэ шөнөөс эхлэн тогтмол манаа гаргаж байхаар бид тогтов. Манааны нэрсийг үсгийн дэс дарааллаар гаргасан болохоор тэр шөнө Бат манах ёстой боллоо. Би хэвтүүт унтчихаж чадсангүй нойтон майхан дээр борооны шижигнэн унах, морьдын тургих, хоёр майхны хооронд холхин алхах Батын хөлийн чимээ, Туулын усны намуухан шуугиан, нөхдийн тухтайхан хурхирах энэ бүхэн чихэнд тодхон сонсогдоно. Чүдэнз зурж цагаа харвал 2 цаг болж байлаа. Маргааш нь би хамгийн сүүлд Нанзад гуайгаар дуудуулж байж босов. Намайг босоход нөхөд маань хоолоо идэцгээж байлаа. Голын зүг явахад нойтон ургамал өмд, хувцас усална. Гэвч тэнгэр цэлмэг байсан болохоор цаанаа л нэг сэтгэл уужим байв. Голын тунгалаг усаар нүүр гараа угаахад таатай сайхан санагдана. Нөгөөх түймэр гарсан уулын зүг харвал 2-га орчим газрын мод хагас шатсан харагдана. Манайхан үдийн хоол хүртэл Хагийн голын ам орчмоор ажиллаад үдээс хойшдоо Туулын бас нэг томоохон цутгал Хэрхрүүгийн адаг хүртэл богино нүүдэл хийх ёстой байлаа. Би яаран хооллоод ажилдаа орлоо. Юуны өмнө ургамлуудынхаа цаасыг сольж шинээр цуглуулга тооцоо хийх ёстой байлаа. Энэ орчмын ой нь үндсэндээ дан хар модноос тогтох бөгөөд аж ахуйн үзүүлэлт сайтай ажээ. Гэвч голын урд талын өндрүүдэд одоогоос 23—25 жилийн өмнө түймэрт идэгдсэн талбай их байлаа. Хагийн голын хойд өндөрт гарч модны нас тодорхойлж байтал миний дэргэдэх өмх хожуулын цаваас нэг нисдэг хэрэм гарч ирээд намайг гайхсан мэт харж эхлэв. Би хийж байсан юмаа орхиж түүнийг анхааралтай харлаа. Энэ үнэхээр өрөвдөлтэй хөөрхөн амьтан бөгөөд, бяцхан дугариг нүдээ залирхгаар эргэлдүүлэн, бөөрөө түнхэлзүүлж янз нь намайг сүрдүүлэх санаатай юм шиг байснаа гэнэтхэн год гээд модонд гарчихлаа. 

	Тэгээд одоо чи намайг яах вэ гэсэн шиг хөөрхөн богино сүүлээ хөдөлгөн, чээжээ өндийлгөн зогсоно. Тэгэхэд нь мөчир авч шидвэл шидсэн навтас адил хийсээд өөр нэг модон дээр бууж орхив. Гэтэл хаанаас гараад ирснийг бүү мэд, нэг морин харцага түүний дээр эргэлдэж байна. Хөөрхий олби ойртсон аюулыг харахаасаа ямар ч гэмгүй над руу гол анхаарлаа хандуулсаар байхад нь дахин нэг мөчир авч шидвэл хөрсний өнгөн хэсгийн цэвдгийн үенээс болоод булгарч унасан өвгөн хар модны өтгөн титмийн доогуур год хийн орлоо. Хагийн цутгал орчим дахь дундаас дээш насны хар модон дээр нэгэн төрлийн бутлаг хаг ихээр ургасан байх бөгөөд холоос харахад ой нь тэр аяараа өвгөн хүний цагаан толгой шиг цагаан буурал өнгөтэй аж. Намайг майхандаа эргэж ирэхэд Нанзад гуай гахайн шарсан мах, цагаан будаатай шөл хоёр хийчхээд биднийг хүлээж байжээ. Тэр

	— Хамгийн ховдог нь түрүүлж ирнэ дээ гэж бодсон юм. Ургамлын хүү маань их ховдог юм байх нээ дээ хэмээн надаар тохуурхан угтлаа. Намайг цуглуулга янзалж суухад Нанзад гуай дэргэд ирж баахан харснаа

	— Чи ч бас гоё ургамал олж чадахгүй хүүхэд шив дээ. Дээд хөвчид сайхан сайхан цэцэг мөн ч их дээ. 

	— Тэгэхдээ Нанзад гуай гоётой, муухайтай нь авдаг юм шүү дээ гэвэл мөчөөгөө өгөхгүй санаатай. 

	— Хаа ч өвс ногоо байхгүй биш. Гэвч ах нь та нарын ажлыг ямар золигоо мэдэх вэ дээ. 

	Урьдын цагт энэ хавиас чинь эмийн цэцэг авдаг л байсан юм. Би хүртэл наймаа нарт хунчир түүж өгөөд мэр сэр юм олж л байлаа. Би өвгөнд өөрийнхөө ажлаас эхлээд ер нь ургамал судлахын ухааны талаар богинохон лекц унших дөхлөө. Мань хүн угийн сэргэлэн ойтой тул хялбархан ухаарах аж. Эцэст нь тэр

	— Бас л их учиртай юм байжээ. Ингэхэд та нар чинь эмч энэ тэр шиг мөн л сургууль хийнэ биз. Өвгөний асуудал инээдтэй санагдсан боловч би түүнийг гомдоохгүйн тул уруулаа хазан байж:

	— Тэгэлгүй яах вэ гэж хэллээ. Бид хоёрын яриа энэхнээр завсарлаж нөхөд маань ч ирэв. Тэд цөмөөрөө л надад ургамал барьж ирцгээсэн байв. Манайхан энэ өдөр хийдийн голын адагт буусангүй онцын саад тотгоргүй явж Хэрхэрүүр голын цутгалаас яльгүй дээр орших Сонгинын мухар ам хэмээх газар буудаллаа. 

	Морьтой хүнтэйгээ ихэд ядарсан байлаа. Тийм учраас манайхан түргэн шиг амрах гэж яарцгаав. 10 цаг гэхэд хоёр майханд нам гүм байв. Харин энэ шөнө миний хувьд хариуцлагатай манааны үүрэг гүйцэтгэх ёстой болсон учраас битүү хувцас, усны гутлаа өмсөж гадаа гарлаа. Тэнгэр тун их бүрхэг, голын хөндий уруудан хүйтэвтэр салхитай байх аж. Аравхан алхмын цаана байгаа морьд үл харагдана. Гадаа жихүүн хүйтэн байсан болохоор майхныхаа дотор хаяанд буугаа тэвэрч суугаад элдвийн анир чимээ чагнахаар шийдэв. Морьдын ногоо зулгаах, нөхдийн хурхирах, ойн шувуудын дуугарах энэ бүхнээс өөр юм сонсогдохгүй байлаа. Майханд түлсэн задгай галын цог улайж, үл мэдэгхэн пад шад хийх дуу сонсогдоно. Манай майхныхнаас Бат, Наран хоёр дүнгэнэтэл хурхирч Нанзад гуай эргэн хөрвөлдөнө. Хөөрхийдөө настай хүн аяншиж ядраад бие нь муудсан юм биш байгаа гэсэн шиг бодогдоод

	— Нанзад гуай! Та яагаад унтахгүй байна гэлээ. 

	— Бие сэвэлзээд нойр хүрэх шинжгүй ээ хүү минь. Би ерөөсөө хөвчид гараад л нойр багасчихдаг золиг гээд өндийж сууснаа:

	— Үгүй хүү минь чи унтвал яана. Тэртэй тэргүй миний нойр хүрэхгүй юм чинь. За нэг гарч ирдэг юм билүү дээ гээд хөвөнтэй дээлээ нөмөрч бослоо. Нанзад гуай гадаа гарч ирээд хуурай хуснаас галдаа нэмж тулам хөөрөг адил хүнгэнэтэл хэд үлээхэд дорхноо аслаа. Тэр нэлээн алсын юм бодсон бодолтой хэсэг дуугүй сууснаа:

	— Би ер нь дэмий юм ярьж байж, тануусыг бүр манаа болгож орхив оо доо. Одоо ямар золиг нь байх вэ. Урьдын цагт бол ч элдэв бусын сайн муу улс орогнодог л газар байсан юм. Тэглээ ч гэсэн энэ ууланд чинь хөөрхий хээр хонож, хэц дэрлээд тэнэхээрээ л болсон дог. Надтай л юм дайралдаагүй юм гэж ярилаа. Гэвч түүний ярианы өнгө зөвхөн намайг тайвшруулахад чиглээд харин цаанаа эзгүй хөвчид өнгөрүүлсэн идэр залуугийн нь адал явдал нуугдаад байх шиг санагдсан тул түүнийг нь яриулах арга сэдэх санаа төрлөө. Ердийн төрхөөрөө үг дуу цөөтэй мэт санагдсан боловч үнэндээ Нанзад гуай хөгжилтэй ярианд муугүй хүн байсан ажээ. Би түүнийг элдвээр шалсны эцэст ийм сонин юм сонссон юм даа. Тэр бээр яриагаа яаж эхэлсэн гэж бодно. Тун сонин. Ердийн нэг анчны, малчин өвгөн гэхэд адал явдлын тухай өгүүлэх номын аль нэг дайралдсан хуудсыг сөхөөд уншиж эхлэхтэй адил гэх үү дээ. 

	...Тэр залууг сэрэхэд үүр дөнгөж тэмдгэрч байсан юм байх. Анчин гөрөөчин хүний нойр ханах нь амархан байдаг болохоор дахиад л унтах ч гэсэнгүй элдвийн юм бодож хэвтэж л дээ. Дөнгөж хорь гарч яваа насны залуу эр, эзгүй хээр орь ганцаараа хэвтэж байна аа гэхэд юу эс бодох вэ дээ. Аз жаргал, баатарлаг үйл, хайр дурлалын амт шимт, магадгүй огторгуйд жигүүрлээд нисэх мөрөөдөл ч төрсөн байхыг хэн байг гэх вэ. Би зөвшөөрөн толгой дохилоо. Өвгөн цучил авч тамхиа нэрээд галдаа дахин мод нэмж намайг хэдэн хором эгцлэн ширтэв. Бодвол яриагаа надад хэр их нөлөөтэй байгааг олж харах гэсэн биз. Задгай галын гэрэлд Нанзад гуайн соёо сахал өрвийж, өргөн шанааны булчин баримал юм шиг төвийгөөд ямар нэг ер бусын сэтгэгдэл төрүүлмээр. Тэр нэгэн хэвийн намуухан дуугаар ярих боловч үйл явдлын онцлогтой нь уялдуулан аятайхан өргөлт өгнө. 

	— Тэр залуу Хүрээнд нэг ганган эрлийз хүүхэнтэй танилцаж, учиргүй сэтгэлтэй болсон боловч нөгөөх нь төдий л нүүр өгөхгүй зовоогоод байж л дээ. Тэгж тэгж нэг өдөр:

	— За чи сайн эр юм бол нэг сарын дотор зуун булга алаад ир гэж гэнэ. Яах вэ хөөрхий, залуу насны омог, хайр сэтгэлийн хүч болсон хойно, тэгээд бүр Ар минж орж гөрөөлөөд хорин хэд хоногийн дотор дөнгөж жараадхан булга алсан боловч сар болчих гээд арга буюу буцаж явсан нь тэр юм байх л даа. Одоо яг энэ Хэрхэрүүрийн эхний сарьдаг орчим буцах замдаа унтсан гэнээ. Санасандаа хүрэх гэдэг эр хүний нэг жаргал хойно доо. Яаж тэр хүүхнээ авах вэ гэсэн бодол зовоогоод тийм эрт сэрсэн ч байж болох юм. Тэр босуут галлаад бугын шаант булж, хар цай чанаж дээ. Түүнийг дөнгөж ганц тагш цай ууж суутал алсад ямар нэгэн бишийн авиа анхаарлыг нь татжээ. Залуу эр модон тагштай цайгаа барьсан хэвээр сэрдхийн чагналаа. Ойн шуугиа, олон шувуудын жиргээ, уулын голын харгиа энэ бүх байгаль ертөнцийн ердийн дасал болсон дуунаас ялгаран лимбэний эгшиг адил уран нарийн ая дуулдахын төдий сонсогдох ажээ. Тэр чихэндээ үл итгэн нэгэн үе баахан алмайрсан боловч гуа үзэсгэлэнт сайхан байгалийн дунд дур зоргоороо яваа идэр залуу хүний соргог оюун сонор чих юуны алдаа гаргах билээ. Нөгөөх чинь чагнаад л байж... 

	Нанзад гуай яриагаа түр таслан соёо сахлаа имрэв. Бороо түүний яриаг чагнах мэт нэг үе ширүүсэж, нэг үе татран байлаа. Тэгсэн чинь ямар нэг хосгүй тунгалаг хоолойтой эмэгтэй хүн дуулан дуулсаар ойртож яваа нь мэдэгдсэн аж. Түүний охин шингэн хоолойг ой хөвч уул ус амьсгал даран сонсох мэт байлаа. Хүүхэн дуугаа нэг үе таслан хэдэн мөч хоолойгоо амраагаад дахин өөр нэг шинэ дуу эхлээд байж. 

	Айх гайхах зэрэгцэн яах ч учраа олохоо байсан залуу хүү шаасан гадас шиг суусаар, тэр дууны түмэн увдист чадалд автагдан гөлийж байжээ. Булж орхисон бугын чөмөг нь түлэгдэн ойн сэрүүн тунгалаг агаарт хэншүүний эвгүй үнэр содон мэдэгдэж эхлэхэд сая сэхээ авч тогоотой хар цайгаа гал дээрээ асган хэншүү хярвасыг нь дарж гэнэ. Хар үүрээр хэншүү гаргах нь албин шуламс ад чөтгөрийн дуудлага болдог гэж урьд ярьдаг байсан юм. Үнэндээ хэн ч гэсэн үүр цүүрээр, айлын бараа, хүний мөргүй аглаг ууланд ямар нэг хүн дуулан дуулсаар ойртоод байвал эвгүй юм бодогдох нь долоон зөв шүү дээ. Тэгээд эмэгтэй хүн гэж байдаг. Мань хүн буурал Хэнтийн булга, хүдэр дэндүү олноор алснаас болоод газар лус догширч, гай барцад үүсэж байна уу гэж айгаад морио эмээллэн зүг буруулан давхиюу гэж санаж. Гэтэл бурхан шүтээн чөтгөр шулам морьтныг байтугай, жигүүртнийг гүйцэх чадалтай гэдэг бус уу. Тэгсэнд орвол улаан нүүрээрээ угтаж учирвал яадаг юм бэ гэж бодоод бараг шийджээ. Хөвчийн дуучин барагцаагаар бараг хоёр саахалтын дүнтэй ойртов бололтой. 

	 

	Хөвчийн бугын урамдаатай

	Хөндлөн ногоон Хэнтий юу даа

	Хөдлүүн сэтгэлийг зовоогоотой

	Хөндий зэлүүд амьдрал уу даа

	 

	гэсэн дууны нь үг тодоос тод дуулдаж байжээ. Залуу эр баруун гар тийшээ хайртай бирдаан буугаа барьж ойртон ойртох хөвчийн дуучныг амдан алхав гэнэ. Тэр шууд өөрөө ил гарахгүйн тул нэгэн том модны ард биеэ далдлан хүлээлээ. Түүний дэргэдхэн байгаа бяцхан ширэнгийн цаана хүүхний сэргэлэн цовоо дуу хадан сонсогдоно. Ийнхүү хүлээн зогсоход залуу эрийн зүрх ханхар чээжээ задалчих шахам цохилж, аймшигт аюул аз жаргалын мөнхийн орчлон хоёрын аль нэгний хаалганд тулаад оччихсон мэт санагдах ажээ. Чухам ямар янзтай юм гараад ирэх бол гэхээс тэсэж ядна. Гэвч тэр яагаад ч юм бэ, аймаар муухай этгээд зүс царайтай алж хорлох бузар санаатай тийм юм байх вий гэхэд нэг л итгэмгүй санагдаад байжээ. Ширэнгийн цаана хүүхний дуу нэгэнт тас цавчуулсан шиг огцом тасарлаа. Залуугийн сэтгэл зүрхний хөдөлгөөн дээд цэгтээ хүрлээ. Орчин тойрон нь ч нөгөөх дууг тасарчихлаар бачимдан тэсэж ядан байх шиг санагдана. Гэсэн ч тэнд ойн бяцхан шувууд дэлгэр цагийн сайхан өглөөг угтан шулганаж, ургах нарны улаан туяа өтгөн ширэнгийн дундуур алтан савх адил зурайн, өнгийн цэцэг өвс ногооны гоо жавхааг тодруулан уулын боргиот горхи хэв янзаараа хоржигнон шуугьсаар байсан хэрэг. Хэдэн мөч хөвч тайгын амарлингуй дүнсгэр байдлыг юу ч өөрчилсөнгүй. Залуугийн ар нуруу руу хүйтэн хөлс чийхарч хамаг бие нь арзайх шиг болно. Нөгөөх аймшигт нам гүм байдал хэвээрээ... Ширэнгийн цаана намаг байх ёстой. Яг тэнд л дуу нь тасалдлаа даа. Үгүй, юу болчхов оо. Арай намгийн тогоонд ойчоогүй байгаа. Хүн гэдэг бас хачнаа. Чухам юу гараад ирэхийг мэдэхгүй байж л тэр шүү дээ. Урьдын бүдүүлэг цагт чинь уушги зүрх нь тэр чигээрээ ил, тал үстэй шулам гараад ирнэ гэж айхад болохгүй гэх газар байсангүй. 

	Одоогийн та нарын нүдэнд тусдагаас шал өөр ертөнц тэр үеийн хүмүүсийн нүдэнд тусаж байсан хэрэг. Би Нанзад гуайн тун ухаалаг хэлсэн тайлбарыг зөвшөөрч:

	— Ёстой доо! гээд толгой дохилоо. Нанзад гуай хэлэх гээд мартсан юмаа санах адил хэсэг зуур түгдэрсхийснээ:

	— За тэгээд залуу маань хэсэг хүлээж ядаад юу ч гэсэн ширэнгийн цаана л гаръя. Авралтай ч бай, аюултай ч бай нэгэнт өнгөрсөн гэж бодоод дөнгөж ширэнгийн зах руу ортол чинь, ээ бүү үзэгд! Аврал эрэн хашхирах аймаар бачимдсан дуу. Дараа нь арга барагдсан эхэр татсан уйлалт, дахиад л тас хавчуулсан адил гэнэтийн нам гүм. Чухам юу санаж, яаж яваад тэгснээ залуу эр өөрөө ч мэдсэнгүй. Нэг мэдэх нь ээ ширэнгийн захад гарчихсан байжээ. Тэгээд айх гайхах зэрэгцээд золтой л зүрх хагарчихсангүй. Яг өмнө нь томоо гэгчийн өмх хожуулын дэргэд хоёр хүн, нэг баавгай үхэтхийн хэвтэж байжээ. Тэр эхлээд яаран хөдөлсөнгүй. Цэнэгтэй буугаа зэхэж бариад бүгдийг тойрч сайн харжээ. Уртаа цагаан сахалтай өвгөний зүүн мөрийг баавгай зуугаатай, түүний зүрхэнд гүн шаасан хутганыхаа ишээс нөгөөх хүн зуураатай чигээрээ аль аль нь үхчихсэн байжээ. Үхсэн өвгөний хөлийг тас тэврээд хоёр дахь хүн бас гулдайн хэвтэж байлаа. Тэр нь ямар нэг цулгүй ширээр хийсэн урт түрийтэй бойтогрхуу маягийн гутал, хуучин хөх даавуун дээл дээр илгэн хүрэм өмсөж, задгай тавьсан өтгөн хар үс нь тал тал тийшээ задран унжсан эмэгтэй хүн байж гэнэ. 

	Залуу маш болгоомжтойгоор өвгөн баавгай хоёрт гар хүрвэл үхээд нэлээн удсан бололтой бүр хөрж хөшчихсөн байж л дээ. Дараа нь хүүхний дэргэд очоод болгоомжтойгоор гараа явуулж судсыг нь баривал амьд байна гэнэ шүү! гээд Нанзад гуай нэлээд чилсэн мэт!

	— Бороо ч тогтлоо, заа хүү минь гарч морь малаа эргээд ир гэлээ. Гадаа бороо тогтсон боловч тэнгэр дүнсгэр хэвээрээ байх бөгөөд төрөл бүрийн ургамлын үнэр шингэсэн чийглэг агаар амьсгалахад таатай байлаа. Хөл дор усархаг өтгөн ногоо ороолдож, гутал хүнд оргино. Хэдэн морьд маань идэж цадаад, салхины уруу харан зогсоцгоох аж. Бодвол үүрэглэж байгаа бололтой. Хүглэгэр том уулсын орой тэнгэрээс ялгарах төдий бараалан харагдаж Хэрхэрүүр голын усны шуугиан тодоос тод сонсогдоно. Би төрөлхийн Алтайн ууланд өссөн хүн болохоор чулуут голуудын харгилан хүнгэнэх дууг сонсох тун дуртай. Манай Алтайн гол горхи усаар тийм ихгүй ч гэсэн өндөр уулнаас буусан байх тул урсгал нь түргэн харгиа хүрхрээ ихтэй байдаг. Би зуны шөнө гадаа унтаад од түгсэн цэлмэг тэнгэрийг шохоорхон харж, уулын голын харгилан шуугихыг сонсон хэдэн цагаар элдвийг бодож хэвтдэг байж билээ. Хэрхэрүүр голын чимээ яагаад ч юм эртний танил миний төрсөн нутаг Үертийн голынхтой нэн төстэй юм шиг сонсогдоод би хэсэг зуур зогсон чагналаа. Чагнах тутам л сонсоод баймаар, тэгэхлээр нь чулуу сандайлж нэлээн хэдэн минут тавтай суугаад орхиё доо гэж бодоод дэргэдээ байсан бөөрөнхийвтөр хар юман дээр санаандгүй сандайлаад орхисон маань биш болоод явчихлаа. Хачин эвгүй зөөлөн оргиод лав л чулуу бишээ. Тэмтэрч үзвэл хурууны үзүүрт арзгар муухай араа шүднүүд тэмтрэгдлээ. Эвгүй оргисондоо огил үсрэн боссон боловч аймаар зүйл биш гэдгийг дорхноо ухаарч санаа амарсан билээ. Юу гэвэл Рэгдэн нөгөөх баавгайн толгойг мөлжүүлэх гэж шоргоолжны үүрэн дээр тавьсан хэрэг байж л дээ. Намайг орж ирэхэд Нанзад гуай маань орондоо орчихсон Хэрхэрүүрийн урсгал адил хүрхэртэл хурхирч байлаа. Өвгөний сонин яриа сэтгэл гижигдээд болохгүй болохоор нь мартаагүй дээрээ тэмдэглэх гэж майхны хаяанд лаа барьж хэвтээд бичиж гарлаа. Лаа ч дуусаж миний бичих юм ч барагдав. Нөхдийн амгалан хурхиралт сонсохоор нойр хүрч нүд аргана. Гэтэл нэг мэдсэн нам унтчихаад сэрж байх нь тэр. Сандран босож гадаа гарвал үүр цайж, тэнгэр гийчихсэн, нэлээд хүйтэн байлаа. Морьд маань бүрэн, ер нь товчоор хэлэхэд манааны хугацаанд тайван өнгөрчээ. Би туулийн зах руу очиж хангинасан хүйтэн усаар нүүр чээжээ угаалаа. Агшин зуур дутуудсан нойрын тэмдэг арилж бие хөнгөрөөд явчхав. Цайгаа чанахаар майхан руугаа иртэл Бат босчихсон хэмжих багажийнхаа заалтыг тэмдэглэж байв. Тэр намайг харуутаа инээд алдаж миний мэндийн хариуд:

	— Аа би чамайг Улаанбаатар руугаа оргочихсон юм уу гэсэн, ашгүй байж байх шив. За тэгвэл одоо цаг уурын мэдээ сонс! Агаарын 7°—10°, харьцангуй чийг 57%, Туулын хөндий уруудсан зөөлнөөс дунд зэргийн салхитай. Ямар ч байсан бага үд хүртэл тунадасгүй. Сэтгэл хангалттай байна уу? гэж наргиа яриагаар угтлаа. Хэрхэрүүгийн сарьдгийн оройгоор суунаглах мананг зааж:

	— Түүнийг харахаар л сэтгэл зовоод байна гэвэл

	— Энэ тухай би авч ярихгүй, гол нь цайгаа эртхэн ууя гэлээ. Ийнхүү манай аяллын бяцхан анги бас нэг шинэ өдөртэй золголоо. 

	 

	ХОЁУЛХНАА

	 

	7-р сарын 26-ны мягмар гарагийн өглөө өвгөн бид хоёр ачаа бараа болон эд агуурсын хамт үлдэж бусад маань Бага Хэнтийн усан хагалбарын зүүн гараас эхтэй Даглантайн голын ундарга болох жижиг голууд орохоор явцгаасан билээ. Бид хоёр үлдээд бууны цэцнийг шалгах ажлаар хоёр цаг хэртэй оролдлоо. Нанзад гуай жар гарсан хүн гэхэд тун сайн нүдтэй ажээ. Тэр 200 метрийн цаана байгаа том бус байг герман винтов, жижиг калибрын бууны аль алинаар сайн онож байлаа. Үүний дараа ургамал хатаах, цуглуулах ажилд Нанзад гуай дуртайяа туслалцлаа. Үдийн цайны дараа бид хоёр Хэрхэрүүгийн дунд нуур ортол майхан сэлтээ ачиж богино нүүдэл хийв. Хэдийгээр очих газар маань хорь хүрэхгүй км байсан боловч хэрдээ түвэгтэйхэн нүүдэл боллоо. Бид ямар ч бэрхшээлгүй явж нуурын дэргэд шахам ирэв. 

	— Энд буувал яана? гэж асуухад Нанзад гуай зөрж:

	— Арай өндөрдүүхэн газар олж буусан нь дээр, ердөө энэ дэнж дээр л майхнаа шаачихъя гэв. Би түүнийг дуртай зөвшөөрлөө. Тэр дэнж нь биднээс 20—30 метрийн хэр зайтай харагдах Хэрхэрүүр голын эртний дэнж байсан юм. Түүн тийш очиход нуурт зүүн хойд талаас нь цутгах нарийхан татуургаар гаталбал л гүйцэх байв. 

	Гэтэл тэр татуурга нарийхан мөртөө маш гүнзгий байсан ажээ. Бид хоёр түүнийг нь мэдэлгүй ороод ачаа морио унагаж, улмаар туйлуулаад алдаж орхилоо. Туйлсан морины ачаа голын зах дээр унаж, идэш уушны зүйлтэй цагаан авдар газрын уруу өнхөрч очоод уснаас цухуйсан том чулуу мөргөж хүчиндээ зад үсрэв. Би бараг уул хайрцгийг чулуу мөргөх тэр агшинд шахам яаравчлан гүйж очсон боловч нэгэнт оройтож боорцог еэвэн бутарч, хөөсрөн шуугьсан голын түргэн урсгал дагуу уяанаасаа алдуурсан нохой адил хөвж одлоо. Ийнхүү бид хоёр аяганы хийцээсээ салсан боловч энэ нь сэтгэл шаналгах шалтгаан болж чадаагүй юм. Учир нь манайханд хүнсний зүйл хүрэлцэхүйц байсан билээ. Туйлж давхисан морийг залхааж, Нанзад гуай чөдрөөр хоёр сайн ороолгосон нь үнэн боловч чухамдаа түвэг чирэгдэл гаргалаа гэж тэгснээс биш боорцог, еэвэнгээ алдсанаас болоогүй юм. Бид хоёр майхнаа шааж яаран төвхнөж авлаа. Үүнийг л хүлээж байсан мэт азарган бороо шаагин орж эхлэв. Тэгээд хоёр цагийн турш өчүүхэн ч сэхээ гарсангүй. Бид хоёр элдвийг хүүрнэн майхандаа хэвтэж бороо тогтохыг хүлээлээ. Борооны дараа сайхан хурц нар гарсан явдал хэн хэний маань урмыг сэргээв. 

	— Орой болтол аягүй бол маргааш болтол ч бороо орохгүй бололтой. Тэгэхлээр түлээ мод хаттал хоол цай хийх гэж яараад яах вэ. Орой тийшээ болъё гэвэл:

	— Шинэ бууцанд буусан айл байна даа энэ чинь утаа тавьж, унд цайгаа хийнэ байгаа хэмээн Нанзад гуай тоглоом болгов. Тэгэхэд нь би:

	— Таны гэдэс өлсөөд байгаа юм бол би гол уруудаж боорцог еэвэнгээ хайя л даа. Дэвтэж зөөлрөөд харин настай хүнд идүүштэй болсон байх гэж хариу тоглоом болгон хэллээ. Нанзад гуай яльгүй тэгшийж элэгдсэн боловч огт унаагүй том сайхан шүдээ харуулж:

	— Чи миний үүнийг ямар байсан гэж бодно. Богийн шаантыг бүдүүн булуугаар нь тас хазчихдаг явлаа. Одоо гэх нь ээ боорцогтойгоо шүү. Та нарынх шиг чихэр, чийг хоёрт явчхаагүй юм гэв. Би сайхан нар гарсныг ашиглан зураг авах гэж аппаратынхаа хальсыг сольж гадаа гарлаа. Нанзад гуай Хэрхэрүүгийн эхний сарьдгийг зааж:

	— Тэр уулыг яг голлуулж байгаад зургийг минь дараад аль! гэж гуйхад ёсоор болгов. Тэгээд намайг ургамал цуглуулахаар явахад минь мань өвгөн буугаа авч дагалдлаа. Энэ удаа бид хоёр Хэрхэрүүгийн гурван нуур хүрлээ. Хэрхэрүүр бол Туулын цутгалуудын хамгийн түргэн урсгалтай нь юм. Түүний эх авсан сарьдаг 2600 гаран метр өндөр бөгөөд нэлээд олон тооны бяцхан цутгалууд нийлж түргэн урсгалт үзэсгэлэн төгөлдөр Хэрхэрүүр голыг үүсгэнэ. Хэрхэрүүр нь урсгалынхаа дунд хэрд гурван жижиг нуур үүсгэдэг. Мөстлөгийн түрэлтэд үүсэн довонд хаагдан үүссэн эдгээр бяцхан нуурууд байгалийн гоц үзэмжит төрхийг бий болгодог. Ялангуяа дунд нуур нь хосгүй сонин. Голдоо мод бүхий бяцхан аралтай юм. Тэнд нь ангир, галуу хуран бууж эргэн тойрныхоо усан хүрээг даган тавтайяа зугаална. Голын үндсэн тэжээлийг сарьдгийн оройн мөстөлтийн гулгалтаар үүссэн (циркийн) нуур өгнө. Түүний ам алсаас тогоо адил хүнхийж харагддаг. 

	Ер нь Хэрхэрүү орчим газар нь бага Хэнтий нуруун дахь мөсдөлтийн түүхтэй холбогдсон хувирлуудыг хамгийн тодорхой харуулна. 

	Голын сав дагуух бул чулуунууд элэгдэн мөлийж, ямар ч өө сэвгүй болсон байх ба далайн гахайн зоо адил тэдгээр мөлгөр чулуудын дундуур голын ус цагаан хөөс цацлан урсдаг. Голын эхний сарьдаг яг оройдоо бараг нүцгэн шахам байх ба тагийн тачир сийрэг ургамал хаг хөвд тохиолдоно. Өвөр ирмэг нь мөсөн гулгалтаар элэгдэж сүрлэг хадан хана үүсгэсэн байна. 

	Ойн үндсэн хэсэг нь 2300—2500 метрийн түвшинд оршино. Дээд хилээрээ цөөн тооны хуш оролцсон холимог ой байх боловч үндсэндээ хар мод голлодог. Харин доод хилээрээ навчит ба шилмүүст ойн зурвас тодорсон байдаг. Голын хөндий дагуу үе үе намагшсан хотгорууд дайралдах ба тэнд өлөн, дааган сүүл, мэхээр голлосон холимог ургамал ургана. Намгийн захын дагжуур хэсгээр мягман-санжаа, бамбай, хүнхээл зэргийн цэцэгт ургамал зонхилох ба явган хус тавилганын бутнууд толбо зурвас үүсгэн тархжээ. Голын захын боржин чулуунууд дээгүүр битүү хаг хөвд хучин ургана. Ус нь хэт их даргиатай учир Хэрхэрүүр голд загас жараахай ховор ажээ. Хойд урд талын хажуугаар нь улирлын цэвдгийн нөлөөгөөр үе үе тошин үүсэж лужир том хуш, хар моднууд булгаран унасан байх үзэгдэнэ. Тэр ч байтугай эгц налуу хэсгүүдээр мөн улирлын цэвдгийн нөлөөгөөр хэдэн арван метр газрыг хамарсан хөрс гулгалт болсон байна. Миний төрөл бүрийн тооцоо хийх ургамал цуглуулах ажилд Нанзад гуай дуртайяа туслалцан, тэр завсраа уул ажлын учир утга мөн чанарыг мэдэх гэж үргэлж элдэв асуулт тавина. Хэн хэндээ зугаатай энэ ажлаар бид хоёр орой болтол оролдоод майхны зүг эргэлээ. Тэгэхдээ бас зүгээр явсангүй, хур сойр хоёр агнасан гээч. 

	Харин Нанзад гуай гурилтай хоолоо идэж, би шувууны шарсан мах идэхэд хүрсэн билээ. Тэр намайг шар тосонд хайрсан сойрын хөл амтархан идэж байгааг хараад дур гутсан бололтой ярвайж суусан боловч юу ч дуугараагүй юм. Гэвч намайг хооллож дуусаад босоход:

	— За хүү минь наад жигүүртэн чанасан тогоо шанагаа голын торгон элсээр сайн зүлгэж цэвэрлээрэй гэж билээ. Би хоолны дараа майхны гадаах том хавтгай чулуун дээр гарч хэвтээд ном уншиж байтал Хэрхэрүүгийн дээд нуурын баруун бутнаас хоёр бор гөрөөс гарч ирлээ. Тэгэхэд нь ойртож зургийг нь авах санаатай:

	— Нанзад гуай аппарат аваад ирнэ үү, үгүй юу гэж дуудав. 

	— За юу болоод орхив гэсээр тэр гарч ирснээ бор гөрөөснүүдийг харуут:

	— Ээ золиг минь зургийг нь авах гэж явснаас амийг нь авсан нь дээр. Сүрхий царигтай байрын хоёр сайхан гур байна гээч. 

	— За яах вэ та ч буугаа ав. Би ч аппаратаа авъя, тэгээд хоёулаа явъя л даа гэвэл өвгөн тун дуртай дагалдлаа. Бид хоёр голын хойд захын намхан бутан дундуур явсаар нэлээд ойртож очсон боловч түүнээс цааш хэт ил гарчих гээд болж өгсөнгүй. Биднээс гөрөөс хүртэл 75 орчим метр зай байна. Буудаж болох боловч зургийг нь авах бололцоо байсангүй. Нанзад гуай тухтай гэгч нь шагайгаад буудтал нэг нь шархтан татганаж хэд харайснаа зогсоод хоцорлоо. Дараа нь би нэрмэн буудаж унагаав. Дэргэд нь хүрч очиход аль хэдий нь үхсэн байлаа. Сум гарсан шархнаас нь шингэн ягаан цус гарч байна. Нанзад гуай хутгаа гаргаж гэдсийг нь гаргах зуураа:

	— Хөгшин залуу хоёрын ганзага нийлэх л юм байна гэнэ. Тэр бор гөрөөсний хоёр бөөрийг авчирч:

	— Май ид гээд надад өглөө. 

	Би гайхахдаа:

	— Түүхийгээр нь үү гэж лавлавал:

	— Иш хэлээд яах вэ хүү минь. Та нарын хэлдгээр ёстой цул витамин байхгүй юу. Үе мөч, чийгийн өвчинд тун сайн гэв. Өвгөнийг гомдоохгүйн тулд идэх гэж амандаа дөхүүлсэн боловч халуун цусны үнэрт ой гутаад үмхэж чадсангүй. Нанзад гуай надад үлгэр үзүүлэх гэж нэг бөөрийг нь хэнэггүй үмхэж залгисан боловч дахиад үлдсэн нэгийг нь арга буюу бас өөрөө далд оруулахад хүрэв. Тэгээд намайг зэмлэн ямар ч байсан тэр шувууны махнаас чинь дээр дээ! гэж эгдүүтэй нь аргагүй хэлэв. Бороо ороогүй боловч орой тийшээ тэнгэр сүрхий бүрхэж эхлэв. Бид хоёр аяны хар цайгаа амтархан уугаад мод түлээгээ базааж, хувийн аахар саахар ажлаа амжуулаад эртхэн ор дэвсгэрээ засаж хэвтлээ. Манаа хийх энэ тэр юмыг Нанзад гуай утгагүй зүйл гэж баталсан билээ. Би «Уссур хязгаарын тайгад» гэдэг номоос уншин Нанзад гуайд ярьж өглөө. Тэр гарч байгаа үйл явдлыг туйлын сонирхон үе үе тодруулах асуулт тавина. Тэгж тэгж залхуу хүрч ирэхээр нь:

	— За одоо больё, хамаг лаа дуусчихлаа гээд номоо хамхилаа. Нанзад гуай баахан дургүй байсан бололтой. 

	— Лаа яах вэ дээ. Муусайн цагаан төмөр лаазанд тос хийгээд дэн барьж болохгүй юм биш гэв. Гэвч лаа унтрахад майханд эл хуль эвгүй юм шиг оргиод нойр хүрмээргүй санагдахад:

	— За Нанзад гуай нөгөөх яриагаа залгаарай! гэж гуйв. Тэр хэсэг зуур дуугүй хэвтэж байснаа:

	— Өнөө шөнөдөө боливол яана хүүхээ. Би сайн унтаж амармаар байна гэлээ. Тэгэхэд нь би арга барагдаж:

	— Эрт байна шүү дээ. Жаахан ярьчхаад унт л даа гэв. Нанзад гуай аргагүйдэж:

	— Юу гээд зогслоо хө. Аа тийм тийм. За тэгээд хүүхний амьд байгааг мэдмэгц олон юм бодсон ч үгүй гар дээрээ өргөөд голын зах дээр очжээ. Тэр сөхөрч суугаад хүүхний магнайг хүйтэн усаар шавшиж ухаан оруулах гэж оролдсон гэнэ. Тэр нь тийм ч амар ухаан орсонгүй. Далимд нь мань хүн царай зүсийг нь сайн ажиглалаа. Түүний жимбэгэр нимгэн уруул, бяцхан цөмбөгөр дух, гайхам сайхан шүд, өргөн хар хөмсөг, өтгөн хар үс зэрэг нь сэвгүй цэвэрхэн төрсөн монгол эмэгтэйн гайхам үзэмжийг илтгэнэ. Түүний уран гоолиг бэлхүүсээр нь тэврэн суухдаа тэр залуу «Үгүй энэ чинь бодит үнэн зүйл юм гэж үү» хэмээн бодсон гэдэг. Үнэхээр түүний өвөр дээр хий увдис биш бодь биетэй хүний үр байгаа гэдгийг эргэлзэх арга байсангүй. Хүүхний урт хар сормуус үл мэдэг хөдөлж, хагас аньсан нүднээс нь урссан халуун нулимсны ор хатаагүй хэвээр байсан боловч амьдын шинж тун бага мэт санагдах тул залуу эр илгэн хүрмийн бүчийг яаран тайлж, тэрлэгийн нь задгай энгэрийг яран элгэн чээжинд нь алганы хонхор дүүрэн хүйтэн ус асгав. Гэтэл гэнэт уртаар амьсгаа авч ямар нэг юм хүчлэн хашхирах гэсэн шиг уруулаа өмөлзүүлж байснаа нүдээ нээлээ. Түүний усгал хар нүд залуу эрийн нүүр өөд гайхан ширтэж байснаа «Аав аа» гэж эрээнтсэн бөгт хоолойгоор нэгэнтээ хашхираад дахин ухаан алджээ. 

	— За ингээд зогсвол яана гэж Нанзад гуай аргадангуй асуув. Миний нойр огт хүрэхгүй байна. Та өөрөө хөвчид гарахаар нойр мууддаг гэсэн биз дээ гэж би гуйв. Нанзад гуай амандаа ямар нэг юм шивгэнэн хэлж, хүндээр амьсгаалснаа:

	— Хоног хугацаа болоогүй байна шүү дээ хүүхээ гэснээ өөр юм хэлсэнгүй. Би түүний залган ярихыг хүлээж хориод минут болоход харин мань өвгөн дүнгэнэтэл хурхирч эхэлдэг байгаа. Майхны онгорхой үүдээр Хэрхэрүүгийн дунд нуурын мандал цайран харагдаж түүний дээр саглагар том моддын дүрс мэдэгдэхийн төдий харлана. Голын ус гайхам уран хөг аяын цогцлолоор харгиатаж, ойн шувууд үе үе сандрах мэт шулганан дуугарна. Энэ бүхнийг чагнан чагнасаар нам унтчихсан байв. Өвчүүгээ хүрсэн өндгөн цагаан сахалтай өвгөн цахиур буугаа дахин цэнэглэж дуусаад:

	— За чи буудна уу гэж надаас тайван асуулаа. 

	— Тэгье гээд бууг нь автал би өдий хүртэл байдсан гүүний шээс олгодом газраас баавгай алдаж үзээгүй том, тэгж сум гарздаад яах вэ гээд уурлах мэт угз татаад авчихлаа. Бн өндийж харвал булгарч унасан том модны цаана нүсэр том баавгай хэвтэнэ. Өвгөн над руу хайнгуут харж:

	— Үнэн байгаа биз. Өвгөн зүрхэнд л барьсан бол зүрхэнд нь л тусна. Харин тархинд нь юм уу гэдсэнд тусах гэж байхгүй дээ. Чамайг би өөр шигээ бууддаг болсон цагт л буу бариулна гэнэ. Тэгээд босож алагдсан баавгайн зүг явахад би мөн түүнийг дагалдав. Тэр ардаа яваа намайг гараараа гэдрэг зангаж хоцор гэсэн дохио өглөө. Би сууж хоцрох гэсэн боловч түүний араас чарганы дээр суусан мэт гулгаад болж өгөхгүй. Өвс ногооноос барьж авахад гарт зулгараад ирнэ. Модны мөчрөөс барих гэхээр гар хүрч өгөхгүй байна. Өвгөн буугаа барьсаар баавгайн наагуур хөндөлдөн хэвтэх бүдүүн модон дээр өрөөсөн хөлөө тавьж зогсоод харж байна. Тэгснээ эргэж над руу хараад ямар нэгэн юм хэлэх боловч юу гэсэн нь үл дуулдана. Тэгж байтал нөгөөх баавгай өвгөний араас босон дайрлаа. Мань хүн буудахын оронд түүний хамар дундуур буугаараа татаад авч харагдана. Гэтэл буу нь хүчтэй савалтад хуга үсрэн ойчиход хутгаа сугалан авч түүнтэй ана мана тулалдана. Зүрхэндээ улаан иштэй хутга далдартал шаалгасан нөгөөх баавгай яагаад ч юм өвгөнийг дороо хийж аваад барьж үзэгдэнэ. 

	Гэтэл цус нөж болсон толгойг нь тасдаж зуугаад миний зүг хар эрчээрээ дайрч ирлээ. Босох гэсэн босож болох биш. Дэмий хашхираад орхисон чинь... 

	Хамаг биеийн хар хөлс цувсан байна. Аймшигт үзэгдэл зүүд болохыг мэдмэгц баярлах сэтгэл төрлөө. Нанзад гуай бас зүүдэлж байгаа бололтой яраглаж дахин хурхирч гарлаа. Чүдэнз зуран цагаа харвал 3 цаг 43 минут болж байлаа. Надад дахин унтах хүсэл байсангүй. Тэнгэрийн үүл арилж нэлээд гэрэлтэй болжээ. Майхны үүдээр харахад хамаг юм тов тодхон харагдах аж. Нууран дээгүүр шингэн цагаан манан тунарч утаа адил хөврөн хажуу талынхаа модны оройгоор салж ядан ороолдоно. Хөвчийн нуурын шөнийн манан тун сонин санагдлаа. Нэг харахад хавь ойр эргэн тойрон утаа бүрхсэн юм шиг. Нэг харахад асар том хадгаар бүтээчихсэн ч юм шиг. Хөвсийсөн хөвөн ноолуур нөмрөгтэй аварга том мөлхөгч амьтан залхуутайяа хөдлөх шиг. Энэ гайхам сайхан зургийг кинонд буулгаж авах сан, яг энэ хэвээр нь дүрслэн зурах сан гэсэн хүсэл өөрийн эрхгүй оргилно. Үүр цайх тутам манан нуурын толиноос алгуур хөндийрч мод бутны оройгоор дамнан хөвөрсөөр шингэрэн замрах нь юутай сонин. Таван цаг хагаст Нанзад гуай сэрж хэсэг ханиалгаснаа:

	— Хүүхээ, чи унтаагүй юм биш биз. Нөгөөх цаасан тамхи чинь ойр байна уу гэлээ. 

	— Би бараг л тантай цуг сэрлээ шүү дээ гэсээр аяны цамцныхаа халааснаас тамхи авч өгөв. Бид хоёр 7 цаг гэхэд өглөөний цайгаа ууж амжаад ажилдаа орлоо. Би ургамлынхаа цаасыг сольж, Нанзад гуай тасарсан чөдөр сэлбэхэд хагас цаг орчим зарцуулсан юм. 

	 

	САЛ ЗАДРАВ

	 

	Манайхан Хэнтийн усан хагалбарын Номхон далайн савд хамаарах цутгалуудын ундаргаа болсон Зүүн байдлаг, Баруун бүрх, Дунд бүрх голуудаар орж чадаагүй бөгөөд харин Даглантай, Шороотын эхний арваад гол горхинуудыг үзэж улмаар баруун тийш Хэрхэрүүрийн сарьдгийг давж, уулын нуурууд, жижиг ундаргуудыг судлаад Хэрхэрүүр голыг уруудан ирж бид хоёртой нийлэв. Тэд үзсэн харсан сониноо бидэнд, бид тэдэнд ярилаа. Тэдний замд буга, хандгай сүргээрээ, баавгай хэд хэд дайралдсан боловч алсангүй харин загас, шувуугаар хооллож явжээ. 7 дугаар сарын 29-ний бямба гарагийн өглөө хэдийгээр бороо шиврэн орсоор байсан боловч бид хоног хугацаа алдахгүйн тул Хагийн хар нуур орохоор ачаалж хөдлөв. Тэгэхийн тулд бид Хэрхэрүүрийн урд талын модтой өндрийг шууд давж Хийдийн голыг эхний нь хоёр салааны уулзвараар гатлан Хийдийн сарьдгийг давж хойшоо Хагийн хар нуур орох ёстой байлаа. Нүүдлийн замд бидэнтэй арав гаран хандгай, 22 буга, 1 баавгай, хоёр сүрэг гахай дайралдсан боловч тэр бүхнийг айлгаж түйвээхгүйгээр өнгөрсөн билээ. Хэдийгээр зам, даваа, гүвээ, ус намаг ихтэй байсан боловч эрт хөдөлж саадгүй явсны ачаар оройн 4 цагийн орчим хар нуурын үзэсгэлэнт хөвөөн дэх саглагар том моддын дор хоёр майхнаа зэрэгцүүлэн шааж амжсан билээ. 

	Хагийн хар нуур бол Бага Хэнтийн уулын үзэсгэлэнт нууруудын хамгийн том, хамгийн гүнзгий нь юм. Тэр нь гаднаас хоёр гурван жижиг голоор тэжээгдсэн ба мөн Хагийн голын нэгэн томоохон цутгал үүнээс эх авна. Ус нь маш тунгалаг учир төрөл бүрийн загасаар асар баялаг юм. Буусан оройгоо Нанзад гуай бид хоёр хоол олж ирэхээр нуурын баруун өндөр өөд авирлаа. Тэр, ууланд авирахдаа туйлын чадмаг хүн болох нь үзтэл илт байв. Хөл дор нойтон хөвд шалчганан дуугарч хойш гулгуулна. Тэгсээр бид хоёр хуш, хар модон сийрэгхэн ойд орж явчхав. Нэлээд явсны дараа би зогсож өвгөнөөс:

	— Авираад л байх хэрэг үү? гэвэл

	— Авирах буухыг ан мэднэ гэж товчхон хариулаад дэргэд ирж хөлөө жийн суув. Бид хоёр энэ тэрийг ярилцан амьсгаа дарж байтал дэргэд шахам ямар нэг юм дуугарлаа. Харвал цэвдгийн түлхэлтээр хөрсөн дороос цухуйж гарсан том том чулуу бүхий хонгилоос өмхий хүрэн мэт хэлбэрийн үл таних амьтны чээж цухуйж байлаа. Би аль болох чимээгүйхнээр болгоомжтой хөдөлж, буугаа мултлан автал Нанзад гуай шивгэнэж:

	— Булга л байна. Өдий цагт энэ золигоор яах вэ гэв. Гэсэн ч би түүнийг буудаж арьс ясыг нь амьтан судлалын нөхдөдөө бэлэглэе гэж бодов. Яг намайг гох дардгийн даваан дээр нөгөөх чинь хонгил руу далд орчихлоо. 

	— Үхэх цаг нь болоогүй юм байхдаа гэж хэлээд би замгийнхаа сойлтыг мулталж буугаа тавилаа. Гэтэл нөгөөх чинь дахиад өөр газраас толгойгоо цухуйлгаад ирэв. Гэсэн ч бас буудуулсангүй. Энэ тоглоомтой амьтнаар цаг үрээд яах вэ гэж бид хоёр цааш хөдлөв. Маш шигүү ургасан хушин ой дундуур нэвтэрч гартал ойн чөлөөнд сүрэг гахай байхыг харлаа. Мод руугаа яаран далд ороод болгоомжтой цухуйвал мэдсэн шинж алга. Зарим нь тайван хэвтэнэ. Зарим нь хурц соёогоороо газрын хөрс онгичиж хоол ирнэ. Гахайнууд тун ойрхон ер нь 50 метрээс хэтрэхгүй байсан болохоор нүд ам нь хүртэл сайн харагдаж байлаа. Даан ч аппаратаа аваагүй маань харамсалтай болжээ. Бид хоёр онь холбож буудахаар болов. 

	— Сайн шагайна шүү. Ганцаас илүү буудуулахгүй гэж Нанзад гуай надад шивнэнэ. Би хамгийн наад захад газар сэндийлж байгаа том гахайг дал хавсарган шагайгаад буудах дохио хүлээлээ. Нэг... хоёр... гурав гэж өвгөнийг шивнэхэд хоёр буу зэрэг тас хийгээд явчхав. Ойн чөлөөнд том бага хоёр гахай унаж бусад нь цацсан будаа адил тарамдан алга болов. Нанзад гуайн буудсан бага шиг гахай дороо унаж, миний буудсан том гахай газрын уруу хэд харайгаад ойчсон хүчиндээ арваад метр гулгаад зогсов. Нанзад гуай хаширлаж том гахайг босоход хүрвэл дахин буудахаар зэхнэ. Арваад минут болоход аль аль нь эс хөдөлсөн тул бид хоёр ангаа төхөөрөхөөр хүрч очлоо. Би баярлаж өөрийн буудсан гахайг гулдарч үзвэл асар хүнд аж. 

	— За мөн ч мундаг эд юм гэхэд өвгөн онц тоосон шинжгүй хөлөөс нь татаж хэвлий талыг нь хальт харснаа:

	— Хэ бас анчин аа. Зулзагатай мэгж байна. Улаан зовлого байгаа гэлээ. Харахад их л тарган юм шиг байсан тул би түүний үгнээс зөрж:

	— Яалаа гэж. Үгүй та үз л дээ гэв. 

	— За одоо яая гэх вэ гэсээр өвгөн нөгөөх гахай руу очив. Тэр нь 2—3 насны болов уу гэмээр эм гахай байсан бөгөөд хамаагүй илүү тарган ажээ. Тэр хооронд Алтайн уулын ан амьтан аргал янгир, ирвэс, суусрын тухай, тэднийг хэрхэн агнасан тухай зарим үйл явдлаас би ярьж сонирхуулав. 

	Гахайн чээжийг үүрээд газрын уруу буухад тун яггүй байсан боловч өвгөнөөс нэрэлхээд би юу ч дуугаралгүй явсаар майхандаа ирсэн билээ. Орой нь бид гахайн амттай зөөлөн мах идэж бас хэн нэгний гаргаж ирсэн шил архиар даруулцгаав. Харин өөрийн хувийг хамт анд явсан Нанзад гуайд барихад тэр огтхон ч татгалзахгүйгээр барахгүй үнэн голоосоо баярлаж байлаа. Тийнхүү өвгөнийг баярлуулах нь надад тун сайхан санагдсан юм. Хоолны дараа бид нуурын хөвөөнд очиж загас барихаар явав. Эхлээд загасны хорхойтой Буд хэрэгслээ авч очсон юм. Бид майхны гадаа суугаад түүнийг харж байв. Уургаа шидүүт нь нэг загас орлоо. Мань хүн их сэтгэл хангалуун бололтой авч шиднэ. Тэр амьтан ширгэн дээр тонгочин тэлчилж байтал түүний хажууд дараагийнх нь шидэгдэв. Нанзад гуай энэ байдлыг харж:

	— Үгүй тэр харав уу гэж дуу алдана. Буд хэдхэн минутын дотор арваад загас барьчихад Наран, Бат бид гурав дэргэд нь очлоо. Нуурын ус хээтэн мяралзаж үе үе загасны толгой шомбойсхийнэ. Түүний мандалд үүлэн завсраар шингэх нарны туяа тусаж алтан бэдэр татуулна. Дөнгөж дэгээ оронгуут л загас үмхээд авна. Түүнийг татахад хэд хэдэн загас дагалдан гүйсээр усны захын хайрлаг гүехэн хэсэгт ирснээ сая алдаагаа мэдэж буцна. Ингэж олон загас барих хэрэг бидэнд үнэндээ байгаагүй юм. Тийм учраас барьсан загаснуудаа бид үхүүлэхгүйн тулд нуурын захын хонхорт тогтсон усан дотор хийж байв. Тэд ус шалчгануулан тонгочиж сүйд майд болно. Энэ байдлыг харахад тэр бяцхан хонхрын ус тэр аяараа буцалж байгаа мэт санагдаж билээ. Дэгээнд нуруугаараа улаавтар өргөс бүхий арзгар сэлүүртэй, төдий том биш биетэй нэг л төрлийн загас ороод байв. Бид түүний ямар нэртэй загас болохыг тодорхой мэдэхгүй байсан боловч «хайруус» гэдэг нэрэн дээр санал нийлцгээв. Гэсэн ч тэр маань голын алгана хэмээх загас гэдгийг майханд очсон хойно Нанзад гуай, Рэгдэн, Цэрэн нар нэгэн дуугаар баталж Буд, Наран Бат бид хэдийн загасны мэдлэгээр дульхан болохыг шоолцгоосон юм. Бидний барьсан 50 орчим алгана Хар нуурын усандаа буцаж орсон ба харин хоёр ширхэг сайхан зэвэг, нэг хайруусыг буцааж тавихад дэндүү хайран санагдсан учир шарахаар үлдээж авлаа. Маргааш нь өглөө эртхэн босож хар нуурыг тойрон, тэр орчмын газар нутгаар богино аялал хийхэд манайхан цөмөөрөө оролцож билээ. Бид нуур руу цутган орох нэгэн бяцхан голын адгаас загасны том гэгчийн төмөр сэрээ олж түүгээрээ нарийхан голоор сүрэглэн явах зэвэг загасны аль томоос нь хэд хэдийг шилж сэрээдэв. Бас нуурын нөгөө эрэг дээрээс шургаагаар хайнгадуухан боож хийсэн сал оллоо. Манайхны зарим нь тэр саланд сууж нуурын гүнийг хэмжих, шувуу агнах санал гаргасан боловч уул ажлыг оройхон тийшээ гүйцэтгэхээр болов. Энэ нуур Хагийн сарьдгийн нэгэн уужим хотгорт тогтжээ. Тал талаасаа нь модтой уулаар хүрээлэгдэж, зориуд хүний гараар байгуулсан мэт үзэмжтэй сайхан байгалийн төрхийг бүрдүүлжээ. Түүний усанд модтой сайхан уулс тусан уран долгиот тэнүүн мандлаар нь галуу нугас торолзон шумбаж цахлай шувуунууд хагацаж ядах адил халин элэн эргэлдэнэ. Багаасаа байгалийн сайханд дуртай миний сэтгэл зүрхийг энэ орчмын газар нутаг юу юунаас илүү эзэмдэж байлаа.

	— Үгүй энд амралт байгуулаад л ... өвөлд нь уулын мөсөн гулгуурын уралдаан явуулаад л... Тэгвэл мөн догио гэж дуу алдахад минь Рэгдэн:

	— Тэгээд даргаар нь чамайг, манаачаар нь Нанзад гуайг тавьчихвал чиг ... гэж тохуурхаад, дараа нь царайгаа төв болгож:

	— Ёстой, ёстой. Даанч ирж очиход хэцүү юм гэв. Үүнийг Нанзад гуай өлгөж аваад:

	— Яагаа вэ, нөгөө нисдэг тэргээр л зөөчихгүй юу. Хаанаас л амрагчид чи бидэн шиг морь унаад, шавар намаг дундуур зүтгүүлж байх вэ гэлээ. Үдийн хоолоо бид 3 цагт идэж, яльгүй жаахан амарч, тэмдэглэлээ гүйцээн энэ тэрийг хүүрнэв. Үүний дараа Рэгдэн, Цэрэн, Буд нар нөгөө хуучин салыг ашиглан Нанзад гуайн хийсэн хатгуураар залсаар нуурын мандал дээр хөвж гарлаа. Бид нар нуурын эрэг дагуу явж хувийн ажлаар оролдож байлаа. Ургамал ухаад сууж байтал минь гэнэт манайхан хашхиралдаж сүйд болцгоов. Эргэж харвал, мань гурав бүр хэцүү байдалд ороод байгаа нь айдас хүрэм харагдав. Нөгөөх муу хуучин сал нь зад үсэрч, тэд нар маань нуурын голд шахам живцгээж байв. Бид нар яах ч учраа олохгүй дэмий л шуугилдаж

	— Биеэ сул хаяад хэвт.

	— Гэдрэгээ хар.

	— Гарч байгаа голын эх рүү сэл! гэхчлэн санаснаа хашхирцгаав. Гэвч аз болоход тэд маань усанд сайн улс байж дорхноо сэлээд гарцгаачхав. Ийнхүү зарим нэг багаж ус орж яльгүй гэмтсэнийг эс тооцвол уул явдал сайнаар шувтарлаа. Нанзад гуай тэднийг хараад учиргүй инээж:

	— За усанд орсон зурмууд минь! Хар нуурын ёроолоос сувд их олов уу хэмээн тоглоомоор угтав. Тэд шал ус болсон хувцсаа тайчиж модны мөчирт өлгөөд дор нь хуурай модоор том түүдэг асаасанд уур савсан хатаж эхлэв. Бид түүнийг тойрон ёохор бүжиг хийж нэг ёсны галын наадам хийсэн билээ. Нуурын урд уулын оройгоор хэдэн том шувуу эргэлдэн халих нь миний орхисон минжээр махчин шувууд зоог барьж байгаа нь илт ажээ. Оройн хоолонд бид шарсан загас, гахайн махтай цагаан будааны хуурга идэцгээв. Дараа нь Нанзад гуай ганцаараа нуурын эргийн зөөлөн шороон дээр хөлөө жийж суугаад усны мандлыг шуналтайяа ширтэнэ. Би дэргэд нь очиж тэмдэглэлээ хийхээр шийдэв.

	— Та гэрээ санаагүй байгаа? гэвэл

	— Ээ жулдрай жаал минь, Хэнтийн тайга чинь миний гэр байхгүй юу. Гэртээ сууж байж гэрээ санадаг хүн хаа байна гэж үнэн голоосоо бодлогошрон өгүүлэв. Нанзад гуайн байдал түүний дотоод сэтгэлийн гүн нууцыг ямар нэг хэмжээгээр илтгэн харуулж байх шиг санагдана. Тэр бээр хоёр гараа алдлан дэлж хөлөө жийгээд тэнгэр харан хэвтээд өгөв. Би түүнийг өрөвдөх мэт болж яагаад ч юм бэ, түүний өнгөрсөн амьдрал төдийлөн жаргалтай байсангүй дээ гэсэн сэтгэл төрлөө. Түүний янхигар том бие, хүдэр өргөн чээжийг харахад чадал тэнхээ төгс сайн эр явсан нь илт. Үрчлээ суусан налгар магнай, яльгүй буурал орсон үс толгой нь өтөлсний шинжийг харуулавч биеийн байдал санаа сэтгэлийн чадлаар залуухан болохыг нь хэдэн хоног хамт явах хугацаандаа сайн мэдсэн билээ. Би тэмдэглэлээ дуусаад өвгөнтэй зэрэгцэн хэвтэв. Хажууд Хар нуурын хаялган долгио хацар шүргэх шахаад буцна. Түүний мандлаар жөрх, нугас, ангир, галуу хэд гурваараа хөвөн шумбаж зугаална. Эргэн тойрон хөвчит Хэнтийн хараа булаам үзэсгэлэн тодорно. Би өвгөний бодолд саад болохгүйн тулд дуугүй л суулаа. Гэтэл мань хүн гэнэт өөрөө өөртөө хэлж байгаа юм шигээр:

	Би одоо та нарын насан дээр байсан бол гээд дуугүй байснаа «мөн сайхнаа» гээд санаа алдав.

	— Та одоо хэдтэй билээ?

	— 56-тай

	— Бас ч гайгүй байна шүү дээ. Угийн эрүүл саруул хүнд,

	— Гайгүйгээ ч алд гээд ухасхийн босож жижиг чулуу атган нуурын ус руу шидлээ.

	— Энд яасан сайхан юм бэ?

	— Сайхан байгаа биз.

	— Хэлээд яах вэ. Би ч энд л унтаад өгмөөр байна.

	— Болохгүй юу байгаа юм. Заавал майханд унтах албатай биш.

	— Нээрээ ч тийм дээ. Ганцаараа эвгүй юмаа даа.

	— Тэгвэл хоёулаа унтъя л даа.

	— Тэгье. Бороо л орохгүй бол.

	— Орохгүй ээ. Орохгүй гэж тэр итгэл төгс хариулав. Үдэш 9 цагийн орчим бид хоёр яг нуурын усны эрэг зах дээр хоёр эвхдэг ороо зэрэгцүүлж тавиад унтахаар хэвтэв. Гэтэл Нанзад гуай орон доогуураа ямар нэг юм хийчихийг хараад би гайхаж:

	— Юу вэ? гэвэл

	— Буу, хүүхээ. Хашир хэрэгтэй гэлээ. Бид хоёр эхлээд ойр зуурын юм ярьж хэсэг хэвтлээ. Тэгээд Нанзад гуайг нөгөөх яриагаа үргэлжлүүлээч гэж гуйв. Тэр ч огт татгалзсангүй.

	— Хөгшрөхөөр мартамхай болчих юм. Юу гээд зогслоо хө гэв.

	— Яагаа вэ нөгөөх хүүхэн дахин ухаан алдаад:

	— Тийм тийм. За тэгээд залуу эр сэргэхийг нь хүлээгээд байж гэнэ. Гэтэл дахин ухаан ороод орчин тойрноо нэгд нэггүй эргэцүүлэн харж байснаа сая ам нээж:

	— Та юун хүн бэ? гэж сулхан дуугараад өндийж гэнэ. Наадах нь юу гэж хэлэхээ мэдэхгүй дэмий л:

	— Би сайн хүн. Гэмгүй хүн гэжээ. Хүүхэн их л гайхан өндийж суугаад хамаг бие нь чичрэн дагжаад байж гэнэ. Хэсэг хугацаа өнгөрсний дараа баахан тайвширч алганыхаа хонхроор ус хутган ууж гэнэ. Мань хүн өөрөөс нь түрүүлж дуугарахыг огт хүссэнгүй.

	— Та хаанаас ирсэн хүн бэ?

	— Би уул нь энэ л нутгийн хүн. Ан хийж яваад тантай тааралдлаа. Хүүхэн бодлогошрон уруулаа хазалж үс гэзгээрээ оролдож байснаа:

	— Энэ нутагт хүн байх ёсгүй. Зөвхөн бид хоёр л байсан юм. Одоо би орь ганцаараа үлдлээ гээд эхэр татан уйлжээ. Залуу сайн сэтгэлийн тэмдэг болгож толгойг нь илэн тайвшруулах гэж оролдлоо. Тэгж тэгж нөгөөх хүүхэн чинь нүүр гараа угаачхаад:

	— Танд идэх юм байхгүй биз? гэсэн аятай үг цухуйлгаж гэнэ.

	— Бий. Бий. За хоёулаа энүүхэнд очъё.

	— Хол уу?

	— Үгүй энүүхэн ширэнгийн цаана.

	— Би энд байя. Та буян бодож аваад ирээч!

	— Яах вэ, хоёулаа явъя.

	— Би эндээс явж болохгүй.

	— Би танд ямар гай учирсныг мэдэж байна. Эцгийг чинь баавгай барьжээ.

	— Та аавын минь сайн мэдсэн гэж үү? хэмээн хүүхний нүд орой дээрээ гарахад болсон бүх явдлыг ширхэг дараалан ярьж өгсөн гэнэ. Үүнийг тун анхааралтай сонсож дуусаад хүүхэн залуугийн үгэнд орж дагалдан явжээ. Тэр хоёр хөөрхий талийгаач өвгөнийг хамжиж байж нутаглуулав гэнэ. Энэ бүхнийг зөвхөн хүүхний сэтгэл санаанд тохируулан заавар номоор нь хийгээд цаашид хэрхэхийг түүнээс асуувал:

	— Хаачихаа би үл мэднэ. Гэвч надад миний гэсэн орон бий. Юу ч бол тэндээ л очно байгаа. Харин цаашаа яахыг мэдэхгүй байна. Та их буянтай сайн хүн гом. Танд би туйлаас баярлалаа. Одоо замаараа явж ажил төрлөө бод доо гэжээ. Залуу хүүхний тэнгэрийн дагина шиг гоо сайханд нэг талаар автагдаж, нөгөө талаар түүнийг өрөвдөж чухам юу гэж хариулъя даа гэж баахан бодож гэнэ. Тэгээд хамт амьдардаг бол амьдаръя. Үхдэг бол хамт үхье. Надад хаа ч байсан ялгаа алга гэж гуйжээ. Хүүхэн бодож бодож гүнзгий санаа алдаад:

	— Нарт хорвоо бас хачин юм даа. Хан буурал ааваасаа өөр хүн танихгүй, хатан Туулын эхнээс өөр газар мэдэхгүй намайг үнсэнд хаягдсан шалз шиг өнчрөн хоцроход юуны аврал таныг нааш нь илгээсэн юм бол. Энэ лав учиртай байх. Тэгэхлээр би таны сайн сэтгэлийн шийдвэрийг няцаагаад яах вэ гэжээ. Залуу магнай тэнийн баярлаж, номхон хээр мориндоо гоо хүүхнийг мордуулж өөрөө хөтлөөд заасан зүгт нь явжээ. Хүүхэн хайрт эцгээ орхисон газар руу байн байн эргэж харсаар усгал хар нүднээсээ тунгалаг нулимс мэлмэрүүлсээр явж Алтан-Өлгийн сарьдгийн оройд иржээ. Тэгээд замын турш уй гашуу болон таг чиг явсан хөөрхий тэр амьтан:

	— Бид ирлээ дээ! гэж гэнэ.

	Тэр хоёр сарьдгийн өмнө ирмэгт байгаа хүн шургаад л орохоор зайтай агуйд иржээ. Эхлээд хүүхэн, дараа нь нөгөөх залуу орж гэнэ. Агуй хавчиг нарийхан бөгөөд тас харанхуй байсан тул эхлээд түүнд эвгүй санагдаж. Гэвч шийдсэн хэрэг гээд яваад л байж. Баахан яваад хүүхэн:

	— Та энэ дээр даралцаач гэжээ. Наадах нь тэмтэчсээр очвол ямар нэг бүдүүн модны үзүүр дээр хүүхэн өвдөглөн дарж суулаа. Залуу хоёр гараараа хүчлэн дартал гэнэт модны үзүүрээр нэлээд том бололтой хад хашигдан унаж нэгэн нүхээр өнгийн солонго татсан сайхан гэрэл тусжээ.

	— Та түрүүлээд ороорой гэж хүүхний урьснаар мань хүн түүгээр шурган ортол таван эрдэнийн гэрэл цацарсан тал шиг уужим хонгил болоод явчхав гэнэ. Хүн болсоор үзээгүй, үзнэ ч гэж зүүдлээгүй гайхамшгийг хараад залуу яаж ч чадалгүй алмайран зогсжээ. Тэнд таван хошуу малын ах захыг яг байдаг биеийн нь хэмжээгээр алтаар цутгаж хийсэн байж. Агуйн хана туурганы энд тэндгүй эрдэнийн чулуу гэрэл туяа гийгүүлэн цацарчээ. Нэг мэдэх нь ээ нөгөөх хүүхэн, залуугийн тохойноос зөөлөн татаж:

	— Монгол улсын баян чинээлэг байхын бэлгэ болсон эртний шүтээнд та мөргөнө үү гэжээ.Залуу үгийг даган заншил ёсоор сунаж мөргөөд босохдоо Лусын хааны элбэрэл хишгийн тухай үглэж байгааг хүүхэн сонсоод инээж:

	— Та лусын хааныд ирлээ гэж битгий бодоорой. Энэ бол зүгээр л нэг эрдэнийн сан байгаа юм. За цаашаа явъя гэж гэнэ шүү. Тэгээд тэр чөлөөний гучин гурван мухарт уул овоо шиг асгасан алт, сувд алмаас эрдэнэ тэргүүтнийг залууд үзүүлж дээ. Залуу үзэж явах хоорондоо:

	— Лусынх биш бол энэ их эрдэнэ баялаг хэнийх вэ? гэж зориглон асууж гэнэ. Хүүхэн түүний хариуд хэсэг зуур бодосхийснээ:

	— Энэ үү. Энэ бол Эртний үеэс хуримталсан Монголын халдашгүй дархан таван сангийн нэг юм гэнэ билээ хэмээн хариулжээ гээд Нанзад гуай нэгэнтээ эвшээснээ:

	— За болих уу даа хүүхээ? гэв.

	Би хорхойсон:

	— Ярь л даа Нанзад гуай. Тэгээд цаашаа яасныг сонсмоор байна гэж гуйлаа. Өвгөн дахин нэг эвшээснээ:

	— Хөвчийн гүнжийн домог урт шүү хүү минь. За байз одоо чинь хэд хоног үлдээд байгаа билээ?

	— Арван зургаа,

	— За тэгвэл ч бараг дуусах байхаа гэж дуулдах төдий хэлээд чимээгүй болсноо түдэлгүй хурхирч гарав. Нуурын ус долгиолон шуугьж усны шувууд үе үе дуугарна. Тэртэй уулын цаанаас саран мандахад хөвчит нутгийн шөнийн гайхам үзэмж бэлхнээ цогцоллоо. Гэсэн ч алжаасан биеийг нойр дийлжээ. Гэнэт ус хүчтэй цүл, дал хийх чимээгээр цочин сэрлээ. Нуурын тугалган цаас шиг толигор мандал дээр хоёр том хар юм гарч ирснээ дахин далд оров. Тэр зүгээс нэг хачин хүрхрэх дуу гарлаа. Би эхлээд Нанзад гуай руу ухас хийснээ «Арай зүүдлээгүй байгаа» гэж бодоод биеэсээ чимхэж үзэв. Энэ зүүд биш байлаа. Миний учир зүггүй таталтаас Нанзад гуай бас цочиж босохдоо эвхдэг ороо хальт дараад ус руу уначхав. Тэр амандаа ямар нэг хараал хэлснээ:

	— Яав? Морьд руу чоно ороо юу? Наад буугаа аваач! гэлээ. Би:

	— Үгүй ээ. Үгүй. Цаад нууран дотор чинь баавгай сэлээд байна гэв.

	— Юу гэнэ ээ? гээд тэр нуур руу харлаа. Яг энэ агшинд нөгөөх нүсэр амьтад усны мандалд гарч ирээд түрүүчийн адил нэгэнтээ дуугарснаа цаад эрэг рүү хүчлэн самарч холдов. Өвгөн бүр урам нь хугарсан байдалтай:

	— Аа хар золиг. Хандгай шумбахыг мэддэггүй юм уу чи! гэв.

	— Хандгай? гэж лавлахад:

	— Тиймээ тийм. Усны ёроолын шорвог ургамал олж идэх гэж тэгдэг юм гэв.

	Маргааш өглөө нь Нанзад гуайн хоолой таг сөөчихсөн байлаа. Энэ нь бүхэл аяны турш засраагүй учир хөвчийн гүнжийн домгийг дуустал сонсож чадаагүй бөгөөд тэр салж явахын өмнө намайг дуудаж дэргэдээ аваачаад:

	— За ах нь эхэлсэн яриагаа дуусгаж чадсангүй. Чиний л томоогүйгээс болж хүйтэн ус руу гишгэснээс тэр шүү дээ гэв. Намайг үнэн голоосоо харамсаж байгааг тэр үзээд:

	— Чи ер нь хаашаа сониуч хүүхэд вэ? «Хуучин монгол» бичиг мэдэх үү? гэв.

	— Мэднэ гэвэл:

	— За тэгвэл би чамд өгнөө, гайгүй. Ах нь залуудаа гөрөөлж яваад хадны агуйгаас олон давхар арьсанд нандигнан боож гадна талаар нь давирхайдсан нэг томоо боодолтой юм олов оо. Тэгээд баярлан задалтал модон хавтсанд хавчсан гар бичмэл байлаа. Тэнд л цөм бичээтэй байдаг юм. Та нарын авч яваа шиг сүрхий биш ч гэсэн газрын зургархуу юмтай гээч. Би насаараа Хэнтийн сарьдгаар тэнэж байгаа болохоор тэр их эрдэнийн санг чинь олох санаатай харж л явдаг байлаа. Олдохгүй золиг шиг байна билээ. Харин одоогийн та нар бол магадгүй юм шүү дээ. Ямар боловч ах нь тэр ном шиг юмыг өгнөө чамд гэсэн билээ.


Хоёрдугаар хэсэг

	ГОВЬ ХӨВЧИЙН ДОМОГ

	Цаашид юу болсныг нэхэн өгүүлэх завшаан олдохгүй болов уу гэж миний бие нэлээд хэдэн жил сэтгэл дундуурхан явсан юм. Чухам ингэхийн учир гэвэл «Хөвчийн гүнж» гэсэн бяцхан тэмдэглэл уншигч олноо ихэд таалагдан уул явдал хэрхэн шувтарсныг мэдэх сэн гэсэн захидал сануулга олон ирсэнтэй холбоотой байв. Уншигч олны хүслийг биелүүлж чадалгүй өдий алгуурласны шалтгаан нь Нанзад өвгөнтэй уулзаж, өгөхөөр амласан тэрхүү гар бичмэлийг олж авах завшаан надад олдоогүй байсантай холбоотой боловч бас тэр хэрэг явдлаас хойш би Говь нутгийн ургамлын судалгаагаар мэргэжиж Бага Хэнтийн тайга руу зүглэхийг больсон минь гол садаа болсон гэдэг маргаангүй зүйл. Хотод ирэх бүхэндээ Нанзад гуайгаас ямар нэг сураг дуулдах бол уу гэж ихэд горьддог байлаа. Эхний үед ганц хоёр захиа бичсэн боловч хариу авч чадаагүйдээ болоод түүнд ямар нэг гай зовлон тохиолдоогүй л бол яаж ийгээд очиж уулзана. Тэр гайхамшигт сайхан домгийг бүрэн эхээр нь олсон үедээ сайтар сийрүүлэн уншигч олноо өргөн барих боломж гарна гэдэгт хатуу итгэж явлаа. Хэрэв тэгвээс хөвчийн гүнжийн домог маань тун гайхалтай сайхнаар дуусах ёстой байлаа. Тэгтэл харин сайн юманд саад олон гэгчээр бүх юм санасан ёсоор болоогүй, тэр ч байтугай ачит буурал өвгөн Нанзад гуайтай ч дахин тааралдаагүй, «хөвчийн гүнжийн домгийг» нандигнан өвөрлөсөн гар бичмэлийг ч олж үзэх завшаан гараагүй юм. Ингээд «Хөвчийн гүнжийн домог» дуусалгүйгээр үлдэх болж дээ гэдэгт би ч гэсэн хатуу итгэж явлаа. Үнэндээ ч тэгж л таарахаас өөр арга алга. Гэвч хорвоогийн олон санамсаргүй тохиолдлын нэг нь надад өгөхөөр амласан Нанзад гуайн гар бичмэлийн хувь заяа хаашаа эргэснийг мэдэх завшаан олгосон юм. Зүгээр суухаар зүлгэж суу гэдгийн үлгэрийг санаж хуучин гар бичмэл олдохыг хүлээхийн оронд бас ч яггүй адал сонинтой хувь заяаны нь тухай өгүүлсэн нь дээр болов уу гэж саналаа. Яагаад гэвэл ерөөс тэр гар бичмэл надад болон бусад хэнд боловч олдохгүй байж мэдэх билээ. Чухам хэрхсэний учир намтрыг доор нэхэн яриваас:

	... Намар цаг. Алс баруун зүгт бидний хэдэн хүн эрдэм шинжилгээний аялал хийж явлаа. Хөхсэрхийн нурууны өмнөд шувтрах үзүүрийг Төмөрхавын хошуугаар ороон Улаан шал хэмээгч хоолой руу орж очтол хар сүүлт зээрийн хориод ооно зам хөндлөн огтолж давхилаа. Бүрэн тарга авсан тэдгээр амьтад тун яарсан шинжгүй сүүл өргөн шогшицгоож байсан боловч бидний хамт явсан кино зурагчид хэзээний зангаараа аппарат хэрэглэлээ модон авдартаа хийж таг дарж орхисноос болоод зургийг нь авч чадсангүйгээс хамаг гай үүслээ. Тэрбээр эсгий сөхөж модон хайрцгаа онгойлгох гэж ноцолдсоор байтал говийн тэр хурдан хөлтнүүд талийж өглөө. Мань хүн арай гэж хамаг хэрэгтэй юмаа бүрдүүлж авахчаа болоод нүднийхээ шилийг сайн арчиж хэдэн оонын араас ширтэв. Янз нь зээр, түүний ид шидтэй эрхэм багажийн шилэн нүд гүйцэж тольдох аргагүй холдоод өгсөн байв бололтой.

	— Аль вэ нөхөд минь тийшээ ойртож байж зургийг нь авъя! Хөөе Далай! (жолоочийн нэр юм) Ширхэг бут байхгүй шил шиг сайхан тал байна, шидээд байгаарай хө! гэж гуйлаа. Говийн халуун нар улаан тоос хоёрт өдөржин давхиж ядарсан бид түүний энэ савсаг занд дотроо дургүйцэцгээж байсан боловч манай нөхрийн эршүүд гөжүүн зан хэн бүхэнд илэрхий болох тул юу ч эс дуугарцгаав. Жолооч бүхээгээсээ чээжээ цухуйлган байж:

	— За чи ямар таана хүмүүл амтагдсан тарган сүүлтийн сүвээний өөх зүсүүлчих заяа байх биш гэснээ тэр зүг машинаа эргүүлэн хурд нэмлээ. Ширээн тавцан шиг тэгш тал дээгүүр давхихад засмал замаас ч бартаагүй зөөлөн мэт санагдана.

	Салхи чихэндээ сэнгэнэн, сэрүү татах нь аяны ядрааг мартаан, сэтгэл оюуныг баясгана. Хэдхэн хормын дотор нөгөөх хэдэн ооно дээр шууд дэвхрээд буучих мэт ойртоод очлоо. Мань эрийн аппарат зогсоо зайгүй шажигнан эргэвч тэр «Давхиарай! Ойртооч! Баруун талаар нь! Уухайс! Урдуур нь» хэмээн хашхирч байв. Оонууд хэсэг хамт давхиснаа бут үсрэн өрөөсөн эвэртэй манхин халзан ооно сууж хоцроод орог тэсгийн бут, үхэр харганатай холилдож ургасан зурвас сайр өөд цойллоо.

	— Хараач өрөөсөн эвэртэй юм.!

	— Ямар мундаг эд вэ та минь! гэхчлэн биднийг шуугилдахад мань эр түүний хойноос! Тэр хосгүй гай халтай тахир татуу этгээдийн зургийг тусад нь авах хэрэгтэй байна гэж хашхирав. Жолоочид энэ мэт ажил багагүй хөгжилтэй санагдах тул тэр олон таван үггүй ганц эвэртийн араас огцом эргэж ухасхийв. Хурд авсан тэр хашир амьтан дээр дээр цойлон, садаргын аль бартаатайг барин хурдлав. Жолооч маань ч эрдэм чадалдаа найдсан хүний ёсоор түүнийг даган хурдаа нэмлээ. Гэвч түрүүн торох юмгүй сайхан талаар давхиж байсан бидэнд харгана тэсгийн бутан дундуур харайж дүүлэх гэдэг тийм ч амттай санагдсангүй.

	— Болиоч ээ! Нугас тасаллаа! Өрөөсөн эвэртэй оонын хонгоны зураг авах гэсэн юм бол одоо болоо биз дээ. Бидний ингэж шуугьж байгааг кино сонирхогч маань дуулсан шинжгүй:

	— Далай, за найз минь дахиад жаахан! хэмээн хашхирч байв. Ингэж байтал машин нэг муухай тарр, нярр хийсэн дуу гаргаад таг болчихлоо.

	— Юу болов?

	— За өнгөрсөөн!

	— Ингээд Улаан шалын хоолойн орон тооны бус манаач болдог байж! Биднийг ийнхүү шуугилдтал жолооч маань хаалга саван:

	— Тахир гол тас явчихлаа даа эрхмүүд ээ! гэсээр хүрлэгэр царайлан гарч ирлээ. Түүний байдлыг хараад огтхон ч тоглоом биш гэдгийг бид түвэггүй ойлгоцгоов. Манай аяллын дарга Таахай гуай царай нь чавга шиг улайчихсан гарч ирээд:

	— Энэ нэг завхарсан этгээдээс болж, одоо юу болсныг харж байна уу? Ус унд ч байхгүй энэ эзгүй говьд аягүй бол ... гээд нэг юм хэлэх гэснээ амны билэг бодов бололтой больж орхилоо. Бид биесээ харан дэмий мушилзав. Бидний дотор хамгийн ахмад Сандаг гуай сахлаа илэн байж:

	— Аль юм тохиолдохыг тэр гэх вэ дээ хүүхэд минь гэж нухацтай нь аргагүй дуугарлаа. Сонин сайхан зураг авах хорхойтой найз минь үнэхээр бүх гай надаас гарлаа гэсэн мэт гэмшингүй царай гарган муу аппараттайгаа оролдон байхад:

	— Одоо яана гэх вэ. Ажлын төлөө яваад л ийм юм боллоо. Ямар онхолдож аюул осол гарчихсан биш гэж хэн нэг маань сэтгэлийг нь заслаа.

	— За яах вэ түлээ түлш ч элбэг газар байна. Хойгуур хүрээ зам холгүй өнгөрч байгаа. Юу ч гэсэн майхан саваа буулгаж, хоол цайгаа хийе. Тэгээд нэг арга бодъё гэж Сандаг гуай хэллээ. Машин дээрээс эргэн харахад Улаанбаатараас баруун зүг явсан их зам Улаан шалын хоолойг уртааш зүсэн зурайж байв. Хээр хөдөө тэнэж сурсан улс зам ус хоёртой газар суухыг даан их юманд санадаггүй байдаг зантай. Тэгээд ч энэ суулт маань хэдийгээр засаж залах амаргүй ч гэсэн сэтгэл санаагаар унасангүй. Харин зовоох шалтгаан хоног хугацаанд л байлаа. Бидний өмнө бас олон мянган км явах зам, хийж гүйцэтгэх их ажил байв. Бид сайрын захын хүмүүл боролзой хэнзэлж ногоорсон тэгш саараг дээр хөнгөн маягаар төвхнөж тогоо шанагаа зэхлээ. Байдрагийн голоос бүх саваа дүүргэж авсан болохоор гамтай хэрэглэвэл хэд хоногтоо ус ундаар тасрахааргүй байв. Огт юу ч болоогүй юм аятай хөөр хөгжилтэй хооллож ундлаад хувцас хунараа тайлангаа наранд шарж авах гэж мэрийдэг хотын хүний ёсоор манай дарга сунан хэвтүүтээ:

	— За яах вэ нөхөд өө? гэж асуув.

	— Би зам руу очъё. Машин тэрэг таарч тус дэм болох юу магад гэж киноны хүн маань нүглээ наманчлах мэт хэллээ.

	— Энэ дэмий, нутгийнхаар нь Сумхүүг явуулъя. Алтай ч бай Бигэр ч бай, хаа очсон ч мань хүн юм олоод ирж дөнгөх биз. Харин энэ замаар яагаад машин ийм цөөхөн яваад байна гэж Сандаг гуай сэтгэл жаахан зовсон шинжтэй хэллээ.

	— Тэгж дээ, яая гэх вэ. Хүн бүхнийг таньдаг гэж би хэлж чадахгүй шүү. Манай аймаг чинь овоо олон арван мянган хүнтэй байх гээд би эртхэн явахаар босов. Машин зам хүртэл дор хаяад л бүтэн цаг алхуулах газар байлаа. Ганцаараа яваад яах вэ, эрхбиш хоёулаа дээр байх. Би чамтай хамт явъя гэж кино оператор маань санал гаргав. Тэг тэг. Харин чи аппаратаа авчих. Хоосон буунаас хорин хүн айна гэдэг гэж би түүнд зөвлөв.

	— Төвөөс тээврийн замаар явж баримтат кино хийж байгаа сурвалжлагч найруулагч хоёр гээд залж орхи. Тэгвэл өргөсөн бүхэн зогсоод л, зогссон бүхэн аваад л байна гэж мэд! хэмээн хэн нэг нь доог хийв. Бид хоёр жижиг саванд ус хийж аваад, мань эр аппаратаа үүрээд нөхдөө орхин аяны зам тосохоор явцгаав.

	— Маш түргэн хэргээ бүтээгээд ирээрэй! гэж манайхан захив.

	— Маш сайхан амраад их таргалаад байж байгаарай гэж бид хоёр хөгжөөв. Бид элдвийг хүүрнэсээр нэг мэдэх нь ээ зам дээр ирсэн байлаа.Нар жаргатал бас чиг хэдэн цаг байгаа аж.

	— Найз аа чи лав сэлбэг олно гэж бодож байна уу хэмээн мань хүн надаас байн байн асуух нь манай ажил түүнд нэг их итгэл төрүүлэхгүй байгаа нь илт.

	— Оролдоод л үзнэ дээ. Болохгүй бол тэр л биз хэмээн намайг хэнэггүй байдал гаргахад мань эр:

	— Төвөөс л машин дуудах хэрэг гарч таарлаа даа. Тэр болтол мөн ч их зовно биз дээ. Ядаж уул устай хангай газар бол бас яах вэ гэнэ. Бид хоёр тэгш тал дундуур хэд хэдээрээ зэрэгцээ гарсан их замын дэргэд ирж, аятайхан газар сонгон суугаад замын машин хүлээх итгэл муутайхан ажилдаа орлоо. Нар нэлээд доош суусан боловч илч нь буурах яагаа ч үгүй байлаа. Хар Аргалант уулын наагуур татсан сүүмгэр цэнхэр униарын дундаас манай машин үзэгдэх төдий тэмдгэрч харагдана. Улаан шалын хойд ухаагийн нэгээхэн нөмөрт худаг л болов уу гэмээр ганц жижиг байшин аятай юм торолзоно. Түүнийг хараад хэрэв удахад хүрвэл ч арай харангадчихгүй юм шиг байна гэсэн өег бодол өөрийн эрхгүй төрөх аж. Ийнхүү байж байтал зүүн хойноос тоос гарах нь харагдлаа.

	— За нэг юм ирэх нь ирсэн шүү гэж мань эр олзуурхан хэлэв. Нээрэн машин бололтой их тоос татуулан ямар нэг юм айсуй. Түдэлгүй тоосон дундаас ачаатай тэрэгний бараа тодорч ирлээ. Янз нь чиргүүлтэй том тэрэг бололтой. Бид хоёр түүнийг заавал зогсоохын тулд замын хоёр талд гарч зогсоод гараа барааны газраас өргөн тосов. Учиргүй олон шуудайтай юм овойтол ачсан тэрэг өнгөрсхийгээд зогсоход дотор нь хүүхдүүд бололтой баахан хүн чихэж суусан нь харагдлаа. Хасаг монгол нь сайн танигдахгүй ширвээ сахалтай нэг булиа эр бүхээгээсээ чээжээ цухуйлгаж биднийг харна. Бид хоёр түүн рүү хар гүйхээрээ хүрч очоод ам өрсөн мэндлэв.

	— За сайн явж байна уу? гэсэн мэндийн хариуд:

	— Сайн гэж тэр товчхон хариулаад унаа малаа яачихсан амьтад юм бол гэсэн шиг тэр ийш тийш харлаа.

	— Хотоос гарав уу? гэвэл толгой дохиж байна.

	— Хаа зорьж явна даа гэвэл

	— Энэ зуурхан гэнэ. Бидний энэ яриаг түүний дэргэд өвөр дээрээ өлгийтэй хүүхэд тэврэн суусан бүдүүн бор авгай хааш хэрэгхэн сонсож хамраа шантайлган суух нь надаас эрхэм хүнгүй хэмээн өөрийгөө бодсон нь илт. Түүний цаана шахцалдан суусан найм, ес хэрийн насны хоёр охин мань эрийн авч яваа аппарат багаж хийгээд биднийг нэн их сонирхож байгаа бололтой бүлтийтэл ширтэцгээн инээд алдацгаана.

	— Ах гуай минь бид машинаа эвдлээд хөглөж явна аа гэж би аль болох арга тасарсан хүний дүр үзүүлэн байж хэллээ.

	— Хаана тэр вэ? Яасан юм болж байна хө? гэж жолооч сонирхов.

	— Тэр байна, эндээс уул нь холгүй л дээ. Хагас гол гээч юм нь хугарчихсан гэж хэлээд нөгөөдүүлийнхээ байгаа сайр өөд заалаа.

	— Ямар тэрэгтэй яваа улс вэ? Газар шинжилгээнийх үү? гэж мань эр бас сонирхлоо.

	— Гийлоогийнхан (геологийхон) байж л дээ гэж хүүхэн мэдэмхийрэв.

	— Бид ургамал судлалын улс. Эрдэм шинжилгээний ажлаар явна.

	— Ийм ажлын улс сайн тэрэгтэй гарахгүй дээ. Ямар тэрэг вэ тэгээд:

	— ГАЗ -53.

	— Хэ цэс, ахад нь яах ч арга алга даа. Тэгээд та хоёр запас2 олох гэж байгаа улс уу?

	— Уул нь замын тэргэнд дайгдаад төв суурин газар бараадаж л нэг арга бодъё гэсэн юмсан.

	— Та нар харж байгаа биз дээ. Харин Байдрагийн адгаар дотроо ор хүнгүй хоёрч сисчээр3 гарч явна билээ. Тэд айлд бууж айраг уугаад саатах шиг боллоо. Ингэсхийгээд ороод ирнэ биз дээ. Тэд тааралдвал нэг газар бараадуулаад хаях байлгүй. За бид ч явъя даа гээд түлхүүрээ эргүүлэв.

	— Та хаа хүрэх вэ? гэж яаран асуувал:

	— Захуй орно гэв.

	— Бигэр дайрах уу гэвэл

	— Хаанаас. Ингээд бараг чанх баруун урагш хатгаад орчихдог замтай гэв. Тэр машин тоос татуулан арилж өглөө.

	— Их гарын эр бололтой доо! гэж мань эр хэлээд санаа алдав.

	Бид хоёр чулуу таалцаж, элдэв хэрэгтэй хэрэггүй юм хүүрнэн цаг өнгөрөөж байв. Гэтэл ашгүй нэг их удаагүй байтал дахиад л тоос гарлаа.

	— Нээрээ хоёулаа кино сурвалжлагч гээд үзвэл яана гэж мань эр асуув.

	— Ялгаагүй биз дээ. Гэвч чи жүжиглэх авьяасаа туршаад үзвэл үз л дээ гэж би хэллээ.

	— Яадаг юм үзээд алдъя! гэж мань хүн их л зоригтой өгүүлэв.

	Будаг шунхаа гялалзуулсан, бензин тээврийн цоо шинэ тэрэг хурдаараа давхиж ирээд зогслоо.

	Бид хоёр ч яах вэ мөн л хүрч очоод бүхээг рүү нь юуны түрүүнд харав.

	Жолооч бас л ганцаараа биш аж. Савхин малгай дороосоо буржгар хар үсээ янзтай нь аргагүй цухуйлгаж цоохор цамцаа задгай тавин, наранд борлож түлэгдсэн хэнхдэг чээжээ цухуйлгасан залуу эрийн дэргэд эрээн даашинзтай бор хүүхэн сууна.

	Тэрбээр бид хоёрыг хүрч очмогц хаалгаа онгойлгон гарч зогслоо.

	— За сайн явж байна уу? Хаа хүрнэ дээ? гэж асуувал

	— Сайн л явж байна. Та нар сайн явж байна уу?

	— Бид ч явах биш суух болоод баларч явна аа хөө.

	— Ээ харла гэж. Ингэхэд энэ алтан шар зам маань хаа гээч хүрдэг эд байна даа? Бид хоёр заалгаж заалгаж гарсан чинь талын энгээр л нэг тарж хоцорсон замын учрыг ололгүй аль төв шигийг нь бариад л наагаад байсан чинь энд хүрээд ирлээ гэнэ. Хүүхэн араар тойрч бид хоёрыг туйлын их сонжин харж байх бололтой.

	— Та нар чухам хаа хүрэх гэсэн улс вэ? гэхэд

	— Говь-Алтайн Бигэр сумд бензин хүргэнэ. Энэ хүүхэн уул нь Дундговийн хүн. Манай найзын авгай байгаа юм. Нөхөр нь сургуулиа төгсөөд аль зун ажлаа хүлээж авахаар очсон. Тэндхийн найман жилийн сургуульд орос хэлний багшаар ажиллах юм.

	— Та хоёр чинь хамгийн зөв замаараа явж байгаа улс байна шүү дээ. — За ашгүй дээ. Одоо их хол уу?

	— Шулуухан давхичихад юу байх вэ дээ. Сайндаа таван цаг биз.

	— Юу!! Яасан явж барагддаггүй газар вэ гэх хүүхний гайхан сүрдсэн дуу ард гарлаа. Жолооч эр цамцны хаа энгэрийн уутнаас тамхи гарган:

	— Удаж байна уу? Хаа гээчид суучихаа вэ гэж асуугаад газарт суунгаа:

	— Дарь ээ нөгөөх улаан саванд чинь юм үлдсэн үү? Эд нарт өгөх сөн. Хээр суух ч хэцүү дээ гэлээ. Мэдэхгүй ээ. Жаахан юм бий байх аа гэсээр хүүхэн машины араар тойрч орлоо.

	Нэг их ч удаагүй байна л даа. Бид олуулаа яваа. Хагас маань машины дэргэд хоцорсон гэвэл:

	— Тун аргалж болохгүй болсон эд үү? Юмыг ч аргалж болдог сон доо хө гэж намайг жолооч гэж бодсон бололтой ширтэн асуув.

	— Аа нөхцөлгүй гэж би товчхон хариулаад толгой сэгсэрлээ.

	Энэ үед хүүхэн жижигхэн савны ёроолд ямар нэг шингэн зүйл шалчгануулсаар хүрч ирэв.

	— Энд жаахан айраг үлдсэн шиг байна гэж тэрбээр их өрөвдөнгүй хэлээд саваа манай нөхөрт өглөө.

	Бид хоёр ээлжлээд түүнийг нь ховх сорчхов. Энэ сувдаг уул бидний ундаасаж цангасан байдлыг хэлээд өгөх шиг боллоо.

	— Худгийн цэвэр ус бий шүү. Уух уу? гэж хүүхэн асуув.

	— Их баярлалаа. Одоо зүгээр дажгүй гэв.

	Тэр хоёрт мань эрийн аппарат сэлт ямар нэг ер бишийн сэтгэгдэл төрүүлээд байгаа мэт түүнийг байн байн ширтэнэ. Мань хүн тэр байдлыг анзаарч хулмалзан инээгээд:

	— Бид тээвэрчдийн тухай «Алтан шар зам» гэдэг баримтат кино хийж явсан юм байхгүй юу. Гэтэл тэр уулын наад ам өгссөн айхавтар бартаатай замын зураг аваад буцаж явтал муу тэрэгний тахир гол хугараад хааш ч үгүй болдог байна гээд залж байна.

	— Хүүе та нар кино үйлдвэрээс яваа юу гээд хүүхэн уулга алдан дуу нь чангараад явчихлаа. Энэ ч базаахгүй юм болох нь гэж бодуут

	— Үгүй ээ. Уул нь ч тийм л ухаантай. Гэхдээ бид бас шинжилгээний ажил хавсарч яваа улс гэж би тулгамдсанаа нууж ядан өчив.

	— Тэнд чинь манай ах ажилладаг юм байхгүй юу? Зэвэгийг танина биз дээ. Яагаа вэ? Баримтат киноны өндөр бор. Бас тэндхийн лабораторид Шар гээд миний нэг найз залуу бий.

	— Танилгүй яах вэ. Зэвэг бид хоёр ч сайн танил шүү. Харин тэр Шар гэдгийг чинь санахгүй юм байх чинь вэ. Би ч тэгээд сургууль төгсөж ирээд нэг их удаагүй байна гэж мань эр хээв нэг хэлэв. Их эр юм аа бас гэж бодоод би дотроо инээд хүрч зогсов.

	— Би таныг үзсэн ч юм шиг санагдаад байсан юм. Лав ахынд очиж байсан байх аа даа.Тэднийхээр операторууд зөндөө ирдэг юм гэж мань эмэгтэй залган яриад их л сэтгэл хөөрсөн байдалтай инээд алдав.

	— Явж явж энэ говьд танилтайгаа учирч байгаа хэрэг үү? гэж жолооч шохоорхоод тамхиныхаа ишийг нулимав.

	— Бараг л тиймэрхүү юм болж таарах шиг байна гэж мань хүн давслав. Жолооч асуух нь:

	— Та хоёр тэгэхлээр яах болж байна?

	— Та нарт дайгдаад л Бигэр оръё. Тэнд миний таних улс бий гэж их л итгэлтэй хэллээ.

	— Энэ их халуунд дөрөвлөж явах ч аргагүй дээ андууд минь. Нэг нь л яв хэмээн жолооч эрсхэн хэллээ.

	— За тэгвэл чи л явж үз. Хөгшин чинь нөгөөдүүл рүүгээ буцаад алхчихъя гэж мань оператор олзуурхан хэлэв.

	— Тэгэхээс л өөр яах вэ гэлээ.

	— Та зам мэднэ ч гэж хачин биз дээ? гэж жолооч надаас асуув.

	— Мэдэлгүй яах вэ дээ гэж би хариуллаа.

	— Баримтат кино хийж яваа улсад олзтой ч юм боллоо. Аль вэ би та нарын зургийг авъя гэж мань хүн хэлэв. Жолооч залуу малгай цамцаа засаж, хүүхэн дээш нь шуусан урт өмднийхөө шуумгийг буулгав.

	— Зэрэгцээд л машиныхаа дэргэд зогсож байх уу? гээд хүүхнийг инээхэд

	— Аа хаанаас. Ямар фото зураг биш. Аль та хоёр машиныхаа урд зогсоод бие биедээ зам зааж байгаа бололтой ярьж бай. Харин та тэр гишгүүр дээр өрөөсөн хөлөө тавиад тэртэй уулын орой чигтэй саравчлаад харж бай. Намайг боллоо гэхээс нааш байдлаа өөрчилж болохгүй шүү.

	— Яана аа гэж хүүхэн сулхан дуу алдаад хэлээ гаргаснаа түүний хэлсэн ёсоор очиж зогсов. Бид хоёр ч зохих рольдоо4 муугүй тоглохыг хичээцгээв.

	— Боллоо гэж оператор командлав.

	— Ямар гарсан бол оо гэж хүүхэн санаа зовонгуй хэлэв.

	— Ёстой догь гарсан. За та нар суугаад хөдөлцгөө. Би яг тэр үед чинь бас хэдэн кадр гүйлгээд авъя хэмээн мань хүн хэлэв. Бид машинд орж сууцгаалаа. Хүүхэн миний урдуур зүтгэн гараараа зангаж байв. Би инээд алдаж найзаа хоцроов. Машин хүнгэнэн хөдөлж түүний аппаратын сулхан шажигнах дууг дарав. Хөдөлсөн хойно хүүхэн санаашрангуйгаар:

	— Дөрөвлөөд л явдаг байж. Одоо удахгүй оройн сэрүүн орно шүү дээ гэлээ.

	— Яах вэ хэрэггүй гэж би эрсхэн хэллээ. Говийн хялгана, таана сийрэгхэн ургасан толь шиг тэгш талаар хэсэг давхиад тэрэгний ногоон буурал бутан дундуур зам орж ирсэн боловч ямар ч донсолгоогүй аж. Бид нэг хэсэг онцын юм ярьсангүй явав. Хүүхэн «Амраг чамайгаа гэсээр байгаад Аав ээждээ адлагддаг болов оо хө» гэсэн миний мэдэхгүй үгтэй ардын богино дууг гойд гэмээргүй боловч эвтэйхэн өнгөөр аялж, жолооч түүнийг нь даган исгэрч хэсэг давхив.

	— Та чинь тэгэхлээр бидний очих тэр Бигэр гэдэг сумын хүн болж байна уу?

	Нутгийнхныг таних ч гэж жигтэйхэн биз дээ гэж жолооч асуув.

	— Голцуухан танина аа гэвэл

	— За хөө тэнд чинь сав суулгагүй гээд заримдаа хэд хоног хүлээлгэдэг сурагтай. Намайг л нэг аргалж өгнө дөө хөө. Би бас ардаа яарахгүй бол авгай маань өнөө маргаашгүй хүүхдээ гаргах болчихсон.

	— Тэр болно оо. Санаа зоволтгүй.

	— За яамай даа. Мөн ч сайхан замтай газар юм даа. Хангайд ийм зам ховор шүү.

	— Баярлах болоогүй ээ. Энэ хоолой дуусаад Бигэр нуурын хөндий рүү ороход ёстой цовхорч гараад, дэвхэрч буудаг замтай залгана.

	— Ээ мөн дамшиг байна даа тэр чинь. Одоо яая гэх вэ.

	Бидний энэ яриаг түр завсарламагц хүүхэн ам нээж:

	— Бигэр гэдэг чинь их халуун газар гэсэн тийм биз гэлээ.

	— Сүйд болоод байх ч юу байх вэ, ер нь л нартайдаа орно доо.

	— Нэгдэл нь шинэ улсуудад аятайхан орон сууц өгдөг гэсэн, үнэн үү?

	— Тийм ээ. Орон сууцын овоо тохитой хэдэн байшин бий шүү.

	— Паартай5 юу?

	— Паартай, тэгэхдээ хотын тохилог орон сууцыг яаж гүйцэх вэ.

	— Гэлээ ч гэсэн гэрээс л дээр шүү дээ.

	— Тэгэлгүй яах вэ.

	— Манай нөхөрт хоёр өрөө жижиг байшин өгсөн байна билээ.

	— За яамай даа.

	— Тэр, гэрийн эмэгтэй хүний ёсоор аж амьдралын л тухай санаа зовж яваа нь илт. Би түүнийг өрөвдөж:

	— Ер нь манай сум ажиллаж амьдрахад зүгээр газар шүү. Хүмүүс нь зан сайтай, идэх уух энэ тэр юмаар ховор биш. Бас их эмчийн салбартай. Хэрдээ таарсан цэцэрлэг жимс, ногооны газартай гэлээ.

	— Манай Дорж бүгдийг бичсэн л дээ. Би заримдаа намайг ирүүлэх гэж тэгдэг юм болов уу гэж санадаг байлаа. Ингэж хэлээд тэр ил цагаан инээлээ.

	— Та хотод ажилладаг уу? Эхлээд би таныг жолооч юм уу гэж санасан. Ажаад байвал биш болж таармаар ч юм шиг гэж жолооч маань ярив. Тэр яриа хөөрөөтэй сайн залуу бололтой.

	— Тиймээ

	— Хаана?

	— Шинжлэх ухааны академид.

	— Өө тийм үү. Юу хийх вэ?

	— Яах вэ ингээд л хээр хөдөө тэнэсэн шиг явдаг ажилтай.

	— Юм л шинжлээд байх уу?

	— Тиймээ. Ургамал

	— Ёстой гоё ажил. Тийм биз.

	— Зүгээр шүү. Гэвч заримдаа хэцүү л байдаг юм.

	— За ер нь тэгээд хэцүүгүй ажил хаа байх вэ дээ. Ажил бүхэн сайн ч талтай бас саарч талтай л байх шүү дээ. Жолооч хүн ингээд тэрэг тоног сайн байхад сайхан л байдаг юм.

	— Ёстой ёстой. Тэрэг бариад удаж байна уу.

	— Ирэх өвөл гэхэд гурван жилийн нүүр үзнэ дээ. Арав төгсөөд аавыг дагаж жолооч боллоо. Түүнээс биш би чинь өдийд дээд сургуулийн оюутан болчихсон шигээ дэгжин амьтан алхаж явахгүй юу! гээд тас тас инээлээ. Тэрэг ч сайн, зам ч сайхан. Бид гурав ийнхүү элдвийг хүүрнэсээр явтал нэг мэдэх нь ээ Бигэр нуурын хотгорын урд үзүүрт байдаг Хөрхөрөө хэмээх бригад дээр нар жаргахын хэрд давхин хүрлээ.

	— За энэ чинь юу гээч нь болж байна гэж жолооч сонирхов.

	— Энэ урд уулын ар шилээр цааш орохлоор байдаг Чандмань сумын нэг бригадын төв гэж хэлэв.

	— Нөгөөх Бигэр гэгчийн нутаг руу ороогүй хэрэг үү хэмээн хүүхэн асуугаад санаа алдлаа. Бодвол тэрбээр нөхрөө ихэд санасан нь тийнхүү яаруулаад байгаа бололтой.

	— Энд чинь гуанзтай биз хэмээн жолооч асуув.

	— Байхгүй шүү. Харин тамхи тариахан авбал мухлагтай байх. Шөнөд оройгүй шөлөнд дээжгүй гэдэг. Айлд бууж цай уугаад гарсан ч болох байх гэвэл:

	— Яах вэ Дарь ээ гэж мань эр хүүхнээс лавлав. Хүүхэн үл мэдэг инээж суниагаад:

	— Харин л дээ. Уул нь ядарч явна шүү. Жаахан халуун цай уугаад авбал зүгээр л байна гэв.

	— Тандаг ч юм байхгүй дээ. Гэхдээ нутаг нэг ах дүүс байна аяга цай хийгээд өгөх биз. Тэр хэдэн айлд бууя гэлээ би. Эгнэж буусан том жижиг хэдэн гэрийн гадна ирж зогсуут улаан мотоциклтой залуу давхиад ирж харагдав. Тэрбээр айлуудад ч оролгүй шууд биднийг чиглэн ирэхийг үзвээс Бигэр сумын төвд тракторын жолооч хийдэг миний муухан зүс таних эр байх аж.

	— За сайн явцгааж байна уу.

	— Сайн явж байна аа. Сайхан намаржиж байна уу гэвэл тэрбээр намайг таньж:

	— Та явж байсан юм уу энэ чинь, Үгүй одоо хаанаас яваа нь энэ вэ та минь. Танайхан сайн биз дээ гэж танимхайрав.

	— Сайн сайн. Та нарын ажил төрөл, аж амьдрал сайн биз. Би сумын төв орох санаатай явна. Чи энд юу хийж явна даа гэвэл

	— Манай хадмынх энэ гэр шүү дээ. Би амарч явна. Хөдөөгөөр айл амьтан хэссээр байтал бензингүй суучих гээд тэрэгний бараагаар давхиад ирсэн маань энэ байхгүй юу. Би жолооч залуу руу харвал тэр нэг их юм тоосон шинжгүй.

	— Энэ мууд хэчнээнхэн юм багтах вэ дээ гэлээ.

	— За бууцгаа бууцгаа. Ийшээ оръё гээд мань эр гэрийн зүг алхав. Бид ч зол заяа хэмээн дагалдлаа. Их тохилог байрын, тавилга хэрэгсэл сайтай тэр айлд тавь эргэм насны авгай нөмгөн суух аж.

	— Энэ манай нутгийн хүн. Нөгөөх хэн гуай гэдэг чинь байхгүй юу гэж мань тракторч хадам ээждээ тайлбарлахад цаадах нь:

	— Өө тийм үү, хэмээн яаж дуугүй байх вэ гэсэн байдлаар хариулаад, хот газрын байдал бороо шорооны тухай лавлав.

	— За ээжээ эд нарт унд цай өг. Аль вэ би аяга арчаад орхиё. Зуухны ар дахь бяцхан ширээний шургуулгыг татаж хэдэн шаазан гаргаад халуун савтай цай, сүрхий хатсан бололтой ааруул, боорцогтой таваг дээр хэсэг өрөм, ёотон тавьж биднийг дайлав.

	— Үхрийн борцтой хоол хийлгэх үү гэж нутгийн маань залуу биднээс асуухад Дарь энэ л мэднэ гэсэн шиг жолооч өөд харлаа.

	— Хоол идмээр бол юу удах вэ дээ гэж би дуугарав. Жолооч маань ор налан гэдрэг суугаад

	— Идэхэд ч болохгүй талгүй л дээ. Ер нь борцтой хоол сайхан шүү гэлээ. Тракторчийн хадам хоолны ус хийж, саванд дэвтээсэн борц үйгээд, галаа асаах зуураа

	— Аль миний хүү гурил нухаарай гэв. Дарь гарч хэсэг болсноо жижиг ном барьсаар орж ирэв.

	Тэгээд жолоочтой зэрэгцэн суугаад зогссон газраа олж ядах мэт хуудсыг нь удаан эргүүлж байв.

	— Хоол болтол шийр зугаа гэгчээр бас ч болдог л арга. Чи ер нь олон номтой яваа юу. Аль үзье гээд гар сарвайв. Жолооч түүнийг авч харснаа:

	— Аа би аль дивангарт уншчихсан юм. Наана чинь «Хөвчийн гүнж» энэ тэр гээд байгаа биз гээд буцааж өгөв.

	— Би одоо тэр гарчгийн дээр чинь яваа юм гэж Дарь хэлээд уншиж эхлэв. Жолооч унтарсан тамхиа асаангаа

	— Наад «Хөвчийн гүнжийн домгоос» чинь болоод нэг хүн балрахыг үзэв дээ ах нь гэж хааш хэрэгхэн хэлээд тас тас инээв. Түүний энэ яриа хэний ч анхаарлыг гойд татаагүй бололтой.

	— Чи юу яриад байна аа. Номоос болж балрахдаа яах вэ дээ гэж Дарь номын хуудаснаас нүд салгалгүй хэлэв.

	— Үгүй үгүй. Номоос болж гэсэн юм биш гэж мань жолооч нэг их хуучилмаар дүртэй болсноо яасан бүгчим юм бэ. За дараа чамд ярьж өгөмз. Би хоол болтол тэрэгний сүүдэрт хэвтэх минь гээд гарав. Жолоочийн ярих түүх надад ямар нэг хачирхалтай түүхийг мэдүүлэх, аягүй бол миний мөрөөдөл болсоор ирсэн «Хөвчийн гүнжийн» гар бичмэлийн сургийг ч гаргаж мэдэх байлаа. Тиймээс би түүнийг заавал яриулах юм шүү гэж бодсоор хоцров. Хөрхөрөө бригадаас хойш гаруут л зам гэдэг маань зарим улсын хэлдгээр «там» болоод явчхав. Садаргын хөл огтолсон энхэл донхол замаар эвтэй явах гэж жолооч маань ч эрвийхээрээ эрвийнэ. Толгой түрүүгээ дэлсүүлчихгүй гэж Дарь бид хоёр ч мэрийхээрээ мэрийнэ. Ядахад салхи хойноос үлээх тул пургисан улаан тоос бүхээгийн хаалгаар хахан орж ирнэ.

	— Ямар сүртэй муухай тоос вэ. Үгүй энэ замыг ээ, Үүнээс өөр газраар явж болдоггүй юм болов уу хэмээн хүүхэн үглэнэ.

	Ийм тавгүй байдалд жолооч ч яриагаа эхэлж амжихгүй би ч түүнээс шаардаж түвдэхгүй байлаа. Машины гэрэл энэ тэнд өлөлзөн ойж харгана тэсгийн саарал бутнуудаас өөр юм бараг үзэгдэхгүй. Нэг хонхроос гараад л машины хурд ялгүй нэмэгдэхэд дахиад нэг тааралдана. Хааяа нэг бутны бор туулай, ногтрууны сүрэг гэрэлд ороод зайлна. Хүрээ татуулан сүглийх эргэн тойрны уулсын бараа дэргэд мэт харагдавч явах тутам цааш холдоод байх мэт болно.

	— Мөн замаа та минь. Муу тэрэг ч тарааж гүйцлээ. Хамаг гар хөл ч салж унах нь шиг байна. Үгүй нөгөө гэрэл чинь бүр харагдахаа байлаа шүү гэхчлэн жолооч маань үглэсээр бид бараг үхэр тэрэгний хурдаар л урагшилж байв. Ингэсээр явтал Мянгайн усжуулах системийн гол сувгийг гардаг бяцхан гүүр хүрээд ирлээ..

	— За энд нэг зогсъё гэж би хэллээ. Мотор унтармагц хүүхэн:

	— Ус урсаж байна уу даа? гэж итгэл муутайхан асуув. Сувгийн усны харгилах чимээ хэн бүхэнд тодхон дуулдаж байлаа.

	— Тиймээ ус. Манай нутагтаа л дээгүүр орох гол доо. Энд бууж түр амарцгаая гэлээ. Тэд ч дуртай зөвшөөрөв. Тоос донсолгоо ихтэй замаар халсан моторын дэргэд явсан улсад сэрүүн тунгалаг усаар угаан тавлах шиг сайхан юм хаа байх билээ.

	— Ямар догь вэ. Энд чинь ийм ус байх юм гэж би огт санасангүй шүү. Мань эр захиандаа яагаад бичээгүй юм болоо гэж хүүхэн гайхна. Бид машиныхаа гэрэлд хувцас хунараа тайлж, толгой түрүүгээ угааж гарлаа. Жолооч бид хоёр угааж дуусаад цув дэвсэн сууж тамхилцгаав. Тэр хооронд Дарь усанд сэрүүцэж байгаа бололтой их л удлаа. Жолооч бүхээгээсээ аяны цүнхтэй юм авчирч тавиад:

	— Ямар сайхан шөнө вэ. Намуухан, дулаахан. Ер нь танай нутаг чинь чухал газар бололтой шүү. Та ганц зуу татчихгүй юу. Ийм газар яах вэ дээ гэнэ.

	— Тэгсэн ч яах вэ, би ямар тэрэг барьж яваа биш гэж нөхрийн сайхан сэтгэлийг бодож хэлэв. Мань хүн паалантай аяганы тал хэртэй архи хийж над руу барихад чийг ханхалсан тунгалаг агаарын таатай үнэрийг даран спирт ханхийж огиудас хүрэх шиг болов. Мань эр хэрчим хиам, хэсэг талх барин миний уухыг хүлээнэ. Би түүнийг хахан цацан балгаад өгснийг нь санд мэнд авч зажлав.

	— Би ч гэсэн нэг ёсолчихъё гээд мань эр жаахан хийж амсаад бие ширвээтсэн бололтой чичвэгнэж:

	— Алтан шар зам өршөө. Мөн ч догшин эд байх чинь вэ. За мөн эр хүний жаргал эзгүй хээр гэдэг ч үнэн золиг юм даа гэлээ. Түүний дууны аясанд сэтгэл нэлээд хөдөлсөн шинж илэрч байлаа. Энэ үед сувгийн захаас хүүхний дуу гарч:

	— Ээ тий тий гээд инээх сонсогдлоо. Тэгснээ хэсэг байгаад:

	— Сүрээн! Алчуур байна уу гэж дуудлаа. Сүрэн год үсрэн босож бүхээгээсээ юм аваад тэр зүг гүйж одов. Тэд инээж ханиасаар ирж миний дэргэд зэрэгцэн суугаад бага сага юм идэн энэ хооронд Дарийг Сүрэн шахаж байгаад бас жаахан архи уулгалаа. Тэр жолоочийн авчирч өгсөн аяга хүйтэн усыг нэг амьсгаагаар залгилж орхиод газар дээр тас гэдрэгээ харан хэвтэж:

	— Цэлийгээд л налайгаад л. Ямар сайхан юм бэ. Ингээд л унтаад өгмөөр байна. Нойр ч хүрч байх шиг. Ер нь тэгээд танихгүй газар шөнөөр очих гэдэг ч хэцүү л байна. Мань эр ямар нэг юманд явчихсан ч байж мэднэ шүү дээ гэлээ. Үүнийг жолооч дэмжиж: Яараагүй бол бид эндээ унтаад өгсөн ч болж л байна л даа. Одоо сум орох гэж энэ хар донсолгоо дундуур тонгочуулсаар явтал шөнө өнгөрч орхино шүү дээ гэлээ. Тэгэхэд нь би:

	— Өнөө шөнө очсон, маргааш эрт очсонд ялгаа юу байх вэ дээ. Тийм бол унтаж хоноод өглөө эрт хөдөлье, харин тэгэхдээ чи тэр түрүүчийн айлд цухуйлгаад буцаачихсан юмаа заавал ярьж өгнө шүү гэв.

	— Эрчүүд миний саналыг дэмжиж байгаа явдалд баярлалаа гэж Дарь хэлэв.

	— Тэгье. Тэгье. Харин юм ярихдаа муухан шүү дээ дүү хүү нь. Гэхдээ яах вэ болох байлгүй гэж мань эр дуртай зөвшөөрлөө. Тэгснээ хэсэг бодоод:

	— Юу гэж ч эхэлмээр юм билээ дээ. Шал тэнэг хүний тухай яриа гэх үү дээ. Бүр эхнээс нь буурьтайхан ярихгүй бол та ер юу ч ойлгохгүй байхаа гэлээ.

	— Сүрээн, чи ер юуны тухай ярих гээд байгаа юм бэ? Юу болсон юм бэ. Нэг аймаар юм хэлэх гээд байх шиг гэж Дарь шалгаав.

	— Нээрэн аймаар юм болсон юм даа. Манай нагацын хүүхэд хар парачикаар6 нягтлан болсон нэг залуу байлаа л даа. Надаас дөрөв ах. Одоо байсан бол гуч хүрч явах ёстой шиг билээ дээ. Эрх танхи өссөн хүний ганц хүү. Нэг гэм нь хэрдээ нэг муу заль шунал хоёртой. Зүүн хараад ажиллаж байгаад улсын мөнгө идэж шоронд сууж ч үзжээ, хөөрхий. Овоо засраад гарсан аятай байсан юм. Ингээд нэг хөгийн юмнаас болж хайран сайхан залуу насаа алдаж билээ. Танаас өөр хүнд ярих юм бол бараг үнэмшихгүй ээ. Тийм тэнэг амьтан хаа байх вэ гэх байх. Тэр Бага Хэнтийн нурууны хөвчид чухам яаж будилж явж үхсэнийг мэдэхгүй. Гэхдээ л тэр лав амьд байхгүй. Түүнээс хойш олон жил боллоо. Эрхбиш амьд мэнд яваа бол хэл сураг гарах л даа. Би ямар бурхны авралаар түүнийг дагаж их олз омогт шунаж яваад баавгайн идэш болчхоогүй юм болоо гэж боддог юм.

	— Ямар аймаар юм бэ? гэж Дарь зүрх алдан шивгэнэв. Бүтэн гурван цагийн дотор мань жолооч нэгэн түүхийг хүүрнэж энд тэнд нь холбогдох тайлбар хийж билээ. Энэ яриаг би анхааралтай сонсож зав гармагц сийрүүлэн тэмдэглэж авлаа. Тэр маань хойнох зүйлсийг уншигч олноо олз болгон толилуулах боломжийг надад олгосон юм. Гэхдээ би Сүрэнгийн ярьсныг тэр хэвээр нь сийрүүлэн бичсэнгүй. Харин түүгээр тоймлож ер нь нэг иймэрхүү юм болсон байх даа гэсэн бодлынхоо дагуу ургуулан дүрсэлж өгүүлсэн болой.

	 

	ХӨВЧИЙН ГҮНЖИЙН ДОМГООС УРГАСАН ХОЁР ДАХЬ ТҮҮХ

	 

	Сүрэн аавынхаа муу «жаран долоотой өнжин ноцолдож байж овоо болгожээ. Ийнхүү махран зүтгэж хуучин муу машиныг зассан нь бас ч учиртай байв. Жумдаан өвгөн тэтгэвэрт гарч тэргээ хүүдээ шилжүүлэн өгснөөс хойш нэг их удаагүй байсан болохоор түүнийг хуучин шинэ машинтай ноцолдуулж ажлын дөртэй болгох гэж мэрийдэг байлаа. Зуны нэг орой тэр хүүдээ:

	— За миний хүү одоо засварын ажилд овоо гаршиж байх шиг байна. Энэ муу, жаран долоогоо нэг далавч ургатал засаад орхи. Баяр өнгөрөөд хоёулаа уул устай, жимс самартай сайхан газар эрүүл агаарт гарч хэд хоноё. Харин олигтой засахгүй, хүний нүд хуурчихсан байвал юу болохыг мэдээрэй! гэж захижээ. Энэ бол Сүрэнгийн санаанд туйлын их нийцсэн санал байв. Мань хүн хамаг чадал заваа шавхан байж заслаа. Бараг унтах идэхээ умартан ноцолдсоны эцэст задайж гүйцсэн муу тэргийг дэлхий тойрсон ч толгой өвдөмгүй болгоод авчээ. Түүний засвараа дуусаж байхад садных нь Шумуул гэгч хархүү иржээ. Шумуул (уул нь тэр өөр нэртэй байсан боловч таних мэдэх улс нь Шумуул гэдэг хоч нэрээр нь голлон дууддаг байсан аж. Ийм учраас би ч гэсэн мөнхүү заншлыг баримтлахаар шийдсэн билээ) Сүрэнгийн хөдөө явахаар төхөөрч байгааг дуулаад:

	— Хамт явдаг хэрэг ээ хөө гэв. Сүрэн тос болсон гарынхаа араар духныхаа хөлсийг арчиж:

	— Та ааваас гуй л даа. Би яаж мэдэх вэ дээ гэв. Шумуул түүнийг хамт явахаас дургүйцэж байна гэж санасан бололтой ярвайж:

	— Ээ царай алд. Мэдэж ядаад байх юу байна аа. За яах вэ. Би Жуяа ахад өөрөө хэлэмз гэжээ. Өвгөн түүний гуйлтыг татгалзсангүй. Долоодугаар сарын сүүлчийн нарлаг сайхан өглөө. Хамаг юмаа жин тан болгож ГАЗ—67 машин Богд уулын нэгэн амны зуслангийн дүнзэн байшингийн гаднаас хөдөлж Налайхын чигийн засмалаар орон хурдалжээ. Навч цэцэг дэлгэрч байгалийн үзэмж дэлгэрсэн зун цагийн сэрүүн тунгалаг өглөө их хотын өнгө жавхаатай нийлэн аялагчдын сэтгэлийг баясаан, алтан шар замын өлзий дэмбэрлийг бэлгэдэн байв. Шумуул тас тас хөхрөн ан гөрөө аль вэ нэг үзсэн харсан юмныхаа тухай элдвийг хүүрнэнэ. Өвгөн мөн бага залуугийнхаа сонин чамин учралаас үе үехэн товч боловч ойлгомжтой ярина. Сүрэн хөгжилтэй дуу исгэрэн Жолоогоо чадмаг гэгч мушгина. Тэд мөн өдрийн үдээс хойш Төв аймгийн Мөнгөнморьт сумын нутаг Баян гол хэмээх газар хүрчээ. Айл амьтнаар орж, айраг цагаа базаан аваад оройдоо нутаг шилэн бууж майхан саваа барилаа. Чадан ядан шилж олсон газар нь тийм ч муугүй байлаа. Ганган цагаан хус ургасан тавиухан сайхан ам бөгөөд судаг даган тунгалаг горхи шоржигноно. Хөлөөр ороолдох сахлаг ногоон дунд гүзээлзгэнийн улаахан жимснүүд энд тэндгүй бултайн алаг цэцэг жигдэрнэ. Хуснаас дээш шинэс, гацуур, хар мод голлосон холимог ой ургана. Тэрүүхэн орчимдоо хэсэг мараатай, энгэртээ тарвагатай ер нь л дутуу юмгүй аж. Тэд анхныхаа орой орчны байдалтай танилцан баахан тэнэв. Байгалийн сайханд дор бүрнээ сэтгэл баясан аяны ядаргаа ч дорхноо мартагдан босож, харин хоёр залуу нар халтал унтлаа. Дараа нь хоол цайгаа идэж уугаад гүзээлзгэнэ түүж, болсон болоогүй жимсээр чанамал хийлээ. Өвгөн мөөгөнд явж, Сүрэн ном уншиж нарлаж, Шумуул юу хийхээ олж ядахдаа хутга хурцлан буу зүлгэж байв. Сүрэн:

	— Энэ айлууд байгаа газрыг чинь юу гэлээ хэмээн уншиж буй зүйлээсээ хараа үл салган асуув.

	Шумуул хэсэг бодсоноо:

	— Баян тохой гэл үү дээ. Жуяа ах сайн мэдэх байх. Чи яах нь вэ хэмээн сонирхлоо.

	— Энэ номын дээр гарч байгаа Нанзад өвгөн гэдэг эндэхийн хүн болж таарлаа шүү.

	— За номын дээр гарсан бүхэн үнэн байдаг гэж чи бодоо юу? Шал тэнэг юм гэснээ:

	Шумуул бүр шал тоосон шинжгүй шүлсээ хаяж:

	— Юу донгосоод байгаа юм бэ чи. Аль вэ наадахаа нааш нь шидээд орхи гэх нь ердөө л хийх юмаа олж ядсандаа л тэгжээ. Сүрэн уншиж байсан хэсгээ нугалж тэмдэглээд түүн рүү номоо шидэнгээ:

	— Наад «Хөвчийн гүнж» гэдэг дээр чинь тийм нэртэй хүн гараад байна. Энэ нутгаар тээр жил дайрч гарсан шинжилгээний нэг ангийн газарчнаар дээд хөвчид явахдаа Хэнтийн сарьдагт хадгалагдаж байдаг алт эрдэнийн их сангийн тухай нэг домог хүнд ярьсан байх юм гэвэл номын хуудсыг залхуутай нь аргагүй эргүүлж байсан Шумуул сэргэж:

	— Уухайс! За тэгээд? гэв. Сүрэн дэлгээтэй гудасны дээр түрүүлгээ харж хэвтээд:

	— Миний нуруу хэр борлосон байна хараад өгөөч гэв. Шумуул бүр тэсэж ядсан байдлаар:

	— Үгүй, чи тэгээд цааш нь яриач! гэж шаардлаа.

	— Яах вэ дээ.Тэр өвгөний ярьсан зүйл түүний санаанаас зохиогдсон ч биш ан хийж яваад олсон нэг эртний гар бичмэлээс уншсан зүйлээ нэг хүн өөрөө хэлбэл наад номын чинь зохиогчид ярьсан юм шиг бичигдсэн байх юм. Он сартай нэр устайгаа. Тэр ч байтугай миний таних нэг хүний нэр хүртэл орсон байна.

	— Тэгээд олж уу?

	— Тэглээ ингэлээ гэсэн юм ч алга л даа. Тэр өвгөн уул гар бичмэлийг зохиолчид өгнө гэсэн байх юм. Ингээд л дуусчихаж. Өгсөн ч юм уу үгүй ч юм уу. Үнэн ч юм уу, худлаа ч юм уу. Хай чөтгөр л мэд гээд Сүрэн гэдрэг харж хусны навчис аясын салхинаа сэрчигнэн чичрэхийг шохоорхон хэвтэв. Шумуул салж өгөх янзгүй асуух нь

	— Шилийн сайн эрчүүдийн дарж булсан эд агуурс болж байна уу хө тэр чинь. Уул нь энэ дээд хөвч чиг шилийн сайн эрчүүдийн л орон байсан газар гэдэг юм шүү.

	— Биш ээ биш. Аль дивангарын ч юм уу нэг зүүд зэрэглээ шиг юмны тухай гарч байхгүй юу. Горьдохын гарз, ха ха ха мөн чиг санав аа бас гэв.

	— Тийм тусмаа л тэр чинь чухал юм байгаа даа. Дэвэн дэлхийн юмыг мулзалж орхиод одоо гэхэд үлдсэн юмгүй байх учиргүй. Үргэлж дайн хийж морин дэл дээр явсан улс чинь тэр их алт эрдэнэсийг ганзагалаад явж байлтай нь биш дээ. Хаа нэгтэй хадгалж нууж байсан байж таараа даа. Олбол ч их юм бий дээ хө. Газар дэлхий даанч өргөн болоод чухам хаана нь ч байгааг олох аргагүйд хамаг учир байна гэж итгэлтэй жүжигчин адил өндийж суугаад хэсэг бодол болж байснаа:

	— Ах чинь үүнийг ямар ч гэсэн нэг уншаад орхиё гэлээ. Сүрэн номоо уншиж дуусаагүй байсандаа харамсан түүнд өгөхгүй санаатай

	— За юун өвчтэй юм билээ. Бас сарьдагт гарч эрдэнийн сан уудална гэх нь вэ, энэ чинь та минь. Мөн их санаатай, майхан толгойтой эд гарах нь хөөе. Аль тэр ном өгөөд орхи! гэв. Шумуул юу ч хэлэлгүй нөгөөх номыг нь бариад майхны арын өтгөн хус руу яваад орчихлоо.

	 

	НАНЗАД ГУАЙН ДҮҮГИЙН УРИЛГАГҮЙ ЗОЧИН

	 

	Сүрэн аавтайгаа хамжиж мөөгтэй шөл хийгээд Шумуулыг хүлээж нэлээд удсан боловч ирсэнгүйд дуудлаа. Тэр ямар ч хариу өгсөнгүй таг жиг л байв. Арга бараад тэр хоёр хоолоо идэж элдвийг хүүрнэн суутал мань хүн нэлээд ядарсан мэт цонхигор царайтай орж ирээд хумхиж атгасан жижиг номоо майхны хаяа руу чулуудав.

	— Чи чинь яачихдаг хүн бэ? Сайхан шөл байсан бүр хөрж гүйцлээ гэж өвгөн зэмлэнгүй хэлэв.

	— Аа, ном уншаад . . . гэж Шумуул хэлээд цамцныхаа ханцуйг шамлан хоолоо идэхээр суухад:

	— Та нар чинь ууланд л байвал дорхноо эрдэмтэй болох улс юмаа гэж өвгөн даажигнав.

	— Шумуул сайндаа ч биш. Чухал ном уншиж чулуу хөөж яваад ирж байхгүй юу. Хэр сонин юм шиг санагдав даа тэгээд? Сүрэн ийнхүү асуухад Шумуул:

	— Учиртай л эд байна шүү янз нь. Харин тэр гар бичмэлийг яаж олъё доо байз гэлээ. Юуны дон шүглэчихээ вэ гэсэн аятай Жумдаан гуай түүнийг гайхан харснаа том гаансандаа улаан тамхи чихэн асаагаад их л бодолд дарагдсан байртай сорж гарлаа. Түүний хэлэх нь:

	— Ингэсхийгээд хоёр хүүхэд минь доод айлууд руу очоод цайны сүү олоод ир. Харин хамаагүй давхиж ороод айлын хөгнө зэл авхуулчих ваа! гэлээ. Шумуул зол болов гэсэн мэт жуумалзан инээж:

	— Буурал ахын сургаал бурхны зарлиг гэсэн үг! гээд залбирах дүр үзүүлэв.

	— Энэ чинь одоо л овоо номд орох нь ээ. Яамай ор нь байвал оройтохгүй.

	— Та харж байгаа биз дээ. Манай ах хүү хоолоо ч мартчихаад ном шагайгаад суудаг боллоо. Ямар номд ороогүй хүн ингэх вэ дээ.

	— Бичиг үзээд сурдаггүй, бин идээд цаддаггүй толгой гэж байгаа.

	— Харин та нар муу өвгөнийг ганцаарыг нь орхичхоод айл хэсээд битгий алга болчхож үзээрэй. Архи дарс уувзай. Та нар ер нь дарвихаараа амаргүй шүү хэмээн өвгөн сануулав. Шумуул санд мэнд хооллоод босохдоо:

	— За нарны голтой ногооны сөлтэйд хөдөлье. Зуны сар зургаа биш, зуун хорин нас наслах биш гэж яаруулав.

	— Ганц жижиг өгүүллэг уншчихаад явъя. Шүлс хаям газар яараад байхдаа яадаг юм бэ гээд Сүрэн номоо шүүрч авлаа.

	— За бага шиг онгир! гээд Шумуул түүний номыг булааж аван майхны үүдээр гадагш шидлээ. Тэр хоёр гадаа гаран ноцолдож инээлдэн шуугилдаж хэсэг байснаа Шумуул амьсгаадан байж хэлэх нь:

	— За барилдаад азаа үзье. Би дийлбэл үг дуугүй тэргээ асаана. Харин чи дийлбэл номоо уншчихаад явна. Тэгэхдээ хорин минутад багтаана шүү.

	— За яах вэ тохирлоо. Тэр хоёр барилцаж аваад нэлээд удаан ноцолдов. Өвгөн гарч ирээд:

	— Ухайс даа арай дутуудаад байна! Тэгээд цааш нь лавтгаач гэхчлэн аль алинд нь мэх зааж зогсов. Шумуул Сүрэнг арай хийж унагалаа. Тэгэхэд таахалзан алхаж:

	— Бас овоо шөрмөстэй нөхөр байна гээч хөөе! гэв. Тэд инээж ханиасаар машинаа асааж хөдөллөө. Яг саалийн цагаар таарсан тул тэр хоёр машинаа холхон зогсоогоод зэлэн дээр хүрч очив. Түрүүн бууж танилцсан залуухан охины дэргэд Шумуул хүрч очоод нүүрэмгий зан гарган:

	— За айлын хүүхэн Алгирмаа сайн байна уу? Аав чинь бий юу гэж асуулаа. Тэр хүүхэн ичимхийрэн саалийн хувин руугаа бөхийж:

	— Сайн. Аав хэдэн морьдынхоо араас явсан гэв.

	— Аа тийм үү. Уул нь аавтай чинь уулзаж арилжаа наймаа ярья уу гэсэн юм сан. Алга байдаг байж. Хээрээр орон хийж зээрээр хоол хийсэн хоёр муу ах нь хоосон сав хонгинуулаад ирлээ дээ. Сүү гэдэг чинь сүн далай шиг бялхаж байгаа биз дээ.

	— Сүү ч бий л дээ. Харин айраг байхгүй шүү. Сандаг ахынд бол байгаа байх.

	— Сандагийнх гэдэг чинь хаа байдаг айл билээ?

	— Тээр доод хоёр гэрийн баруун талынх.

	— Үнээгээ сааж дуусаад байна уу? хэмээн Сүрэн яаж дуугүй байх вэ гэсэн шиг асуув.

	— Одоо удахгүй. Та хоёр орж бай л даа гэж хүүхэн уриалагхан хэлэв. Сүрэн түүнд ойртож зогсоод: 

	— Нанзад өвгөнийх хаа билээ хөө?

	— Нанзад аа? Энэ айлуудад л лав байхгүй.

	— Чи чинь одоо нутгийнхныгаа мэддэггүй юм уу?

	— Ер нь муухан шүү. Гэвч манай энэ хавьд л тийм айл байхгүй юм байна. Байдаг бол эрхбиш гадарлалгүй дээ.

	— Яагаа вэ дээ, ганц бие өвгөн. Дээр үед ан гөрөөнд сайн гэгдэж явсан байх учиртай. Хүүхэн инээж, түүн рүү гайхсан мэт эргэж хараад:

	— Та тэгээд садны хүн юм уу? гэлээ. Мань эр хэнэггүй царайлан:

	— Сайнаар хэлбэл садан болж мэдэх л улс. Манай аавын танил байсан юм хөөрхий гэлээ.

	— Өө, зайлуул гэж. Мэдэхгүй юм даа. Харин та садан болох хүнийхээ сургийг алдчихаад явж байдаг мөн тусгүй яа гэв. Шумуулд энэ үг тун эгдүүтэй дуулдав бололтой. Духаа алгадан инээж:

	— Эрлийг сурлаар, эрдмийг хичээлээр! гэдэг юм даа хө. Сайн танилцаад ирвэл чи чинь шагтай бол мадтай л охин шиг байна. За энэ ч яах вэ гэв. Хүүхэн саалиа дуусаад гэрийн зүг явахад тэд хувинтай сүүг нь хүргэн өгч их тусархуу зангаа илэрхийлэв. Бусад айлын зэлэн дээрх авгай хүүхнүүд үүнийг хараад:

	— Хуушаан гуайнх ч гэв гэнэтхэн хүргэчүүдтэй болчихлоо шүү. Ядаж нэг нь манайхан руу ирж болдоггүй юм болов уу хэмээн инээдэм болцгоож байв. Гэртээ оруут хүүхэн халаадаа тайлж, тэдэнд идээ цай дөхүүлээд нэг лонх шимийн архи гарган барив. Шумуул их л ёсорхог зан гарган хоёр гардан тосож аваад:

	— За нэг сайхан ерөөчихнө дөө хө

	— ... Зэ хөх мөнгөн тэнгэрээс хөлбөрөн буусан хүйтэн хурын чийгээр ургасан... (ха ха ха ээ, золиг мартаж орхиж) гэхэд

	— Наадах чинь ухаандаа ногооны тухай ерөөл болж байна уу? гээд Сүрэн түүнийг шоолон инээв. Шумуул архи хийж залгилаад ярвайснаа:

	— Сайхан гарсан хайрхан байна шүү. Нөгөө муу өвгөнд ганц шил иймэрхүү архи аваачиж өгөх юмсан гэв. Сүрэн түүний сөгнөж өгсөн архийг авч ёс төдий амсан балгаад хүүхэнд барив. Хүүхэн ханцуйгаа урагш болгон хоёр гардан тосож аваад амсаж буцаалаа. 

	— Аав яах вэ, ямар архи дарс гэж сүйд болох юм биш. Цаадахын чинь элэг нь бас сайнгүй шүү гэж Шумуулын түрүүчийн хэлсэнд хариу болгов. Тэгэхэд Шумуул хүүхний нүдийг хариулан байж шивнэн:

	— Морьтын хишиг явганд гэж мэдэх үү гээд хачин янзтай инээв. Тэднийг ийнхүү наргиж байтал гэрийн эзэн махлаг бор өвгөн орж ирлээ. Өчигдөр тэднийхээр дайрч буугаад өнгөрсөн тул танимгайрхан

	— Амралт сайхан уу даа, хүүхдүүд? Нөгөө өвгөн маань ирэхгүй яалаа. 

	— Аав майхандаа үлдсэн гэж Сүрэн ноомой царай гарган хэлэв. 

	— Нанзад гэж нэг ганц бие буриад өвгөнийх энд байхгүй биз? Та чинь хэзээнээс энэ нутгийн хүн байгаа биз дээ? Шумуулыг ийн асуухад Хуушаан өвгөн гал буурсан нүдээр тооно өөд ширтэж хэсэг зуур бодол болоод:

	— Аа мөн мөн. Тийм нэг өвгөн байсан юм шүү хөөе. Тэгээд тээр жил мориноос унаж бэртэв дээ зайлуул. Бие нь нэг их базааж засал авахгүй байсаар байгаад... хэмээн үгээ зөөж тавин ярихад Шумуул тэсэж ядах мэт:

	— Тэгээд талийгаач болчихоо юу? гэж үгийг нь таслан асуув. 

	— Үгүй чиш, Дорнод аймагт байдаг нэг садныдаа очсон гэдэг байх аа. Тэгээд л сураг тасарсан даг. Одоо байдаг ч юм уу, үгүй ч юм уу. Бидэн шиг нас дээр гарсан улс ч итгэлгүй шүү дээ. Надаас л лав тав зургаа ах хүн юм даг гээд түүнтэй холбогдох ямар нэг юм нэхэн санах гэсэн мэт толгойгоо гилжийлгэн бодол болов. 

	— Тун тусгүй юм болж дээ. Би уул нь тэр хүнээс нэг юм авах учиртай байсан юм. 

	— Авцаатай байсан юм уу? Нанзад уул нь өр хадгалдаггүй хүн сэн. 

	— Авцаа ч гэж дээ ахаа. Нэг тийм эртний номорхуу юм над өгнө гэсэн юм л даа. Тэр шинжилгээний ажилд их үнэтэй зүйл байгаа юм. 

	— Тийм бий, харла гэж. Нанзад чинь тийм номсоод байх юмаар юу байгаа аж даа. Бид чинь ёстой л нэг тарваганы харчуул явж насаа барсан улс. Гэвч хашир хүн юмыг яаж мэдэх вэ, гээд ховор чухал эд байсан бол хадгалж яваа юм болов уу. 

	— Одоо түүнийг олох найдлагагүй биз?

	— Нанзадын гэр, хамаг муусайн хогшил нь дүү хүүхнийд нь үлдсэн байх ёстой доо. Тэр самган хаячхаагүй л бол ном судрыг ямар худалдаж арилжив л гэж. 

	— Тэр дүү нь одоо хаана байдаг хүн бэ. 

	— Машинтай улсад холсоод байх ч юм байхгүй ээ. Хойд голд байгаа айл. 

	— Зам нь ямар вэ?

	— Тэр чинь харин нохой доо. Хойхон талдаа нэг сүрхий намагтай. Шөнө орой бол ч саналтгүй ээ, хүүхээд. 

	— Хэрэв гэгээ гэрэлтэй бол бидний энэ гадаах шиг навсгар тэрэг аргалаад хүрчих үү?

	— За хүү минь тэр аргалдаг эзэн нь мэдэх асуудал биз дээ тэр чиг. Тэр хоёр хотны хэдэн айлыг хэсэж байгаад бүрэнхий болохын үед буцжээ. 

	Майханд Жумдаан гуай, Сүрэн хоёрын тайвуухан хурхиралт сонстож тэд атар нутгийн ариун тунгалаг агаарт согтох мэт таатайхан нойрсож байхад харин Шумуул нойргүй тонгочиж байв. Түүний тархи толгойд санаанд багтах аргагүй их олз омог, хачин чамин амьдралын тухай хөгийн бодлууд дараалан эргэлдэж зовооно. Сүүлдээ бүр зохиолчийн уран сэтгэмжээр амилсан ч байж мэдэх тэр домог яах аргагүй үнэн юм шиг санагдана. 

	Дотроо тойм зурагтай гэж өвгөн ярьж байсан байдаг. Хэрэв тэр навсгар том миний гарт орсон байвал би тэр эрдэнэсийн санг заавал олно. Би ч бас муугүй золбоотой төрсөн аавын хүү шүү. Ийм юманд азаа туршихгүй бол эр хүн гэж яваад юугаа хийх вэ. Тэр бээр асар том агуйд орж азарганаас эхлээд буур хүртэл дараалан зогссон эцэг малуудын алтан баримлуудыг харж, хамаг байдаг сав суулгаан элдэв чамин эрдэнэсээр дүүргэн байгаа мэт хоосон санаархалд эзлэгдэнэ. Гэтэл түүний энэ хөөрүү бодлын хажуугаар эзгүй хөвчид нутгийн байгалийн сүр хүч, өлсгөлөн араатны ангайсан ам, маханд шунасан харц зэрэгцэн үзэгдэх шиг болж хамаг биеийг нь арзалзуулна. Ер нь Шумуул хачин хөөрүү зантай хүн байлаа. Тэр энэ байдлаа үе үехэн ухаарах авч бүрэн хагацах тэсвэр шийдвэр дутмаг. Түүнээсээ болж нэг биш удаа гутрал зовлонд учирч байсан аж. Яах ёстой вэ гэж өөрөөсөө энэ шөнө зуу дахин асуулаа. Бодон бодсоор эцсийн эцэст яадаг юм үзээд алдъя гэсэн шулуун санаанд захирагдав. Дараа нь тэр яаж төлөвлөгөөгөө биелүүлэх тухайгаа бодлоо. Юуны өмнө Нанзад өвгөний дүүтэй уулзах хэрэгтэй. Тэр хуучин дэвтэр олдвол бүх хэрэг бүтэх нь тэр. Харин яаж тийшээ очих вэ?... Аа ингэдэг хэрэг. Очоод тэр авгайд юу гэж хэлэх вэ? Тэр ч амархан байна аа. Аз болоход гар бичмэлийг тэр надад өгч гэе. Тэгээд би түүнийг яах вэ? Элэнц хуланцын үед бичигдсэн тэр балархай зүйлийг гарган уншиж би чадахгүй шүү дээ. Эрдэмтэн мэргэдээс тусламж гуйх уу? Тэгвэл хамаг хэрэг илэрхий болж хар толгойд хүртэл халтар самбай ч хоцрохгүй болно. Үүнийг ч яаж ийгээд аргалж болно оо. Би ч бас хуучин бичгээр ойр зуурын юм гаргана шүү дээ. Бас дотроо зураг байгаа юм чинь. Тэртэй хэдэн зуун жилийн өмнө газар усны нэр одоогийнхоос лав өөр байж таараа даа. За тэндээрээ хүрч байвал ч арга нь олдон оо. Тэр дэвтрийг олж аваад би эндээс шууд хөвчид гарч болохгүй. Бэлтгэл хэрэгтэй, хашир хянамгай үзнэ шүү. Энэчлэнгийн зах замбараагүй түмэн бодол түүнийг зовоож, толгой дотор нь бүтэн үүр зөгий орсон мэт дүнгэнэн эргэлдсээр байтал нэг мэдэх нь ээ үүр цайж Жумдаан гуай хэд ханиагаад өндийн тамхиа нэрлээ. Тэр бээр Шумуулын сэрүүн байгааг мэдээд;

	— Хүү минь, чи яасан эрт сэрэв ээ. Айж цочоогүй биз дээ? гэхэд

	— Үгүй ээ гэж Шумуул уцаартай товчхон хариулаад доош шурган оров. Маргаашаас нь эхлээд мань эр хамгийн хар амиа бодсон өчүүхэн хүний л санаанд багтаж болох баримжаа баталгаа муутай мөрөөдлөө биелүүлэх ажилд орлоо. Сүрэн өглөөний цайны дараа:

	— Хоёулаа аялал хийгээд ирэх үү? гэж Шумуулаас гуйв. Тэгэхэд нь Шумуул:

	— Миний толгой өвдөөд бие нэг базаахгүй байна гэж татгалзлаа. Сүрэн буу аваад ганцаараа яваад өгөв. Жумдаан гуай хусны ураар аяга хийж сууснаа:

	— Хүү минь чиний царай базаахгүй байх чинь. Тун эвгүйдмээр бол арга бодсон нь дээр байх шүү. Айл амьтантай газар байна, эм дом олдох байлгүй гэв. Энэ нь мань эрийн санаснаа биелүүлэх таатай завшаан гарах сэжим боллоо. 

	— Харин ээ. Харин. Бүр муудчихаас нь өмнө доод айлуудаар буугаад ирнэ байгаа. Та яах вэ ажлаа бодоод байж байна биз. 

	— Тэгээ тэг. Юмыг яаж мэдэх вэ, болгоомжтой яваарай!

	— Санаа зоволтгүй ээ. 

	— Ингээд Шумуул яаран хувцаслаж, гаруут савтай бензинээс машиндаа хийж аваад сахлаг ногоон дундуур зурвас зам татуулан жирийлгэж өглөө. Хуушаан гуайнд буувал аз болоход тэр байж байв. 

	— Ах аа та нөгөөх Нанзад өвгөний дүүгийнд очих замыг нэг сайн заагаад өгөөч! гээд түүний шууд дагуулан гарав. Өвгөн чадах ядахаараа сайн зааж өглөө. Тэндээс хөдлөхдөө муугүй эхэлж байна шүү гэж амандаа шивгэнэн өөрийгөө урамшуулж явав. Замдаа онц саад бэрхшээлгүй явсаар тэр газар хүрч очлоо. Бяруу тугал туусан авгай явахад нь очиж зогсоод:

	— Сайн байна уу та? Дулмаа гуайнх хаана вэ? гэлээ. Тэр авгай тун гайхсан байдлаар анхааран ширтэхэд нь энэ ер нь тэнэсэн сум тархинд гэгч боллоо шүү гэсэн бодол мань эрийн сэтгэлд харван орж ирлээ. 

	— Нанзад гуайг би таньдаг байсан юм. Гэтэл энэ нутагтаа байхгүй юм байна, тэгээд дүүгийнх нь энд байдаг гэж дуулаад сураглаж ирлээ л дээ. 

	— Аа тийм үү. Дулмаа гэдэг чинь би байна аа хүү минь. Манай ахыг тэгээд хэдийнээс таних юм бэ дээ. 

	— Юу ч гэх юм билээ. Би нэлээд хэдэн жилийн өмнө танай нутгаар ирж Нанзад гуайн бидний газарчнаар дээд хөвчид явсан юм байхгүй юу. Тэгээд л танилцсан юм. Авгай нэг зүйлийг санаж ядан хэсэг болсноо:

	— Тээр жил нэг томоо гэгчийн бүрхүүлтэй ногоон машинтай ирдэг улсын нэг нь байх нь байна шүү дээ. Тэгэхэд манайхан айл энэ хойд голд байв даа. Манайхнаас хэдэн морь хөлсөлж унаад ахыг дагуулаад л яваагүй юу гэлээ. Авгайн яриа Шумуулын сэтгэлийг нэг мөсөн амраах шиг болж тэр бээр инээд алдаад:

	— Яг үнэн, та ч бас яггүй ойтой хүн байна шүү гэлээ. 

	— Манайх тээр хойно харагдаж байна шүү дээ хүү минь. Хүү сум орох гээд мотоциклоороо явчихсан. Би хэдэн бяруу тугалаа ингэсхийж орхиод хамт явахаас даа гэлээ. Шумуул хаалгаа онгойлгон найр тавьж суулгаад:

	— Би ч таныг сайхан оллоо шүү. Нэгэнт энд ирснийх ядаж сургийг нь гаргаад буцна гэдэг муугүй л байна гэв. Авгайг цай хийх хооронд тэр бас нэлээн юм лавлаж амжлаа. Нанзад гуай зээ хүүгийндээ очсоор хэд хэдэн захиа бичсэн боловч сүүлийн үед сураггүй болжээ. Тэр нэг захиандаа мужааны элдэв багаж хэрэгсэл хийдэг хайрцагт байгаа боодолтой дэвтрийг хотоос нэг хүн авахаар ирвэл өгөөрэй гэж бичсэн боловч чухам хэн гэснийг нь авгай мартсан аж. Яг тэр хүн ирлээ гэж итгэж байгаа нь бүр илт байв. 

	— Тэгээд тэр дэвтэр бий юу? гэж Шумуул юуны түрүүнд мэдэхийн хүсэл болж асуугаад авав. 

	— Мэдэхгүй. Одоо аягүй бол алга болчихоо биз дээ гэж авгай хэнэггүй хэлэв. 

	— Тэгж болохгүй шүү. Тэр чинь эрдэм судлалын ажилд хэрэгтэй эд байгаа юм. Би тэгэхэд өвгөнд зуун төгрөг өгөөд «Би ирж авна. Хүнээр битгий дамжуулаарай» гэж зориуд захисан байхгүй юу гэв. 

	— Хүнээс үнэ хөлсийг нь авсан бол хэлдэггүй... гэсээр Дулмаа гуай суудал дэрээ хавьчих нь их санаа зовсны тэмдэг байв. Шумуул тавьж өгсөн ааруул өрмөөс нь амсан, түүний байдлыг ажиж суухдаа битгий л алга болчихсон байж үзээсэй хэмээн бурханд залбирахад ч бэлэн байлаа. Ахынхаа нэрийг бодоод ч тэр үү, Дулмаа гуай шинэхэн мах гаргаж хоол хийхээр болоход ардаа яарсан Шумуул өндөлзөн:

	— Эгч гуай хэрэггүй. Би яарч явна. Намайг хойд голд яваа улс маань хүлээж байгаа хэмээн татгалзав. Дулмаа авгай зүүн авдраасаа том шилтэй нэрмэл гарган түүнд барьж:

	— Манайх тогоо нэрдэггүй болохоор архи дарс ховортой айл шүү дээ. Жаахан юм олоод авахлаар амьтан ах дүү ирээд балгачих юм гэж учирлав. Шумуул архинаас хийж амсаад гэрийн эзэгтэйд барингаа:

	— За ингээд болно оо. Тэрэг чарга барьж яваа хүнд болдоггүй юм шүү дээ хэмээн үнэхээр юмны учир зүг мэддэг хүн шиг загнав. Тэр аягатай архийг авч дуустал уугаад:

	— За их баярлалаа. Явахаа бодно оо гээд босов. Дулмаа гуай сандран босож:

	— Байз хүү минь, жаахан хүлээж бай. Эгч нь гараад тэр дэвтэр номыг чинь хайгаад ирье гээд гарлаа. Хэсэг суугаад Шумуул тэсэж ядахдаа мөн хойноос нь гарав. Авгай элдэв юмаа хийдэг илүү гэр дотроо түжгэнүүлэн онгичиж дуулдав. Мань хүн дэлгээтэй хаалгаар нь шагайн харав... Хураалттай арьс нэхийн дороос Дулмаа гуай хурдан бууны сумтай дэлгүүрт ирдэг намхан хайрцаг суга татан гаргаж ирлээ. Тэр Шумуул руу харж:

	— За хүү минь энд л байвал байгаа байх гэв. Шумуулын сэтгэл хөдлөн ямаршуухан юм гараад ирдэг бол хэмээн бодохоос тэсэж ядан байлаа. Авгай хайрцагт байсан элдэв зүйлсийг яарамгүй гарган тавьж уудлах нь Шумуулд тэсвэрлэхүйеэ бэрх мэт санагдана. Модны өрөвтөл, хайч, төмрийн хөрөө, тал сүх, дугуйруулж эвхсэн зэс утас, эсгий савхины өөдөс, сурын тасархай, оонын эврийн тайрч авсан үзүүр, жижиг алх дөш, ямааны хуучин самны толгой, төмрийн цаасан зүлгүүрийн хэсэг, хир тос болж харласан гуранзын хугархай элдэв хэрэггүй новш цувран гарахад Шумуулын зүрх оволзон, шанааны нь судас гүрийн байлаа. Байхгүй болсноос зайлаа гэж үү. Ингэж бодоход түүний духаар хүйтэн хөлс дааварлаж ирлээ. Гэтэл хамгийн доороос самбар модны завсар хавчиж, нарийн сураар жимбийтэл боосон тэвхгэр дөрвөлжин юм гарч ирлээ. 

	— Энэ л байж таарна даа. Өөр юу байх вэ гээд Дулмаа гуай түүнийг дэргэдээ тавьчхаад нөгөөх муусайн юмны хог согийг эргүүлэн хийж эхлэв. Энэ цөөхөн мөч хүртэл Шумуулд барагдамгүй удаан санагдаж байв. Тэр бээр уул боодолтой юмыг шүүрч аваад явган суун тайлж гарав. Хуучирч өнгө алдсан шаравтар даавуун боодол дотроос үнэхээр ямар нэгэн навсгар дэвтэр гарч ирлээ. Түүний эмтэрч шарласан хуудаснуудыг Шумуул яаран эргүүлэв. Тэр хайгаад байгаа юмаа олсон гэдэгт огтхон ч эргэлзсэнгүй. Завсраас нь олон нугалсан зургархуу мэтийн юм гарч ирсэн явдал бодлыг нь давхар батлаад өглөө. 

	... Дулмаа гуай хайрцгаа байсан газарт нь эргүүлж хийгээд амьсгаадан байж:

	— Мөн үү, хүүхээ? гэв. 

	— Мөөн, мөн! гэж Шумуул итгэл төгс хэлээд өмднийхөө халаасыг ухан хунирч үнгэгдсэн хорин тавтын дэвсгэр гаргаж Дулмаа гуайд сарвайгаад:

	— Май эгч ээ. Үүгээр та цай авч уугаарай гэв. Дулмаа гуай авах уу гэсэн бодолтой хэсэг эргэлзсэнээ авч:

	— Үгүй яах нь вэ хүү минь гэлээ. 

	Шумуул тэднийхээс буцаж явахдаа өөрийгөө энэ хорвоогийн хамгийн аз жаргалтай авхаалж самбаатай хүнд тооцон баясаж байлаа. 

	 

	ШУМУУЛ ШУУДХАН БУЦАХ БОЛСОН НЬ

	 

	Шумуул шуудхан давхиад машинаа майхандаа тулгах шахам зогсоов. Удсан тухай яриа гарвал аргалахаа тэр замдаа сайн бодож боловсруулсан болохоор тэр талаар гарч болох асуултаас огтхон ч айхгүй байлаа. Түүнийг оруут:

	— Чи чинь яасан удав аа, хүүхээ? Би чамайг хүлээж ядаад айлууд руу дурандсан чинь машины бараа байдаггүй. Хаашаа тэнээд алга болчихдог дамшиг вэ хэмээн уур хүрч байлаа шүү гэж Жумдаан гуай соёо сахлаа илэн байж хэлэв. Сүрэн тогоон дээр буцлан байгаа хачин их өөхтэй махыг хутган эргүүлж уураас нь нүүрээ холтгон ядаж байв. 

	— Пөөх ямар тарган эд вэ. Тарвага уу, гахай юу? Яасан хачин үнэртэй юм бэ? гэв. Явсан нохой яс зууна гэгчээр хүү минь томоос том тарвага алаад ирсэн байна шүү. Бид хэд ч өөх үмхэх азтай л улс юм. 

	— Иддэг юм биз дээ, тэгээд

	— Идэлгүй дээ. 

	— Ай мэдэхгүй дээ. Дүү хүүгийнхээ анг арай хэтрүүлж байна уу даа ах нь. Ангийн үүд сайтай л байгаа юм байна. Энэ муу зовлого зовоогоод байгаагүй бол бас юу эс билээ. 

	— Та тэгээд эм дом олов уу? Удсан тухайн асуудал ярианд булагдан мартагдах тийшээ хандахад мань эр дотроо олзуурхаж:

	— Эм домтой айл нэг ч байдаггүй юм байна. Харин урд хамар дор нь дээр үед бага эмч байсан авгай байдаг гэхээр нь тийшээ очоод... 

	— Тэгээд юу гэж байна?

	— Шарлаж магадгүй гэсэн юм бурж байна. За тэр юу л мэдэв гэж дээ. Гай нь ирээгүй бол гайгүй байлгүй нохой долоо. 

	— Хай даа шарлага ч ёстой хогийн өвчин дөө. Ядаж нүнжигтэй юм идэж болохгүй гээч. Юмыг яаж мэдэх вэ болгоомжтой байлгүй горьгүй. Тэд цавцайсан цагаан өөхтэй мах гаргаж ирэхэд ангийн махны өвөрмөц хурц үнэр орчны агаарт тарж Шумуулын арааны шүлсийг өөрийн эрхгүй гоожуулж байв. Өвгөн махаа саванд хийж хүйтэн усанд сойхоор аваад гарлаа. Шумуулын гэдэс хэдийгээр өлсөж байсан боловч сэтгэл нэн цатгалан байсан болохоор хэд хоног хоолгүй явсан ч дөнгөмөөр санагдана. Хоёулхнаа үлдсэн хойно Сүрэн түүнээс:

	— Та нөгөө утгагүй юмныхаа эрэлд яваад ирсэн юм биш биз дээ. Та ч тэгж тэнэглэхгүй юм байгаа биз. Эрхбиш эр хүн шүү юм байна. Сүрэнгийн нэлээд шазууртай хэлсэн үгийг Шумуул шал тоогоогүй царай гарган:

	— Бүү донгос. Харин чамайг хэлэхээр л санаанд орлоо шүү. Таг мартаж орхиж хэмээн хайнгадуухан хэлэв. Гэвч түүний дотор, нууцдаа ямар нэг юм нэвтрүүлэхгүйн тулд юу ч хийхээс буцахгүй арчаагүй жөтөөрхөл буцлан байв. Сүрэн түүнийг нэг л сэжиглэнгүй харахад уур нь хүрэх шиг болов. 

	Тэд гадаа тухлан сууж хооллоод элдвийг хүүрнэн баахан суугаад эртхэн унтахаар хэвтжээ. Өнгөрсөн шөнө нойргүй хоносон Шумуул ханатал унтах хүслэн байсан боловч нойр нь хулжиж бяцхан зүүрмэглэхийн төдийд хар даран сэрээд олигтой унтаж бас л чадсангүй. Хоёр дахь шөнө нойргүй хоносон болохоор Шумуулын царай зүс хэн харавч өвчтэй гэхээс аргагүй болсон байв. Түүний нүд улайн бас доод зовхи нь бөлцийтөл хавджээ. 

	— Наад бие чинь нэг л базаахгүй байна аа даа хө. Даарч хөрөөгүй биз дээ? хэмээн өвгөнийг асуухад:

	— Би гэдэг заяагүй амьтан ийм сайхан газар ирээд бие муудаад өөдлөхгүй нь. Элэг ч юм уу, ходоод ч юм уу эвгүй оргиж өвдөөд дотор муухай болоод байна. Сая бие засахдаа харсан чинь шээс улаан шар өнгөтэй ч юм шиг. Яав чиг биш болох шиг боллоо шүү. Ядаж өчигдөр тарваганы мах баахан зулчихсан бүр ч морийг нь унуулаад өгөв бололтой. Би та хоёрт гай болохоосоо өмнө замын машинаар ч гэсэн буцна байгаа гэж хэлэв. 

	— Үнэхээр шарлаж байгаа бол буцахаас өөр арга байхгүй ээ. Харин замын машинаар гэдэг чинь дэмий үг. Сүрэн чинь чамайг хүргэж өгөөд ирнэ биз. Энэ хооронд юухан байх вэ гэлээ. 

	Өвгөний үгэнд тэр учиргүй баярласан боловч түүнийгээ ил гаргалгүй ярвайж суув. Ийнхүү Шумуулын санасан хэрэг санаанд оромгүй амархан бүтээд байгааг тэр бээр бүх юм бүтэмжтэй болохын дохио хэмээн баярлаж байлаа. 

	 

	ШУМУУЛ ЭРДЭМТЭН БОЛОХОД ДӨХӨВ

	 

	Шумуул гэртээ шууд харьсангүй. Тэр бээр Амгалангийн чиглэлийн автобусны нэг зогсоол дээр буугаад Сүрэнг буцаалаа. Тэгэхдээ зусланд байгаа гэртээ биш Нарангийн энгэр дахь хувийн байшиндаа хүрч очлоо. Тэгэхдээ зүгээр ч үгүй номын дэлгүүрүүдээр дайрч газрын зураг хуучин бичгийн сурах хүртэл олж авах, бас ойр зуурын хүнс хоол, архи дарсхан базаахаа ч мартсангүй. Тэр хашаандаа оруут хаалгаа түгжээд, хураасан түлээний дэргэд хэвтээ төмөр дороос түлхүүрээ авч байшингаа онгойлгов. Тэгээд олон хоног галлаагүй, зэвэр даасан байшиндаа орж ирсэн хойноо л сая дотор жаахан уужрах шиг болов. Гэвч тэр өөрийнхөө ямар нэг юмнаас айн болгоомжлох зантай болсныг өөрийн эрхгүй мэдэрч алхам алхмаар ойртон буй хар өдрийн сүүдрийг үйл хөдлөл бүхнээсээ олж харах шиг болоход их л тавгүй сэтгэл төрж байлаа. Нүүр гараа ч угааж завдалгүй ширээнд суун, үүргэвчнийхээ хамгийн дор нууцлан хадгалсан нөгөөх гар бичмэлээ гаргав. Эхлээд тэр чухам тэнд юу бичигдсэнийг сайн ялган салгаж чадахгүй хэдэн цаг өнгөрөв. Гэвч уйгагүй махран оролдсоны эцэст зарим зүйлийн томыг гаргах төдий боллоо. 

	«... Эрхт тэнгэрийн зарлигаар.... Бидний арван найман өрх... ойр холын хэнтэй ч үл уулзан.. үеэс үед... харах мэлмий мэтээр..... хаан төрийн егүүтсэн эсэхийг эс мэдэн... олон олон жилээр эцэст... би ганц охины хамт.... төрийн зарлиг ургийн тангаргийг санан хэнтэй ч эс уулзан... «Ийнхүү ганц нэг холбоогүй үг өгүүлбэр төдийг арай ядан гаргаад нэгэн өдөр өнгөрлөө. Тэр хэт ядарснаас чих нь шуугин толгойгоо өвдөж буйг мэдээд «амрах хэрэгтэй. Эрдмийг нэг мөсөн нударгалах гэвээс үхэл нь түрүүлнэ» гэдэг хэмээн өөртөө тушаав. Тэгээд хэвттэл унтах янзгүйд ойролцоох мухлагаас нэгэн шил архи, хэсэг хиам авч ирүүт хоёр хийж дугтраад ороон түшин нам унтжээ. 

	Түүний сэргэхэд цонхоор нь өглөөний нар мэлийтэл тусаж нэлээд орой болсон байлаа. Тэр магадгүй амьдралдаа анх удаа цаг оройтсонд харамсах сэтгэлд автах шиг болов. Ингээд ажилдаа шууд орлоо. Нэг хэсэг хуудас норж бэх нь нүүгээд гаргах аргагүй болжээ. Хойших хэсгийг нь унших гэтэл улам бүр түвэгтэй мэт санагдаж залхуу нь хүрэв. Үд өнгөртөл түүний ноцолдож уншсан зүйл гэвэл «... эхнэр нөхрийн ёсыг барин ханилж... олныг мөрөөдөн тэсэхүйеэ бэрх... түүнийгээ хальсны дараа... хоногийн тоо гүйцээж... хэрэг болох магад... олбоос... олны тус дор... хөх луу жил... »

	Уул гар бичмэлээс тэр энэ хэдийг гаргасан авч учир байдлыг Сүрэнгээс авч уншсан номтойгоо нийлүүлээд ерөнхийд нь гадарлаж орхих шиг боллоо. Түүний бодсон нь:

	«Машид нууцалсан эрдэнийн санг хэнтэй ч уулзан учрах ёсгүй хэдэн айл үе залган хардаг байжээ. Тэд хорвоо ертөнцөд болж буй юмыг эс мэдэн ууландаа төрж, ууландаа үхэцгээсээр олон зуун жил өнгөрөхөд тэднээс ганц өвгөн охиныхоо хамт үлдсэн байх нээ. 

	Өвгөн золгүй тохиолдлоор насан эцэслэхэд сангийн сүүлчийн манаач ганц хүүхэн анчин эртэй тааралдан тэд хайр сэтгэлтэй болж хүүхний хүссэн ёсоор хуучин тангаргийг сахин тэр хоёр мөн нэгэн насыг уулнаа өнгөрөөсөн байх. Эцэст нь тэднээс үр хүүхэд төрөлгүй байсаар хүүхэн нас барж, хар хүн энэ уулнаас амьтны бараанд хүрч чадахгүйгээр болсон байна. Тэгээд тэр хүн хүүхнээс үзсэн дуулснаа тэмдэглэн хойч үед хэрэг болох магад хэмээн үлдээсэн байх шүү дээ. Газрын байдлыг багцаалан энэ муу учир начир нь олдохгүй зураг шиг юмыг хавсаргасан байна. 

	Энд мэдэж цөхөөд байх юм ердөө ч алга. Зургийн гол хэсэгт зориут бяцхан нүх гаргасан байгаа нь эрдэнийн сан яг тэнд бий гэснийг заасан байж таарна. Энэ дугуй хар бол нуур байна. Аа Хагийн хар байхаас гарцаагүй. Байз энэ жижиг гол чинь... Естийн рашаан юм уу, ер нь түүнээс даан их холгүй миний хэрэгтэй газар байна гэсэн үг боллоо шүү. 

	Бүх нууцын түлхүүр миний гарт орлоо! гэж Шумуул өөрийн эрхгүй бархирав. Хэн нэг хүн хашааны хаалга дуугаргахад тэр давхийн цочиж дуу алдав. 

	Хөдөө амарч яваа гэж итгэж байсан эхнэр нь Шумуулыг гарч ирэхэд ёстой мэл гайхаж цэл хөхрөх гэгч боллоо. 

	— Үгүй чи чинь! гэж дуу алдахад:

	— Ирээд хоёр хонож байна хэмээн тэр гудиггүй хариулав. 

	Хүүхэн гэртээ орж ирээд түүний дэлгэсэн ном, газрын зураг сэлтийг хараад бүр ч эвэртэй туулай харсан мэт болж, нүд нь орой дээрээ гараад:

	— Яаж байгаа чинь энэ вэ, бүү үзэгд. Арай чи чинь өвчин тусчихаагүй биз гэв. Шумуул тас тас хийтэл чанга инээж:

	— Юу өвчин тусах гэж. Харин ухаан орчхоод эрдэмтэн болоход дөхөөд нээлт хийчхээд сууж байна шүү дээ би чинь. Намайг нэг тэнэг амьтан гэж боддогоо татвал таарна гэлээ. Сайн учрыг нь олоогүй хүүхэн ундуй сундуй хэвтээ юмс, аяга шанага, лонх сав сэлтийг айсан нүдээр ширтэн гөлөрч байв. Шумуул хоёр халаасандаа гар шургуулан ийш тийшээ хэд алхсанаа:

	— Тэнгэрийн хишиг хүртэх болоод байна даа хөө. Тун удахгүй бид хоёр их баян болно гэлээ. 

	— Аа аа? гэж ээрсээр авгай нь үүд рүү ухрахад Шумуул түүний гараас шүүрэн авч:

	— Бага тэнэглэ! Аан гээд уун гэж бай! Би чамд бүгдийг нь яриад орхиё гэлээ. Түүний ярьсныг сонсож дуусаад эхнэр:

	— Чи тэгээд яах гэж бодож байна? гэв. 

	— Яах юу байдаг юм бэ. Явна гэж Шумуул шулуухан хэлэв. Түүнийг ийм зүйл дээр хориод ашиг гарахгүйг сайн мэдэх эхнэр нь санаа алдаад дэмий л толгой сэгсрэв. 

	Түүний энэ цөхрөнгүй байдлыг Шумуул ажигласан ч үгүй. 

	— Бүгдийг яг мэдсэн дээ. Шумуул хүү том нээлт хийсэн! Мэдэж байна уу! Нээлт! гэж тэр галзуу юм шиг хашхирав. 

	— Нээлт гэдэг чинь эрдэмтэн мэргэдийн амнаас гардаг үг байх шүү. 

	— Тэгээд яагаа вэ. Би эрдэмтэн мэргэдийн тоонд орж болохгүй юм уу. Хуучны бичиг судрыг тайлж уншлаа. Учир үндсийг нь оллоо. Эрдэмтэд чинь ийм л юм хийдэг биз дээ. 

	— Хай мэдэхгүй дээ. Эрдэмтэнд дөхөж очсон гэвэл чухам юу вэ гэхээс. 

	— Тэглээч гэсэн... Дөхөж очлоо ч гэсэн ямар ч эрдэмтний нээлтээс илүү юм хийчхээд байна даа. За чи харж л байгаарай! Энэ муу тагзаар чинь дүүрэн алт эрдэнэс овоолоод өгнө дөө гайгүй гэлээ. 

	 

	ОСОЛТОЙ АЯН БУЮУ АНХНЫ УЧРАЛУУД

	 

	Шумуул нимгэн хөх царайтай, намхан нуруутай, мийн төрлийн амьтан шиг хянуур хөдөлгөөнтэй, залирхаг тогтворгүй харцтай, шөрмөсжүү чийрэг биетэй хүн билээ. Тэр хүний ганц хүү гэж эрхэлсээр яваад хал үзэж хашир суусан нь бага, хээнцэр хангалуун байдалд дурлах зангаасаа болж алдаж эндсэн паянгаар бага зэрэг хэрсүүжиж бойргошсон боловч аливаа юмны нөлөөнд автан халтирахад тун амархан байв. Тэр чанар нь түүнийг тун болчимгүй алхам хийхэд хүргэлээ. Шумуул Хэнтийн тайгад явахаар цөөхөн хоногийн дотор бэлтгэж амжлаа. Хорьж саатуулаад байсан эхнэр нь амралтад явсан болохоор одоо бүр ч чөлөөтэй болов. Баянзүрхийн нэгдэлд байдаг садныхаа айлаас морь олж унаад буу, дуран, авсаархан тогоо, шанага идэх уух юм төхөөрч авснаар тэр хамаг бэлтгэл ханалаа хэмээн бодов. Орь ганцаараа явах нь түүнд аймшигтай санагдсан тул Естийн амралтад явах хүн олж бараадах санаатай нэлээд хайлаа. Гай болоход тийм хүн олдсонгүй. Тэгтэл удаан хүлээх тэсвэр дутсан Шумуул Тэрэлжийн амралт орж тэндээсээ Бага Хэнтийн тайгад хийх их аянаа эхэлсэн байна. Тэр голдуу зоо барин явсаар Туулын эхний сарьдагт хоёр дахь хоног дээрээ гарлаа. Бороо ус онгон байгалийн ер бусын сүр хүч ганцаардсан хүний арчаагүй байдал энэ бүхэн түүнийг алхам тутамд айлган байсан боловч өвгөн буурал сарьдгуудын аль нэгний оройд байгаа гэж итгэсэн өв хөрөнгийн тухай бодол буцах замыг нь хаах аж. Үе үе намаг, шавар, хэц нураг тааралдаж морь биеийг нь хөдлөх тэнхэлгүй болтол ядраах тул амарч саатах хэрэг улам бүр их гарна. Гэвч тэр сарьдаг бүхний оройг уйгагүй нэгжин ганц хоёр хоноод нөгөө ууланд шилжин очиж байлаа. Ийнхүү тэр зургаан хоног хээрийн эр зориглохгүй хэцүү аян хийгээд, байдалд нэлээд дасаж, байгаль орчны учир холбогдлыг бага зэрэг ойлгон, алхам тутмаа айж цочих нь багасав. Сүрэг сүргээр зэрлэг гахай, буга хандгай, ганц хоёроор хүдэр, бор гөрөөс тааралдах боловч мань эр хур чандагахан намнаж бор гэдсээ шинэ махаар тэжээхээс хэтрэхгүй байв. Аз болоход түүнтэй баавгай мэтийн сүрлэг араатнууд тулж таарах нь ховор байлаа. Хааяа холоос баавгайн бараа харвал мань хүн хөшөө мэт хөдөлгөөнгүй болж тэр дороо нам зогсох буюу эсвээс зам буруулан нуугдаж байв. 

	Тэр ч байтугай баавгайн өнхөрч хөрвөөсөн, хэвтэж байгаад явсан ор мөр тааралдах бүрийд айдас нь хүрч оройны нь үс босох шиг болно. 

	Тэр ийм үед газар сайн мэдэх санаа нийлсэн хань олж гараагүйдээ өөрийгөө мянга дахин зэмлээд ч барахгүй байв. Тэр ямар нэг агуй хонгилхон олж хэвтээд аяны ядаргаа, агаарын сайханд нам унтаж сэрэхдээ, араатны хоол болчхоогүй амьд хоносондоо олзуурхан баярлах билээ. Шумуул сүүлдээ чухам хаана яваагаа ч сайн мэдэхээ байж, авч гарсан эвхмэл зургаар сайн тоймлож чадахгүй газар зүйн мэдлэг султайдаа бухимдах боллоо. Тэр найм дахь хоногтоо орчныхоо уулсаас арай ноёлог мэт харагдах хадат сарьдаг өөд мацуулж байв. Тэр бяцхан горхины захыг даган өгссөөр хар мод хааяа нэг цагаан хус холилдон ургасан уулзварт тулж ирлээ. Хээр морь нь амьсгаадан хөх мах нь чичрэн уулын өндрөөс сүрдэх мэт хий тургилж байлаа. 

	Аягүй бол энэ эзгүй ууланд энэ адасга үхэж, нохой явган гахай нүцгэн хоцрох болох нээ. Буцна байгаа гэж тэр бодсон боловч сэтгэл нь тэвчиж чадамгүй байлаа. Тэгээд санаа алдан мориноосоо бууж сахлаг ногоон дунд тарайн хэвтэв. Тэнд хурууны өндөгний хэртэй гүзээлзгэнэ жимс улайран байв. Шумуул морио чөдөрлөж тавиад, чийглэг өтгөн өвсөн дундуур мөлхөн гарт дайралдсан жимснээс хаман үмхэж гарлаа. Өвөрмөц сайхан үнэртэй амтлаг зөөлөн жимс идээд ханамгүй санагдана. Бүр дургүйгээ хүрч ирэхээр нь хүйтэн ус залгилав. Бие нь нозоорч голын захын бул чулуу түшсэн чигээрээ унтаад өгмөөр санагдаж байв. Гэвч тэр баахан хэвтээд хүйтэн усаар нүүрээ угааж, мориныхоо зүг дуртай дургүй гэлдрэв. Цагаа харвал өдрийн ихэнх урд байгаа аж. Сайн мацуулбал энэ хараал идсэн царамд гарч болох л байх даа. Яасан ч их хад асгатай монш вэ. 

	— Хаахнуур шиг авирвал арай дээр вэ хэмээн тэр бодож баахан хараад чүү гэж морио давирлаа. Морь нь уцаарлах мэт тургилаад дуртай дургүй гэлдрэв. Бул чулуу, тавилгана, буриагуулын бутан дундуур зүтгүүлэнгээ хаа нэгтэй агуйн амсар харлан харагдах вий хэмээн горьдож ийш тийш цөхрөлгүй ширтэнэ. Хус, хар модны толгой дээгүүр цармын ёроол даган том том хуш мод сүглийн харлах агаад тэнд болсон боргоцойнуудаа дааж ядсан мөчрүүд харлан унжжээ. Ойрын хоёр хоног бороо ороогүй боловч газар тэнгэргүй чийглэг амьсгалтай тэнгэрийн хойд хаяа үүлшүү байгаа нь өнөө шөнө бороо орж магадгүйг гэрчилнэ. Үүнээс болоод хөвчийн азарган борооны том том дуслууд шаагин асгарах чимээ сонстох шиг болно. Хушны оройгоор сагсгар сүүлт хэрмүүд томоогүй цовоолгоо гайхуулах мэт дүүлэлдэн зарим нь самар цөмөхөд самрын хальс яах ийхийн завгүй шажигнан овоорно. Хушин ойд ногоон хөвд зузаан дэвсгэр болон ургасан тул морь нь байн байн халтирч бүдрэх нь яршигтай. Ой царам хоёрын завсар дээр хэдэн том аргил буга идээшлэн буйг тэр хараад нэгийг нь унагаж аваад эндээ тухалж хэд хоног морь, биеэ амраадаг юм уу гэж бодлоо. Тэгээд мориноосоо бууж буугаа мултлан шагайсан боловч тэдгээр сайхан амьтдын амгалан байдал, буурал уулсын ихэмсэг дүнсгэр овор орчин тойрны мөнхийн нам гүм байдлыг эвдэхээс эмээх сэтгэл төрж арга буюу шагайсан буугаа татлаа. 

	Яагаад ч юм бэ, амьдрал нь энэ дүнсгэр уулсын дунд дуусах ёстой болсон мэт аймаар сэтгэгдэл түүнээс салж өгөхгүй байлаа. Эргэн тойрны энэ онгон байгаль түүний сүрлэг сайхан хийгээд баян тансаг юм бүхнийг эзэгнэн захирах хүч мэдлэг дутаж байгаагаа мэдсэнээс ч тэгсэн байж болох билээ. Тэр мөлхөө бургас, ойм, хөвд тагийн улалж сийрэг ургасан цармыг ийш тийш хэрэн, зарим газар мориноосоо бууж хөтлөх зэргээр тун удаан ахиж байлаа. Ганц нэг мурийж тахийсан, удганашиж сагсайсан титэмтэй давжаа хушнууд цармын энд тэнд зориуд харуул харан эргэн тойрны амгалан тайвныг цөхрөлтгүй сахиулах үүрэгтэй юм шиг сүглийж харагдана. Шумуулын морины хөлс асгаран хөх мах нь чичирч байлаа. Гэвч Шумуулд унаа биеэ бодох сөхөө байсангүй. Арчаагүй хүсэл нь түүнийг хурган цагаан үүлсийн дунд умбан цойлон байгаа хадат оргил өөд хөтөлнө. 

	Дөрөөгөөр нь ногоон хөвд, жижигхэн хөх шар цэцэг ургасан хадны элэгнээ харагдах агуйн ам түүний анхаарлыг өөрийн эрхгүй татлаа. Нөгөөх чинь мөн байна яана гэж бодоод Шумуул баярлан инээд алдав. Барсгар хадны ёроолын хонхорт морио чөдөрлөж орхиод тэр агуй руу мацлаа. Араатны ам адил онгойх хар нүх түүнд аймаар сэтгэгдэл төрүүлсэн тул карабин бууныхаа сойлтыг бэлэн барив. Зүрх нь чээжиндээ багтаж ядан оволзож, савхин малгай дороос нь хөлсний том том дуслууд хацар шанааг нь даган урсана. Шумуулд агуйн аман дээр тулж очоод гар чийдэнгээ гарган авч, асаагаад хажуулдан хэвтэж дотогш тусгав. Агуйн хуурай мухарт цагариглаж хэвтсэн нохой мэт хоёр үсэрхэг амьтан байгаа нь харагдлаа. 

	Шумуул айхдаа дуу алдан хашхирч орхив. Энэ агшинд агуйн амаар айж самгардсан хоёр жижигхэн бамбарууш цувран гарч муухай дуу гарган орилсоор бууж зугтав. Шумуулын нүдийг нулимс бүрхэн энэ бүхнийг зүүд зэрэглээ шиг барил муутай тусган байв. Тэр бамбаруушуудыг хадны ёроолд буусан хойно сая буугаа шүүрэн авав. Яг энэ агшинд морь нь муухай чарлан тонгочсон явдал түүнд сэхээ оруулжээ. Хондлой дээрээ гуужиж дуусаагүй хэсэг ноолуур далбуулсан том баавгай хар хурдаараа давхин ирж байгаа харагдлаа. Хөөрхий морь айснаасаа болон яаж ч чадахгүй цовхчин чарлаж байв. Баавгайг тулж ирэхээс нь өмнө буудъя гэтэл овоо хараагаа ч үзэхгүй, буугаа ч цэх барьж чадахгүй байв. Алдаж буудвал үрээ харамласан эм баавгайн амнаас гарахгүй гэдэг бодол түүнийг гохоо дарахаас аварч байв. Аз болоход ойн тэр зэрлэг араатан Шумуулыг олж хараагүй юм уу, шууд морь руу нь дайрлаа. Мал араатан хоёрын амь өрссөн тулалдаан дундуур Шумуул таван сумаа дуустал гаргаж амжив. Буугаа дахин сумлах зуураа харвал морь нь ч, баавгай нь ч үхэтхийн унасан байлаа. Айхдаа модны оройд авиран гарсан хоёр бамбарууш учиргүй орилолдон яах учраа олохгүй сандарцгааж байв. Шумуул хараахан үхэж гүйцээгүй, хойд хөл нь татганан буй баавгайн хар хулхи руу буудаад сая түүний үхсэнд итгэж мориныхоо тухай саналаа. Тэр хаднаас алгуурхан бууж морин дээрээ ирэв. Олон юм бодох хэрэггүй болжээ. Хулхины нь тус газраар орсон сумны ормоор хүрэн улаан цус олгойдон хаг хөвд рүү шингэн орж байв. 

	Шумуулын хувьд хий аймшиг одоо бараг гарцаагүй хүчин болон тулж ирлээ. 

	Газрын багцаа мэдэхгүй эзгүй тайгад унасан мориноосоо салсан ганц муухан эрд ямар сайн байх билээ дээ. Саяын үйл явдлын үнэн эсэхэд сайн итгэж чадаагүй боловч аймшигт сүрдсэн Шумуул уйлж байлаа. 

	 

	МОРЬГҮЙ ХҮН МОХДОГ

	 

	Шумуул юм бүхнийг мартсан мэт баахан суугаад толгой өндийлгөн харлаа. Ой тайга юу ч болоогүй мэт амгалан дүнсийх агаад нөгөөх эхээ алуулсан бамбаруушууд ч алга болоод өгсөн байв. Одоо яах хэрэгтэй вэ гэсэн бодол түүнийг зовооно. Ядаж морь байдаггүй. Ямар хандгай барьж унана гэх биш. Явгарсан ганц хүн хаачих билээ. Түүний хоёр хөл биеэ даахааргүй болтлоо ядарч сульдсан мэт байх нь айн самгардсанаас болов уу гэмээр. Тэнгэр өөд суугаагаараа өлийн харлаа. Үүлс улам зузаарч борооны чийглэг сэрүүн амьсгал улам ойртон мэдэгдэж байх аж. Бурхан минь ингэж үхэх үйлтэй толгой байжээ би хэмээн тэр шивгэнэв. Тэр одоо яасан ч хамаагүй болсон хүний дүйнгэ хөдөлгөөнөөр очиж мориныхоо эмээлийг авлаа. Чухамдаа тэр эмээлийг үүрээд явж чадахгүйгээс цааш уул нь ялгаагүй байжээ. Хэрэв түүнийг хөндлөнгөөс харах юм бол мориноосоо салсан монгол хүний ердийн зуршлаар тэгж байна гэлтэй. Шумуул, үхсэн мориноос эмээлээ арай ядан салгаж том чулууны ёроолд тавиад, богцоо аван мөрөн дээрээ тавьж энд тэнд гишгэлэн, гуйвж дайвсаар царам өөд мацаж бамбаруушуудын байсан агуй руу дахин очлоо. Тэгээд тэр одоо шийдсэн хүний ёсоор агуйн ам руу мөлхөн оров. Тэр нь гүнээрээ хоёр метрээс хэтрэмгүй мөртөө нэлээд өргөн агуй аж. Тэндээс ханхлах араатны зэвүүн үнэр хүртэл түүнд үл тоогдох аж. Шумуул тун их ядарснаа мэдэж унтахыг хүснэ. Гэтэл бас гэдэс нь өлсөж ам нь цангаж байлаа. Шумуул хэсэг тайвшраад ямар ч болов амьдарч эхлэхээр шийдлээ. Тэр эмээл хазаар, унтлагын уут зэрэг бүх хогшлоо агуйд зөөн авчирч бороо орохоос өмнө амжиж хуурай мөчир гишүү зөндөөгийн оруулан агуйн голд гурван чулуу тулж, тогоо барин усанд явав. Цармын үхэр чулуун дороос шоржигнон урсах хүйтэн уснаас тэр баахан залгилаад тогоондоо ус дүүргэн барьж буцах замдаа тарган буга унагаагүйдээ харамсах сэтгэл төрж байв. 

	Усаа оруулж тавиад шууд л хоол хийж идмээр санагдав. Түүний дэргэд хоёр аварга амьтан бүхлээрээ хэвтэвч аль аль нь сэтгэлд нь төдий л нийцтэй хоол биш гэдгийг тэр сайн мэдэж дургүй нь хүрч байлаа. Гэсэн ч олон хоног унааширч зовсон морины махнаас хөхүүл ч гэсэн баавгайнх дээр гэдгийг тэр андахгүй аж. Тэгээд хутгаа сугалан авч баавгайн зооноос хэсэг мах арьстай нь огтолж ирэв. Санаснаас харин үзэгдэх өөхтэй байсан явдал мань хүнд өчүүхэн боловч баясах сэтгэл төрүүллээ. Тэр мах идэж, ангийн хурц шөл уугаад, шууд унтах юм уу, ингэхэд шөнө элдэв араатан ирээд үлдсэн махыг минь идчихвэл яана гэсэн сэтгэл төрөхөд яагаад ч юм бэ, хөх инээд нь хүрэх шиг боллоо. 

	Агуйн амаар толгой цухуйлган харахад шингэж байгаа нарны улаан туяа уулс, үүлсийг алтлан байгаль хорвоо баясан инээх мэт үзэгдэл сэтгэлийг нь бага боловч хөнгөрүүлнэ. Шумуул гэгээтэй дээр амжиж баавгайн нэг гуяг тайрч агуйдаа оруулж тавив. Түлээ түлш нь багадах юм шиг санагдахад ойр зуураас бас нэлээд юм оруулж авлаа. Дараа нь дахин ус авчирч чулуун тулга дээрээ бэлэн тавиад сая ороо засав. Ийнхүү элдэв юмаар оролдох нь түүний ганцаардал, айдсыг бага боловч хөнгөлөх шиг болно. Хушны ойн дотроос эхээсээ хагацсан бамбаруушуудын үе үе цөхрөнгүй бархирах сонстох шиг болно. 

	Хаа нэгтээ тоншуулын тог тог тонших, ойн шувуудын жиргэх тодхон мөртөө тасалдангуй дуу гарна. Морь нь тургилж, өвс шир шир зулгаан хазаарын амгай зуузай жингэнэн хэчнээн хань бараатай байдаг байж вэ. Энэ нь Шумуулыг хамт явсан хань нөхрөө алдсан мэт их ганцаардалд унагаж байв. Цэнэгтэй буугаа дэргэдээ тавин, элдэв чимээ чагнан хэвтсээр тэр шинэ шөл, хэрээсээ хэтэрсэн ядаргаа хоёрт цохигдон нам унтжээ. 

	Шумуул сэрвэл шаагин асгарах борооны дуу хамаг авиа чимээг даран сонстоно. Агуйд бүдэг гэрэл туссан мэт боловч үүр цайх тун болоогүй бололтой. Айж жихүүцсэнээс ханаагүй ч гэсэн нойр нь аяндаа хулжжээ. Агуйн аман дээр асар том бараан амьтан хөндөлдөн ирэх шиг болоход тэр өөрийн эрхгүй бууны хүйтэн төмрийг тэмтрэн байв. Тэгээд аймшгийг зайлуулах арга бодож бэлэн тавьсан хусны хальсанд чүдэнзний гал оруулан хуурай мөчрөө ноцоов. Мод оч үсэргэн шажигнаж тогоотой ус нь шийгнан дуугарч элдэв хий юм үзэгдэхээ болин нэлээд хань бараатай мэт болох нь юутай таатай. 

	Бороо, нар тусахын хэрд зогсон, зөвхөн хөвсгөр цагаан манан модот уулсыг дамжин хөвөрч байв. Гэвч тэнгэр гийх яагаа ч үгүй нь илт. Хөвч нутагт хэдэн хоног асгардаг намрын азарган бороо эхэлсэн ч байж болох билээ. Хэрэв тийм бөгөөс түүнийг намдаж үер усны татрахыг хүлээхээс өөр арга Шумуулд байхгүй болох байв. Гэтэл ашгүй бага үдийн хэрд тэнгэр цэлмэм нар гарлаа. Одоо түүнд агуйд байгаа алт эрдэнэс олох биш, яаж шүү хар толгойгоо амьд мэнд авч, амьтан хүний бараа харах вэ гэсэн бодол гол болж байлаа. 

	Нохой хамартаа тулахаар усч гэгчээр Шумуул юун түрүү харсан зүгтээ арилж өгөхийг чухалчилсангүй. Элдвийг сайн эргэцүүлэн бодож, хүн амьтантай нутгийн зах хүртэл ямар ч байсан зуур хоногийн газар байх учиртайг тооцоолж үзэв. Олон усны хагалбар болсон уулнаас буруу чиг барьж буух юм бол Хэрлэнгийн сав, хүдэр Минжийн тайга ч орчхож болно гэдгийг тэр сайн мэдэж байв. Ямар боловч яарах хэрэггүй. Идэх хоол, хоргодох газартай дээрээ байдлыг сайн нягтлан үзэж, толгойнхоо эргээг гаргах хэрэгтэй гэж шийдэв. 

	Тиймээс юуны өмнө агуйгаас дээш төдий холгүй харагдах оргил дээр гарч алсын бараа харахаар явав. Тэр буу гар чийдэн хоёроос өөр юм аваагүй болохоор алхаж гишгэхэд тийм түвэгтэй биш байв. Цаг хүрэхгүй яваад уулын ян сарьдаг дээр гарч очлоо. Тэр уул оройдоо зориут шигтгэсэн мэт бурзгар чулуун бүрхүүл, ямар ч ургамалгүй шахам хэсэгхэн нүцгэн тэгш талбайтай аж. Талбайн голд шувууны нүд шиг бяцхан дугуй нуур тогтжээ. Тэндээс харахад эргэн тойрон модтой уулс давхарлан нүүгэлтэх тул ер ийм тийм гэж баттай ойлгох аргагүй аж. Мань хүн нуурын дэргэдүүр гарч уулын хажуу ирмэг рүү өнгийлөө. Нарны баримжаагаар таамаглавал Шумуул тэр уулын зүүн урд ирмэг дээр гарсан бололтой. Ирмэгээсээ аваад бараг тэг дундаа хүртэл түүний авирч ирсэн талынхаас хамаагүй цавчим хад байцуудтай аж. Тэр ирмэг барин баруун гар тийшээ эргэж нэлээд явлаа. 

	Сарьдаг дээр салхитай сэрүүвтэр байсан болохоор явахад ядрах нь бага байв. Цармын хөлөөр бугын сүрэг хэд хэдээрээ идээшлэн буйгаас өөр амьтан үл харагдана. 

	Мань эр бас ч байдлаа үе үе мартан энд тэнд ямар нэг агуй байвзай хэмээн харж явав. Тэр баахан хадны дээр сууж амарлаа. Эргэн тойрны байгаль алган дээр дэлгэсэн мэт харагдан, тэр өөрийгөө уул хөвчийн эзэн болсон мэт бардам дээгүүр ширтэн, өчүүхэн бахдал төрөхийг мэдэрнэ. Гэтэл сууж байгаа хадных нь нэгээхэнтэй доош орсон хэсэгхэн нүх харагдлаа. 

	Шумуул яагаад ч юм түүн рүү гар чийдэнгээ тусган харахыг оролдов. Уул нүх хэтэрхий жижиг байсан тул олигтой харагдаж өгөхгүй зовооно. Шумуул газарт элэгдэж хэвтээд тэр өчүүхэн нүхний гүнд юу байгааг харах гэж хичээлээ. Чийдэнгийн ёлтгор гэрэлд тэртээ дор ямар нэг төмөрлөг гялгар юм харагдах шиг боллоо. Түүний зүрх хүчтэй цохилон, духаар нь хөлс дааварлав. «Ол-лоо оллоо гэж» тэр хашхирахад хад байцууд дуурайн инээх мэт хөндий цуурайг орчноо тараав. 

	Шумуул, буугаа мулталж тавиад хэсэг хадыг тойрон гүйж орох нүх сүв хайв. Гэвч тэнд ямар нэг хаалга үүд байсангүй. Мань эр яах учраа олохгүй ийш тийш галзуу мэт харайгаад томоо гэгчийн шөвгөр чулуу олж ирлээ. Тэгээд тэр нүхийг томсгох гэж байдаг чадлаараа нүдэж гарлаа. Боржин маягийн зөөлөн хад тийм ч хэцүүгүй бутран, тэр нүх алгуур боловч томорч байлаа. Түүний дор маргаангүй том нүх байгаа нь доргилтын цуурайнаас тод байв. Мань хүн гар хуруугаа өвдөх шалбарахыг үл тоон галзуу мэт тааралдсан газраа балбаж байв. 

	Тэр хэчнээн удаан хөдөлмөрлөснөө ч мэдсэнгүй. Уул нь орой болж, тэнгэр хар үүлсээр бүрхэгдэн, алсад аянга цахилгаан нүргэлэх байсан хэрэг шүү дээ. Шумуул шүд зуун хүчилж нэг том чулуу ховхолтол доош цөмрөөд орчихлоо. Тэр хөлгүй мэт нүхэнд арваганан унах агшиндаа нэгэн удаа амь тавин хашхирсан боловч түүнийг хэн сонсох билээ. 

	Тэнгэр тасхийн сүртэй дуугарч, азарган борооны том том дуслууд хавь орчныг бөмбөрдөн бууж эхэллээ. 

	... Хэн нэгний зориуд зохиосон буюу эсвээс үнэн зүйлийг өгүүлсэн ч байж болох тэр хуучин гар бичмэл нэгэн өчүүхэн золгүй хүний хар гайгаар Хэнтийн сарьдагтаа дахин булшлагджээ. 

	... Аав бид хоёр хот орж ирүүт Шумуул ахын бие яаж байдаг бол хэмээн санаа зовоод асууж сурлаа. Гэтэл тэр ямар нэгэн юманд явсан гэдэг байгаа. Тэгээд яах вэ онц юм болсонгүй. Арав хонолоо. Хорь хонолоо. Нөгөөх чинь байдаггүй. Их багагүй сандарч эхэллээ. Базынхан нь (тэр нэг базад тооцооны ажил хийдэг байжээ. ) таних мэдэх улс нь хэл сураг тавилаа. Тэгээд анх болсон явдлыг бүр эхнээс нь мөрдөөд байвал тэр гар бичмэлийг олж авсан нь, эрдэнэ хайхаар явлаа гэж эхнэртээ хэлсэн нь мэдэгдэв. Шумуулыг Хэнтийн тайгад гараад алга болсноос зайлахгүй гэдэгт эргэлзэх талгүй болж, хайж цөхрөөд арга мухардсан юм даа. 

	Сүрэн яриагаа ингэж төгсгөөд говь нутгийн цэлгэр тэнгэрийг харж хэвтэхэд Мянгайн сувгийн ус нэгэн хэвээр шуугин урсаж, хаа нэгтээ бэгбаатрын үүгэх дуу бүдэгхэн сонстож байлаа. 

	Сонсон байсан миний дотор өчүүхэн шунал, хар амиа бодох явдлын гай барцдын тухай үр хүүхдэдээ боловч сайтар ойлгуулахын чухлын тухай нэгэн бодол урган ирэв. Өмнөөс цагаан гэгээ татаж байлаа.

